
ДАСЬЛЕДАВАНЬНІ

Канстанцін Самсонаў

Падрыхтоўка беларускага 
нацыянальна-вызвольнага 

паўстаньня 1939 году і 
нямецкія спэцслужбы

У рэдакцыйным артыкуле апошняга за мінулы год нумару часопіса 
“Беларускі Рэзыстанс”1 слушна заўважалася, што некаторыя “дасьлед-
чыкі” спрабуюць прадставіць беларускае нацыянальна-вызваленчае 
паўстаньне 1939 году і спробу стварэньня “Заходне-Беларускай Рэс-
публікі”* як чарговую акцыю нямецкіх спэцслужбаў. І гэта нягледзячы 
на тое, што большасьць паўстанцаў былі антыфашыстамі, што рух 
“меў антыфашысцкі і антыпольскі характар, і па сутнасьці сваёй 
ня быў антысавецкім”.2 

Мусім прызнаць, што тэма гэтая распрацавана слаба, дакумэнталь-
ная база амаль адсутнічае. Аднак апошнім часам удалося выявіць 
новыя дакумэнты, якія дазваляюць абвергнуць версію пра, нібыта, 
пранямецкую арыентацыю верасьнёўскага паўстаньня на заходне-
беларускім Палесьсі.

Сапраўды, нямецкія спэцслужбы ў другой палове 1930-х пачалі 
наладжваць кантакты зь лідэрамі беларускага нацыянальнага руху ў 

1 Новыя тэндэнцыі ў асьвятленьні падзеяў восені 1939-га // Беларускі Рэзыстанс, 
2009, №2(7), б. 3-7.
2 Тамсама, б. 5.
* “Заходне-Беларуская Рэспубліка” (ЗБР) — палітычны праект групы левых 
беларускіх дзеячоў (грамадоўцаў, былых сябраў КПЗБ). Яны спадзяваліся, 
што ва ўмовах нямецка-польскай вайны, зьяўленьне “буфернай” дзяржавы 
паміж Нямеччынай і Савецкім Саюзам будзе выгодна абодвух бакам. У 
пачатку верасьня 1939 г. на заходнебеларускім Палесьсі ўтварыліся шматлікія 
паўстанцкія атрады, якія ліквідоўвалі польскую ўладу на месцах і бралі яе ў 
свае рукі. З утварэньнем Галоўнага штабу гэтага паўстанцкага руху на чале з 
былым актывістам КПЗБ Іванам Тарасюком і атаманам Якубам Харэўскім (яго 
намесьнікам) быў прыняты плян штурму 18 верасьня Пінску і абвяшчэньня там 
незалежнай ЗБР. Кансьпірацыйна пачаў фармавацца ўрад ЗБР на чале з Васілём 
Вірком. Аднак пасьля уваходжаньня 17 верасьня ў Заходнюю Беларусь Чырвонай 
Арміі штурм Пінску быў адменены, частка паўстанцаў разыйшлася па хатах альбо 
схавалася ў лясах, іншыя выявіліся бальшавікам і часткова былі раззброеныя. 
Пасьля прайшлі арышты некаторых камандзіраў паўстанцаў, сярод якіх НКВД 
шукала “нямецкіх агентаў”. — Рэд. “БР”.

Заходняй Беларусі. Пад прыкрыцьцём розных “дасьледчых” і “навуко-
вых установаў” зьбіралася інфармацыя, адбываліся азнаямляльныя 
сустрэчы ў Вільні. Аднак беларускія дзеячы, за выключэньнем групы 
нацыянал-сацыялістаў, асьцярожна ішлі на гэтыя кантакты.

Паводле паказаньняў затрыманага савецкімі спэцслужбамі пал-
коўніка абвэру Эрвіна Штольцэ*, яшчэ вясной 1939 году “ў Бэрлін 
былі выкліканы кіраўнікі ўкраінскіх і беларускіх нацыяналістаў… 
для арганізацыі падрыўной разьведвальна-дывэрсійнай працы ў 
Польшчы”.3 

У далейшым, пасьля перамоваў, кіраўнік “беларускіх нацы-
яналістаў” быў завэрбаваны нямецкай выведкай.4  У паказаньнях 
нямецкага палкоўніка імя так званага “кіраўніка беларускіх нацы-
яналістаў” адсутнічае, але яно не зьяўляецца для нас таямніцай 
— Фабіян Акінчыц, правадыр беларускіх нацыянал-сацыялістаў. Я. 
Найдзюк і І. Касяк пішуць: “Перад самай вайной у 1939 г. у Бэрліне 
зьявіўся правадыр беларускіх нацыянал-сацыялістых Фабіян Акінчыц. 
Ён шукаў у Нямеччыне помачы для беларусаў у змаганьні супроць 
польскае і бальшавіцкае няволі і зьдзекаў. У выніку гэтага налад-
зілася супрацоўніцтва беларускіх нацыянал-сацыялістых з нямецкімі 
дзейнікамі. Супрацоўніцтва гэтае ў часе нямецка-польскае вайны 
выявілася ў тым, што шмат беларускіх нацыянал-сацыялістых 
актыўна памагалі немцам у змаганьні з палякамі”.5 

Але паказаньні палкоўніка Э. Штольцэ ўносяць істотныя удаклад-
неньні ў мэмуары прадстаўнікоў беларускай эміграцыі: “…пасьля 
кансультацый з Ж. Лейбрандтам**, мы былі вельмі невысокага мер-
каваньня аб магчымасьці групы беларускіх нацыянал-сацыялістаў 

3 Цэнтральны архіў Федэральнай службы бясьпекі Расейскай Федэрацыі. Спр. № 
20944. Т. 1, арк. 16, 38. Паказаньні палкоўніка Эрвіна Штольцэ ад 29-30.05.1945 г.
4 Тамсама, арк.19.
5 Найдзюк Я., Касяк І. Беларусь учора і сяньня. — Менск: “Навука і тэхніка”, 
1993, б. 237-238.
*Эрвін Штольцэ (1891 — пасьля 1947), палкоўнік, з 1937 г. працаваў намесьнікам 
начальніка аддзела 2-га аддзела Абвера, які займаўся забесьпячэньнем 
дывэрсійных аперацый у замежжы і стварэньнем нацыянальных дывэрсійных 
фармацый. З 1944 г. — начальнік дывэрсійнага сэктару Вайсковага ўпраўленьня 
Галоўнага ўпраўленьня імперскай бясьпекі. Арыштаваны савецкімі спецслужбамі 
ў траўні 1945 г.
**Верагодна, маецца на ўвазе Георг Лейбрандт (1899 — 1970), супрацоўнік 
Усходняга аддзела зьнешнепалітычнага ўпраўленьня нацысцкай партыі, адказваў 
за кантакты з украінскімі і беларускімі нацыяналістамі. Пазьней — начальнік 
Галоўнага палітычнага аддзела Міністэрства па справах акупаваных усходніх 
тэрыторыяў. 

у справе арганізацыі падрыўной работы супраць Польшчы, але 
некалькі чалавек мы завэрбавалі”.6 

 Пры гэтым “першыя шэсьць з завэрбаваных беларускіх нацы-
яналістаў прыступілі да падрыхтоўкі толькі ў канцы траўня 1939 году”.7  
Рэальных вынікаў у павялічэньні актыўнасьці супрацоўніцтва “бела-
рускіх нацыяналістаў і абвэру” не прынесла і Данцыгская палітычная 
канфэрэнцыя*.8 

Паводле сьведчаньня палкоўніка Штольцэ, “вярбоўка беларускіх 
нацыяналістаў вялася вельмі марудна… бо цікавых нам людзей 
бракавала, асабліва сярод уплывовых кіраўнікоў беларускіх аргані-
зацый… шмат хто адмаўляўся ад падобнага супрацоўніцтва зь 
Нямеччынай”.9 

На думку Штольцэ, прычынай досыць няўдалай працы нямецкіх 
спэцслужбаў сярод беларусаў быў “…моцны уплыў левых партый 
сярод беларускага насельніцтва Заходняе Беларусі”.10 

Толькі ў пачатку жніўня 1939 г. ад адмірала Канарыса паступіў 
дазвол на фармаваньне дывэрсійных аддзелаў зь ліку ўкраінскіх і 
беларускіх нацыяналістаў, а рэальнае іх фармаваньне пачалося 15 
жніўня 1939 г. Пры гэтым “з заплянаванай колькасьці аддзелу бела-
рускіх нацыяналістаў (300 чалавек — К. С.) на месцы збору прыбылі 
толькі каля 80 асоб…”.11 

Верагодна, недахоп часу з-за блізкага пачатку вайны і малая 
колькасьць беларускіх добраахвотнікаў паўплывалі на тое, што не 
былі падрыхтаваныя асобныя беларускія вайсковыя адзінкі, здоль-
ныя стаць ядром масавага паўстанцкага руху ў Заходняй Беларусі, 
акупаванай палякамі.**

ДАСЬЛЕДАВАНЬНІ

6 ЦА ФСБ РФ. Спр. № 20944. Т. 1, арк. 42.
7 Тамсама, арк. 42-43.
8 Тамсама.
9 Тамсама, б. 43.
10 Тамсама.
11 Тамсама.
*”Усебеларуская нацыянальная канфэрэнцыя”, якая прайшла ў Данцыгу 6-13 
чэрвеня 1939 г., насамрэч прадстаўляла толькі частку беларускага нацыянальнага 
руху. Чыноўнікі Міністэрства ўсходніх тэрыторый Нямеччыны абяцалі 
беларускім дзеячам, што “нямецкі ўрад падтрымае беларусаў у барацьбе з 
Польшчай, СССР, а таксама з краінамі Балтыі”. Гл.: Вашкевіч А., Нарэль Д. 
Сымон Якавюк: адраджэнец, спекулянт, манархіст і савецкі дыверсант // ARCHE, 
2005, № 5, б. 225. 
**Беларусы маглі прайсьці вышкал у навучальных цэнтрах абвера па 
падрыхтоўцы дывэрсантаў каля возера Хімзэе ў Баварыі і каля возера Квінцзэе 
пад Брандэнбургам. Гл.: Линдер И., Чуркин С., Абин Н. Диверсанты. Легенда 
Лубянки — Павел Судоплатов. — Масква: РИПОЛклассик, 2008, б. 222-223.

Эрвін Штольцэ сьведчыць, што ўжо на самым пачатку вайны абвер 
“ад сваіх інфарматараў сярод беларускіх нацыяналістаў атрымаў 
інфармацыю аб падрыхтаваным беларусамі антыпольскім паўста-
ньні ў раёне Брэста і Пінска і далі загад сваёй агентуры зьвязацца 
зь кіраўніцтвам (паўстанцаў)”.12 

Відавочна, менавіта выконваючы гэты загад, нямецкая агентура 
ў Польшчы пайшла на кантакт з беларускімі паўстанцамі, бо “за не-
калькі дзён да пачатку нямецка–польскай вайны ў Берасьці адбылася 
сустрэча некалькіх кіраўнікоў беларускіх партызанскіх аддзелаў зь 
нейкім інжынэрам-чыгуначнікам Янам Яворскім. Насамрэч гэта быў 
гаўптман Генрых Мілер, нелегальны агент абвэра ў Польшчы яшчэ 
з другой паловы 1920-х гадоў. Мілер-Яворскі прапанаваў беларусам 
дапамогу сучаснай зброяй і сродкамі для дывэрсійнай дзейнасьці”.13 

Відавочна, разам з прапанаванай вайскова-тэхнічнай дапамо-
гай, пад выглядам “тэхнічных і вайсковых інструктараў”, у атрады 
паўстанцаў дасылаліся і агенты нямецкіх спэцслужбаў.14 Але рэальна 
ўплываць на ход беларускага паўстаньня нямецкія спэцслужбы былі 
няздольныя.* 

Э. Штольцэ сьведчыць: “Пляны па падрыхтоўцы дывэрсантаў зь 
ліку беларускіх нацыяналістаў да пачатку Польскай кампаніі так і не 
былі выкананы. Наколькі мне вядома, толькі каля 20 беларускіх нацы-

12 Тамсама, б. 44.
13 Ёрш С., Горбік С. Беларускі Супраціў. - Львоў, 2006, б. 16.
14 ЦА ФСБ РФ. Спр. 20944. Т. 1, арк. 44.
*Немцы маглі “апрацоўваць” беларускіх паўстанцаў і з дапамогай лістовак, 
якія скідваліся з самалётаў. Падобнае адбывалася і ў Галіцыі. 9-10 верасьня 
1939 г. зьмест гэтых улётак быў наступны: “Украінцы! Польская дзяржава 
развальваецца пад напорам непераможнай нямецкай арміі! У дзікім пярэпалаху 
ўцякае безгаловая польская армія! Ужо ў Варшаве гучыць кананада гарматных 
стрэлаў! Польскі ўрад уцёк! Украінцы! Ці ведаеце, што для Вас значыць слова 
ВОЛЯ? Ужо час здабыць яе! Цяпер або ніколі! Або здабудзеце сабе волю, або 
Вашы дзеці і Вашы ўнукі Вас праклінуць! Украінцы! Кідайце ляшскую зброю! 
Паддавайцеся пад ахову нямецкіх ваякаў! Хай жыве свабода!”.
11-12 верасьня зьмест улётак быў ужо іншы: “Украінцы! Час вызваленьня ад 
польскага ярма прыйшоў. Нямецкая армія набліжаецца да ўкраінскіх земляў, 
якія Польшча ў 1920 годзе… перамагла і забрала пад свой гвалт… Нягледзячы 
на найвялікшы прыгнёт ваша вера ў Бога і баёвы дух не зламаліся. І з Божаю 
дапамогаю прыйшоў час вызваленьня.
…Вітайце шчыра нямецкія войскі непераможныя як сваіх вызваліцеляў і 
прыяцеляў… Пакажыце сябе годнымі гэтага гістарычнага моманту. Слава 
Ўкраіне!”. Цытуецца паводле наступнай публікацыі: Кучерук О. Щоденні 
записи учасника легіону Р. Сушка // Війсково-історичний альманах, 2004, № 8; 
http://www.uarmy.com.ua/ALMANAH/MAIN/main.html
Зьмест улётак для беларусаў мог быць падобным.



�

яналістаў здолелі прайсьці нейкі курс падрыхтоўкі і былі перакінуты 
ў Польшчу… Кантакты з кіраўніцтвам беларускіх антыпольскіх 
паўстанцаў так і не былі ўсталяваныя, а нашы агенты не займалі 
камандных і кіруючых пасадаў…”.15 

Названая лічба дэсантнікаў амаль супадае з той, што называла-
ся ў адной з апошніх публікацый беларускіх аўтараў.16  Таму Юрый 
Туронак слушна піша пра Акінчыца, што “…фіяска яго праекту па 
фармаваньню дывэрсійнай групы ў тыле нямецка-польскага фронту 
зрабілі яму славу аферыста”.17 

Паводле паказаньняў начальніка 2-га аддзелу абвэру Э. фон  
Лахузэна, загад аб вывадзе з Заходняй Украіны вайсковых адзінак 
батальёну “Bergbauernhilfe”, які быў сфармаваны з сяброў АУН у 
жніўні 1939 году, выдалі ўжо 15 верасьня.18  Хутчэй за ўсё, гэты загад 
датычыўся і беларускай агентуры абвэру. Ва ўсялякім выпадку “ужо 
да 25 верасьня ўсе спэцыяльныя аддзелы абвэру пакінулі тэрыторыю 
Заходняй Беларусі...”.19 

Такім чынам, прыпісваць нямецкім спэцслужбам арганізацыю бела-
рускага антыпольскага паўстаньня 1939 г. няма аніякіх падставаў.

15 Тамсама.
16 Беларускі Супраціў, б. 17. У гэтай працы згадваецца, што заданьні абвэра на 
беларускім Палесьсі ў верасьні 1939-га выконвалі, як мінімум, 14 беларусаў-
дэсантнікаў.
17 Туронак Ю. Беларусь пад нямецкай акупацыяй. — Мінск: “Беларусь”, 1993, 
б. 33.
18 Helmuth Groscurth, Tagebucher eines Abwehroffiziers 1938−1940: Mit weiteren 
Dokumenten zur Militaropposition gegen Hitler. — Stuttgart, 1970. S. 356.
19 ЦА ФСБ РФ. Спр. 20944. Т. 1, арк. 45.

Сяргей Ёрш

Замежны сэктар Беларускай 
Незалежніцкай Партыі. 1945-1955 гг.
Адсутнасьць палітычнага прадстаўніцтва беларускага нацыяналь-

нага Супраціву ў ЗША і Ангельшчыне падчас Другой сусьветнай вайны 
не давала спакою яго лідэрам. Спробы выправіць сытуацыю рабіліся 
неаднаразова, ужо ад 1941 году. Пра некаторыя зь іх згадвалася на 
бачынах “БР”.1 

У 1944-1945 гг. найбольш актыўна шукала кантактаў з заходнімі 
ўрадамі Беларуская Незалежніцкая Партыя. Яе прадстаўнікі пасы-
лаліся ў Швейцарыю, Францыю, але місіі гэтыя былі няўдалымі. Ня 
маючы ніякіх палітычных кантактаў сярод амэрыканскіх ці ангельскіх 
палітыкаў, ня маючы арганізаванай беларускай дыяспары ў гэтых 
краінах і яе падтрымкі, нарэшце, ня маючы дасьведчаных палітыкаў, 
якія маглі б годна і прафэсійна рэпрэзэнтаваць беларускую справу 
(у часы БНР такія дыпляматы былі), праект БНП быў асуджаны на 
паразу.* 

Тым больш, што лёс Беларусі, як і ўсёй Усходняй Эўропы, ужо 
быў вырашаны заходнімі альянтамі і Савецкім Саюзам. Адзінае, чаго 
ўдалося дасягнуць эмісарам БНП — гэта стварыць ужо ў паваенны 
час Замежны сэктар партыі.

Як пісаў у верасьні 1953-га кіраўнік Замежнага сэктару БНП 
“Каршун” (Дзьмітры Касмовіч), паводле пастановы ЦК БНП большая 
частка сяброў партыі была адпраўленая ў канцы вайны зь Нямеччы-
ны ў Беларусь “для далейшага змаганьня супроць ворага”. “Другую 
нязначную частку сяброў партыя накіравала на Захад для лучнасьці 
з антыкамуністычным вольным сьветам, які, нажаль, у той час не 
разумеў, або не хацеў разумець сутнасьць камунізму”, — адзначае 
Касмовіч2 

Згаданая пастанова была прынятая 25 верасьня 1944-га на па-
седжаньні ЦК БНП, якое прайшло ў Бэрліне. ** Кароткую інфармацыю 
пра гэтую нараду падае ў сваёй працы Іван Касяк.3  Ён адзначае, што 

*Прадстаўнік БНП Уладыслаў Рыжы –Рыскі меў заданьне “знайсьці Абрамчыка 
(Міколу Абрамчыка, які ў 1943 г. атрымаў ад Васіля Захаркі паўнамоцтвы 
прэзыдэнта БНР — СЁ) ў Парыжы і скантактавацца з Захадам”. Аднак да Парыжу 
ён дабраўся толькі ў дзень капітуляцыі Нямеччыны, адшукаў Абрамчыка і “гатоў 
быў быць пасланы на Беларусь на падтрымку нашым партызанам”. Замест 
навязаньня сувязі з Захадам былы дэсантнік і асабісты кур’ер старшыні БНП 
Усевалада Родзькі “краў у польскім лягеры што мог, каб карміць галадуючага 
Абрамчыка”. Гл.: Ryzy-Ryski Ul. Tym, chto mienie nie viedaje // Успаміны. Копія 
ў архіве аўтара.
 **Існуе меркаваньне, што нарада была шырэйшая за паседжаньне ЦК БНП, 
што гэта была нарада “нацыянальнага актыву”. Гл.: Ёрш С., Горбік С. Беларускі 
Супраціў. — Львоў, 2006, б. 144-145.

было прынятае рашэньне пра вяртаньне ў Беларусь для кіраўніцтва 
беларускім антыбальшавіцкім партызанскім рухам Міхала Вітушкі і 
Ўсевалада Родзькі. Дзьмітры Касмовіч атрымаў заданьне перабрац-
ца праз заходні фронт і наладзіць кантакты з урадамі Ангельшчыны 
і ЗША. У архіве Касмовіча захаваўся дакумэнт, які ад імя партыйнага 
кіраўніцтва падпісаў Усевалад Родзька (“Воўк”):

БЕЛАРУСКАЯ НЕЗАЛЕЖНІЦКАЯ ПАРТЫЯ
ЦЭНТРАЛЬНЫ КАМІТЭТ 

25 верасьня 1944. 

У П А Ў Н А В А Ж А Н Ь Н Е.

Гэтым даручаецца Маёру К а с м о в і ч у Дзімітру рэпрэзэнтацыя 
інтарэсаў Беларускай Незалежніцкай Партыі і агульнабеларускіх 
інтарэсаў на абшары Заходняй Эўропы і Паўночнай Амэрыкі. У аб-
сяг поўнамоцтваў уваходзіць: вядзеньне перагавораў і заключаньне 
дагавароў палітычнага і вайсковага характару. 

Дагаворы, падпісаныя маёрам Касмовічам ад імя БНП уваход-
зяць неадкладна ў дзейнасьць, павінны аднак для поўнай праўнай 
важнасьц[і] быць ратыфікаваныя на працягу трох месяцаў ад даты 
подпісу Цэнтральным Камітэтам БНП. 

Вышэй дадзеныя поўнамоцтва можа пераліць (верагодна, “пера-
даць” — СЁ) маёр К. на вызначанага ім сябру БНП паведамляючы аб 
гэтым адначасова ЦК БНП. 

  
ЦЭНТРАЛЬНЫ КАМІТЭТ
БЕЛАРУСКАЙ НЕЗАЛЕЖНІЦКАЙ 
ПАРТЫІ

Кіраўнік Партыі:
/ В о ў к /
Воўк”. *
Наўрад ці на нарадзе ў верасьні 1944-га ішла гаворка пра стварэ-

ньне “Замежнага сэктару БНП”, няма згадкі пра яго і ў прыведзеным 
вышэй дакумэнце.** Верагодна, ідэя стварэньня “Замежнага сэктару 
БНП” узьнікла ўжо ў паваенны час пад уплывам украінцаў-бандэраў-
цаў, якія арганізавалі “Закордонні частини ОУН”.

Нагадаем, дамінуючай тэндэнцыяй у кіраўніцтве БНП у 1944 г. 
— пачатку 1945 году была ўпэўненасьць у непазьбежнасьці пасьля 
капітуляцыі Нямеччыны новай вайны — паміж Захадам і СССР. Таму 
патрэбы ў стварэньні замежнага прадстаўніцтва партыі не было, 
была патрэба ў кіраўнічым палітычным цэнтры, а ім БНП прызнавала 
Беларускую Цэнтральную Раду (Родзька быў прыхільнікам арыен-
тацыі на БНР, але Рада БНР была адноўленая толькі ў паваенны 
час). Старшыня БНП Усевалад Родзька падчас допыту восеньню 
1945 году паведаміў сьледчаму НКГБ БССР, што пасланыя на Захад 
прадстаўнікі партыі мелі наступнае заданьне: “Па ўстанаўленьню 
сувязі з ангельцамі паведаміць іх урад, што беларускія нацыяналісты 
імкнуцца стварыць незалежную беларускую дзяржаву і што кіруючым 
цэнтрам палітычнай барацьбы за гэтую дзяржаву на міжнароднай 
арэне зьяўляецца Беларуская цэнтральная рада, а асноўным фак-
тарам барацьбы ў падпольлі на тэрыторыі Беларусі — Беларуская 
незалежніцкая партыя”.4 

Такім чынам, Касмовіч і іншыя мусілі наладзіць палітычныя кантак-
ты з мэтай інфармаваньня пра беларускі вызвольны рух і збройныя 

*Друкуецца паводле копіі дакумэнта, якая захоўваецца ў архіве С. Ярша. У 
арыгінале — на лацінцы. 
**Пра тое, што ён быў прызначаны ня толькі “ўпаўнаважаным ЦК БНП на 
заходні сьвет”, але і “кіраўніком замежнага сэктару”, піша ў сваіх успамінах 
Дз. Касмовіч. Гл.: Касмовіч Дз. За вольную і сувэрэнную Беларусь. — Вільня: 
Gudas, 2006, б. 208. 



11

ДАСЬЛЕДАВАНЬНІ

фармацыі, якія знаходзіліся пад кіраўніцтвам БНП.* Касмовіч меў 
паўнамоцтвы падпісваць дамовы ад імя партыі, але гэта ў той час не 
спатрэбілася. Як сьведчыць А. Хацкевіч, Касмовіч быў арыштаваны ў 
Швейцарыі як “вайсковы злачынца”, але неўзабаве вызвалены, пасьля 
чаго ўладкаваўся на працу ў амэрыканскай арміі ў Нямеччыне.5 

На жаль, няма інфармацыі калі распачалася арганізаваная праца 
сяброў БНП у заходняй Нямеччыне ў паваенны час. Верагодна, ужо ў 
другой палове 1945 году. Гэтая праца спачатку праводзілася асобнымі 
дзеячамі партыі, якія наладжвалі сувязі на эміграцыі і пасылалі людзей 
для сувязі з партыйнымі групамі на Бацькаўшчыне. У апошнім выпадку 
адразу пасьля капітуляцыі Нямеччыны пераважна выкарыстоўваліся 
легальныя магчымасьці для вяртаньня ў Беларусь — рэпатрыяцыя. 
Так вярнуліся актыўныя сябры БНП Генадзь Казак — у Наваградак, 
дзе арганізаваў кансьпірацыйны “Саюз Вызваленьня Беларусі”, Георгі 
Бортнік — у Пліскі раён Полацкай вобласьці (цяпер Глыбоцкі раён 
Віцебскай вобласьці), які стаў лідэрам падпольнага “Саюзу Барацьбы 
Супраць Камунізму”. Адначасова з Бортнікам вярнуліся зь Нямеччыны 
чацьвёра маладых людзей, якіх ён раней завербаваў у БНП. Аднак 
Ігар Валахановіч сьцьвярджае, што ў сваіх дзеяньнях і Казак, і Бортнік 
кіраваліся не заданьнямі “Замежнага сэктару БНП” ці дзеячоў БНП, 
што апынуліся на Захадзе, а адозвай, зьмешчанай у 5-м нумары “Бю-
летэня БНП”, які выйшаў у Бэрліне ў канцы 1944 г.6 У ёй незалежнікі 
інструктаваліся, як дзейнічаць у выпадку капітуляцыі Нямеччыны. Яны 
мусілі групамі прабівацца рознымі шляхамі ў Беларусь і там далучацца 
да антыбальшавіцкага супраціўленьня.7 

Безумоўна, арышт у чэрвені (альбо нават у траўні) 1945 г. старшыні 
ЦК БНП Усевалада Родзькі стаў прычынай стыхійнасьці дзейнасьці 
групаў і атрадаў БНП. Многія з тых, хто ацалеў і застаўся на волі, 
чакалі сувязных ад Родзькі. Але яны калі і прыходзілі, то аказваліся 
агентамі савецкай дзяржбясьпекі. 

III канферэнцыя Беларускай 
Незалежніцкай Партыі

“III Канферэнцыя Беларускай Незалежніцкай Партыі” прайшла 30 
верасьня 1946 году, праўдападобна, у лягеры для перамешчаных 
асобаў АБЦ у Ватэнштэце (ангельская зона акупацыі Нямеччыны). 
Колькасьць яе ўдзельнікаў невядомая. З кароткай інфармацыі, зьмеш-
чанай у “Бюлетэні БНП” (1946, № 1 (6), вядома, што на канферэнцыі 

*Заданьне весьці перамовы “з палітычнымі і вайсковымі прадстаўнікамі 
заходняга вольнага сьвету” Касмовіч атрымаў ў студзені 1945 г. і ад прэзыдэнта 
БЦР Р. Астроўскага. Гл.: За вольную і сувэрэнную Беларусь, б. 208.

абмяркоўвалася міжнароднае палітычнае становішча і верагоднасьць 
вайны паміж Захадам і СССР, дзейнасьць партыі на Бацькаўшчыне і 
неабходнасьць згуртаваньня незалежнікаў, якія апынуліся ў заходняй 
Нямеччыне (было пастаноўлена “разгарнуць шырэй працу сярод 
эміграцыі ў тых краінах, дзе яшчэ ня існуюць арганізацыі БНП”).8 

Можна меркаваць, што з асноўным дакладам выступаў Дзьміт-
ры Касмовіч (псеўданім “Сава”, з пачатку 1950-х — “Каршун”), які і 
быў зацьверджаны на пасадзе старшыні ЦК БНП (Замежны сэктар). 
Стратэгічная задача была адна — згуртаваць і падрыхтаваць людзей, 
якія ў выпадку пачатку вайны Захаду з СССР былі б перакінутыя ў 
Беларусь для ўзмацненьня антысавецкага супраціву ды забясьпечылі 
б пераняцьцё улады на месцах у беларускія рукі. Застаецца адкры-
тым пытаньне: ці было вядома Касмовічу і яго паплечнікам, што ў 
Беларусі ў той час не існавала БНП як адзінай структуры, і што не 
было там і ніякага “ЦК БНП”? Мы мяркуем, што могуць існаваць два 
погляды на гэтую праблему. З аднаго боку, каб умацаваць вагу БНП 
сярод беларускай эміграцыі і ў кантактах з заходнімі спэцслужбамі, 
Замежны сэктар мусіў сьцьвярджаць, што партыя ў Беларусі актыўна 
дзейнічае, а ён прадстаўляе яе інтарэсы. Зь іншага боку, Дз. Касмовіч 
і яго паплечнікі маглі лічыць кіраўніком БНП у Беларусі маёра Міхала 
Вітушку, кіраўніка арганізацыі “Чорны Кот”, які ў той час знаходзіўся 
за “жалезнай заслонай”. Але праблема ў тым, што сам М. Вітушка 
так не лічыў. *  Яшчэ на стадыі падрыхтоўкі антысавецкага супраціву, 
утварыліся дзьве канкурэнцыйныя арганізацыі, якія ачольвалі стар-
шыня ЦК БНП Усевалад Родзька і маёр Міхал Вітушка. Ужо пасьля 
арышту Родзькі М. Вітушка спрабаваў узяць пад кантроль рэшткі 
кансьпірацыйнай сеткі незалежнікаў, ацалелыя партызанскія атрады. 
Не дачакаўшыся сувязных ад Родзькі, у 1946 г. да арганізацыі Вітушкі 
далучыліся партызанскія атрады Ганька і Бандыка.9 

На канферэнцыі 1946 году асаблівая ўвага была зьвернутая на 
“працу сярод вайскоўцаў”, чым мусіў займацца Вайсковы аддзел 
БНП. У прынятай адозьве “Да беларускіх жаўнераў і моладзі” пад-

*Тым ня менш, эміграцыйная газэта “Беларускае слова” пісала ў верасьні 1949 
году: “…адзін з лідэраў гэтае партыі [БНП] — генэрал Вітушка па сягоньня 
ў беларускіх лясох арганізуе беларускія народныя масы і змагаецца збройна 
з акупацыйнай савецкай уладай на Беларусі”. Гл.: Дуб. Сучасныя беларускія 
палітычныя партыі і плыні // Беларускае слова, 1949, № 9 (10), 15 верасьня. У 
чэрвені 1978-га ў лісьце да прэзыдыюму зьезду Беларускага Вызвольнага Фронту 
ў Вялікабрытаніі Касмовіч адзначаў: “Шматлікія антыбальшавіцкія партызаны, 
аб’еднаныя адным кіраўнічым цэнтрам, ачоленым генералам БКА і адказным 
сябрам БНП — Міхасём Вітушкам…”.

крэсьлівалася выключнае значэньне вайскоўцаў і моладзі для бела-
рускага вызвольнага руху. БНП меркавала, што толькі яны “ня ўсьпелі 
яшчэ заразіцца гнільлём эміграцыйнага жыцьця” і могуць ня даць 
“згінуць духова” ўсёй беларускай эміграцыі. Вайскоўцам і моладзі 
прапаноўвалася ўступаць у Вайсковы аддзел БНП і чакаць на яго 
кліч, каб “працягнуць руку дапамогі… Братом на Бацькаўшчыне”, 
каб “уліцца ў рады Беларускай Арміі”.10 

У Замежным сэктары БНП таксама існаваў Аддзел вайсковай 
сувязі. Як можна меркаваць, менавіта ён адказваў за кантакты з 
партыйнымі групамі ў Беларусі. 

Яшчэ адной важнай справай, якая абмяркоўвалася на канферэн-
цыі, былі дачыненьні БНП да эміграцыйных палітычных цэнтраў. 1946 
год стаў пачаткам расколу беларускай палітычнай эміграцыі, які спра-
вакаваў пераход епіскапаў Беларускай Аўтакефальнай Праваслаў-
най Царквы ў юрысдыкцыю Расейскай Праваслаўнай Зарубежнай 

Сябра ЦК БНП Хведар Ільляшэвіч зь беларускай моладзю ў 
Ватэнштэце

“Н
ів

а”



14

БЕЛАРУСКІ РЭЗЫСТАНС

Царквы. “БНП у замежжы выступала і выступае супроць разьбіцьця 
беларускага нацыянальнага фронту, які прабуюць правакацыйна 
падміноўваць з найбольш чулага месца расейскія вялікадзяржаўнікі 
розных ахварбовак карыстаючыся таннай паслугай “беларускіх” 
епіскапаў”, — чытаем у шостым нумары “Бюлетэня БНП”.

У тым жа выданьні быў зьмешчаны “праграмны” артыкул “Дзве 
тактыкі”, у якім яго верагодны аўтар Міхась Рагуля крытыкуе абодва 
беларускія эміграцыйныя цэнтры. 

Можна меркаваць, што на той час кіраўніцтва БНП здолела захава-
ць адзінства. Адбылося гэта дзякуючы дэкляраванай самастойнасьці 
партыі, якая ўважала сябе асобным палітычным гульцом і пакуль яшчэ 
не жадала бачыць над сабой нейкіх палітычных “дахаў”. 

ЦК БНП (Замежны сэктар) заклікаў незалежнікаў-эмігрантаў: “…
згуртуйце ў партыйных радох беларускую масу за мяжой, ня дайце 
ёй здэнацыяналізавацца, разьбіцца на нямаючыя пад сабой ніякага 
грунту варожыя адна другой арганізацыйныя групкі.” 11 

Спробы актывізацыі дзейнасьці
Пасьля правядзеньня верасьнёўскай канферэнцыі 1946 году За-

межны сэктар БНП, а найперш некаторыя яго кіраўнікі, спрабавалі 
актывізаваць партыйную дзейнасьць, мабілізаваць невялікія наяўныя 
рэсурсы. Але рэальна праца ішла толькі ў кірунку вярбоўкі новых 
сяброў і выдавецкай дзейнасьці. Менш вядома пра дзейнасьць Ад-
дзела вайсковай сувязі, але і яна не магла быць значнай.

У першыя паваенныя гады Замежны сэктар БНП спрабаваў па-
паўняць свае шэрагі за кошт моладзі. Адзіную згадку пра тое, як гэта 
адбывалася, пакінуў былы СБМавец Міхась Лужынскі з Аўстраліі. 

“Я быў завэрбаваны ў БНП у 1946 годзе ў Нямеччыне, яна яшчэ 
там існавала, — успамінае ён. — Ніякіх заданьняў у нас не было. 
Толькі была прынятая прысяга. Была тройка. Нехта завэрбаваў, 
і вы зналі толькі двух другіх сяброў. Сыстэма была такая даволі 
бясьпечная. Бо калі здрадзіў, то ня мог утапіць дзесяць — толькі 
трох”.12 

Адзначым, што 20-гадовы Лужынскі ў той час жыў у беларускім 
лягеры ДП у Ватэнштэце. Паводле ўспамінаў Міхася Зуя, які восеньню 
1948-га патрапіў у Ватэнштэт, там ён “спаткаў сяброў БНП: Хведара 
Ільяшэвіча, Уладзімера Сеньку, Міхася Маеўскага і Аўгена Занкаві-
ча”.13 Хтосьці з гэтых асобаў і завэрбаваў М. Лужынскага. 

Як бачым, людзі вэрбаваліся, але “ніякіх заданьняў… не было”. 
Не было ніякай партыйнай працы. Нават сябра ЦК БНП Уладзімер 
Небагез пасьля казаў, што ў партыі “ніякай дзейнасьці не выяўляў”, 
“вялікай актыўнасці… не меў”.14 

Пасьля канферэнцыі, у канцы 1946-га ў заходняй Нямеччы-

не быў ня толькі 
выдадзены “Бю-
летэнь БНП”, але, 
як мінімум, адна 
партыйная адозва. 
Яе згадвае ў сваім 
“Паказьніку бела-
рускіх выданьняў 
на чужыне” Мікола 
Панькоў: “Браты 
Беларусы. Ідзе ўжо 
другі год, як вайна 
афіцыйна сконча-
на… Далоў акупан-
таў! Няхай жыве 
Вольная і Незалеж-
ная Беларусь! Бе-
ларуская Незалеж-
ніцкая Партыя”.15 

Таксама БНП у 
1945-1946 гг. выда-
ла свой статут, які складаўся з 24 параграфаў.16  У 1948 г. статут БНП 
зноў быў выдадзены ў Заходняй Нямеччыне.17  У 1949 годзе выйшла з 
друку праграма БНП на 20 бачынах. У прадмове адзначалася, што гэта 
другое выданьне, перапрацаванае, папярэдняе выданьне выходзіла 
нелегальна яшчэ ў Беларусі.18  Трэцяе і, відаць, апошняе выданьне 
праграмы БНП выйшла ў 1953 годзе.19 

Калі ў друкарскай справе ў БНП атрымлівалася няблага, дык ар-
ганізацыйны стан партыі з розных прычынаў не паляпшаўся. Ананімны 
сябра ЦК БНП нават у ліпені 1948-га пісаў, што “дзякуючы ваенным 
падзеям, рады БНП значна парадзелі ды сёньня яна фактычна зна-
ходзіцца ў стане рэарганізацыі”. 20 

Адчуваючы зьяўленьне канкурэнцыі ў выглядзе новапаўсталых 
палітычных партый у асяродку беларускіх эмігрантаў, БНП восеньню 
1946-га заяўляла: “Далой штучную шматпартыйнасьць! Мэта ва 
ўсіх нас адна, і толькі адна можа быць партыя, вядучы да яе. Такой 
партыяй можа быць толькі Беларуская Незалежніцкая Партыя, бо 
адна яна ўзьняла адначаснае змаганьне з гітлероўскім акупантам 
і чырвоным тэрорам на нашых землях у той час, як усе іншыя маў-
чалі”.21 

Больш дэталёва на пытаньні шкоднасьці “партыйнай хутарыза-
цыі” спыніўся Міхась Рагуля ў артыкуле “Дзьве тактыкі”. Ён адзначаў, 
што БНП не мае намеру ў будучыні “уводзіць нейкую аднабочнасьць 

у беларускае нацыянальнае жыцьцё”, але ў той час незалежнікі 
канкурэнтаў бачыць не жадалі. 

“Уласьціва кажучы, дасюль не паўстала ніводная палітычная 
група ці партыя, якая б мела нейкі акрэсьлены палітычны твар, 
— пісаў М. Рагуля. — Усе спробы тварыць нейкія палітычныя групы 
выяўлялі з аднаго боку здаровыя шуканьні ў напрамку арганізава-
ньня нацыянальных сілаў, а з другога боку былі вынікам асабістых 
амбіцыяў паасобных адзінак, якія не хацелі яшчэ пагадзіцца, што іх 
песенька ў беларускім руху ўжо сьпяяна”.22 

Але спыніць працэс зьяўленьня новых партый было немагчыма. 

“Міжпартыйная канферэнцыя” ў 
Міхельсдорфе і яе наступствы

4-5 сьнежня 1948 году ў Міхельсдорфе прайшла “Міжпартыйная 
канферэнцыя”, мэтай якой была “кансалідацыя сілаў усяе беларускае 
эміграцыі для барацьбы з бальшавізмам за вызваленьне Беларусі з 
савецкай турмы народаў”. У ёй удзельнічалі 32 прадстаўнікі ад “бе-
ларускіх дэмакратычных палітычных партыяў і кірункаў” (а менавіта 
— прадстаўнікі ад “беларускіх навуковых арганізацыяў, ад беларускае 
прэсы, ад беларускіх вайсковых арганізацыяў”, а таксама ад “беспар-
тыйнага беларускага актыву”). Былі прадстаўленыя Беларуская На-
родная Партыя (Яўхім Кіпель, Сымон Шаўцоў), Сялянска-Работніцкая 
Партыя Вызваленьня Беларусі (Радаслаў Астроўскі, Юры Сабалеўскі, 
Мікола Шчорс), Беларуская Сялянская Грамада (Васіль Рагуля) ды 
Беларуская Незалежніцкая Партыя. Толькі “Крывіцкая (Беларуская) 
Нацыянальна-Дэмакратычная Партыя” не адгукнулася на прапанову 
паўдзельнічаць у мерапрыемстве. 23 

Ініцыятарам правядзеньня канферэнцыі была Сялянска-Работніц-
кая Партыя Вызваленьня Беларусі, якая прапанавала іншым партыям, 
ва ўмовах падзелу беларускай палітычнай эміграцыі, “выпрацаваць 
для будучыні агульную лінію змаганьня супроць бальшавізму”. 24 

1 студзеня 1949 г. “Беларускае слова” ўжо падкрэсьлівала, што, у 
адрозьненьне ад іншых партый, у канферэнцыі прынялі ўдзел “прад-
стаўнікі Беларускай Незалежніцкай Партыі”. 25 

Больш правільна было б напісаць — сябры БНП, але ніяк не прад-
стаўнікі. Пра гэта сьведчыць надрукаваны газэтай “Бацькаўшчына” 
камунікат Замежнага сэктару БНП:

“У сувязі з зацемкай у “Беларускім Слове” № 1 аб міжпартыйнай 
канфэрэнцыі, якая быццам мела месца ў Міхэльсдорфе, замежны 
сэктар ЦК БНП паведамляе, што ён не даваў нікому з сваіх сяброў 
мандату на рэпрэзэнтаваньне Беларускай Незалежніцкай Партыі 
на вышэй успомненай канфэрэнцыі.

ЦК БНП — Замежны Сэктар”. 26 

Толькі на першы погляд публікацыя “Камуніката Беларускай Не-
залежніцкай Партыі” ў газэце “крывічоў” “Бацькаўшчына” выглядае 
дзіўнай. Прыхільнікам Рады БНР выгадна было падкрэсьліць, што 
мерапрыемства прыхільнікаў БЦР праводзілася з парушэньнямі. 
А Дз. Касмовіч, як выглядае, любым коштам спрабаваў навесьці ў 
партыі дысцыпліну.

У адказ на зьяўленьне камуніката, удзельнік той канферэнцыі, 
сябра ЦК БНП “Палын” надрукаваў у “Беларускім слове” адкрыты ліст. 
У ім ён адзначыў, што “ўдзел у працы Міжпартыйнай Канфэрэнцыі… 
гарманізуе з праграмай БНП”, што ён “не атрымаў ні аднаго ліста 
ад сяброў ЦК БНП, які б запярэчыў той удзел у працы Канфэрэнцыі”. 
Далей “Палын” піша: “На падставе гэтага раблю выснаў, што сябра, 
які ўзначальвае Замежны сэктар ЦК БНП, спрабуе, ня маючы на гэта 
ніякага права, падмяніць сабой ЦК БНП”. 27 

Дакладна ўстанавіць асобу “Палына” нам, на жаль, няўдалося. Б. 
і М. Рагулі, Ул. Набагез не палічылі б “недапушчальным зьмяшчэнь-
не камунікату Замежнага сэктару ЦК БНП на старонках партыйнага 
органу [“Бацькаўшчыны”], які тройчы абразіў Сьвятую Памяць сябры 
ЦК БНП Хведара Ільляшэвіча”.28  Найхутчэй ім мог быць Ігар Шчорс.* 
Праўда, у пастанове ЦК БНП ад 23 студзеня 1950 г. адзначалася, што 
на міжпартыйную канферэнцыю ў сьнежні 1948-га “ад ЦК БНП ніхто 
ня быў афіцыяльна дэлегаваны, аднак мясцовыя сябры партыі 
Ігар Шчорс і М. Сяднёў прымалі ўдзел у працы зьезду”.29  У студзені 
1950-га было вырашана прызначыць сталым прадстаўніком ад БНП 
у БМКК таго ж Ігара Шчорса.30 

Пры гэтым, у вядомых нам пратаколах паседжаньняў ЦК БНП ад 
сьнежня 1948 г. і ад студзеня 1950 г. няма згадкі пра прысутнасьць 
сярод удзельнікаў “Палына”. Таму гэтае пытаньне патрабуе далей-
шага вывучэньня.

Адзначым, што ў 1949 годзе ЦК БНП вызначыў сталым дэлегатам 
на паседжаньні “Беларускага Міжпартыйнага Каардынацыйнага Камі-
тэту” Міхася Зуя, але ён “ня здаўшы нікому справаздачы з свае там 
дзейнасьці, выехаў у Аўстралію”.31 

Ужо 23 красавіка 1949 г. БНП была сярод падпісантаў адозвы 
“Беларускага Міжпартыйнага Каардынацыйнага Камітэту”.32  Газэта 
“Беларускае слова” пісала, што ў сьнежні 1948-га на міжпартыйнай 
канферэнцыі “прысутнічалі, як прадстаўнікі паасобныя сябры Бела-
рускай Незалежніцкай Партыі, але самы ЦК БНП (замежны сэктар) 
не заняў яшчэ тады выразнага становішча ў гэтай галіне. Цяпер 
атрымана афіцыйнае паведамленьне ад ЦК БНП (замежны сэктар), 

ДАСЬЛЕДАВАНЬНІ

* Нельга выключыць, што ў ЦК БНП (Замежны сэктар) мог уваходзіць Уладзімер 
Сенька, і якраз ён мог быць тым загадкавым “Палынам”.

што ён цалком салідарызуецца з Міжпартыйнай Канфэрэнцыяй і 
вылучае свайго сталага адмысловага прадстаўніка ў Б. М. К. К.”.33

Раскол у Замежным сэктары БНП
Частка сяброў БНП ужо ў 1945-1946 гг. была заангажаваная ў 

дзейнасьць “Беларускага Нацыянальнага Цэнтру” — арганізацыі, 
якая прэтэндавала на кіруючую ролю ў серадовішчы беларускай 
палітычнай эміграцыі. Спачатку ў склад БНЦ уваходзілі дзеячы, якія 
неўзабаве апынуцца ў варожых лягерах — “крывічоў” (прыхільнікаў 
Рады БНР) і “зарубежнікаў” (прыхільнікаў БЦР). Аднак неўзабаве БНЦ 
стаў “крывіцкай” арганізацыяй, “зарубежнікі” зь яго выйшлі. Раскол бе-
ларускай палітычнай эміграцыі, які стаў відавочны ў 1946 г., канчаткова 
аформіўся на працягу 1948-га. Спачатку на палітычную арэну выйшла 
Рада БНР на чале з прэзідэнтам Міколам Абрамчыкам, пасьля была 
адноўленая БЦР, якой па-ранейшаму кіраваў Радаслаў Астроўскі. 

Вядома, што летам 1948-га, за паўгады да “афармленьня” расколу, 
частка сяброў ЦК БНП уваходзілі ў склад БЦР.34  Адпаведна іншая 
частка сяброў ЦК супрацоўнічала з Радай БНР. Вядома, што сябра ЦК 
БНП Уладзімер Набагез быў сябрам Рады БНР ужо ад 1946 году.35 

Міхась Рагуля сьцьвярджаў, што “адзін з нас [ён, Б. Рагуля ці Ўл. 
Набагез] ад імя БНП увайшоў у міжпартыйную каардынацыйную 
арганізацыю — Беларускі Нацыянальны Цэнтар”.36  Праўдападобна, 
гэта быў галоўны закід падчас выключэньня названых асобаў з пар-
тыі. 

19 сьнежня 1948 году, верагодна, у Ватэнштэце адбылося пасяджэ-
ньне ЦК БНП (Замежны сэктар). Паводле пратаколу, у ім удзельнічалі 
6 чалавек-сяброў ЦК, 2 краёвых кіраўнікі партыі, а таксама “сябра ЦК 
партыі на Бацькаўшчыне”.37  Міхась Рагуля пісаў вясной 1949-га, што 
“пасьля выезду з Эўропы аднаго і сьмерці другога сябры ЦК БНП, 
Замежны сэктар яго складаецца фактычна з 5 асобаў”. 38 

Гаворка вядзецца пра загінулага ў лістападзе 1948 году Хв. 
Ільляшэвіча і яшчэ адну асобу, нам невядомую. Які сябра ЦК БНП 
(Замежны сэктар) мог выехаць з Эўропы яшчэ да сьнежня 1948 году, 
пакуль неразгаданая таямніца. Як вядома, масавая эміграцыя ў 
ЗША, Канаду і Аўстралію пачалася толькі ў 1949 годзе, да таго часу 
выехалі толькі адзінкі. Вядома, што Міхась Рагуля і Аляксей Сянькевіч 
выехалі ў ЗША ў 1950-м, Барыс Рагуля і Ўладзімер Небагез — яшчэ 
пазьней.

Мы мяркуем, што Дз. Касмовіч (“Сава”) ўдала выкарыстоўваў міт 
пра “ЦК БНП на Бацькаўшчыне” у барацьбе за лідэрства ў партыі. 
Гэтым таямнічым “сябрам ЦК партыі на Бацькаўшчыне” мог быць 
толькі Міхась Зуй, які летам 1948 г. перайшоў з Польшчы, дзе быў 
на нелегальным становішчы з 1945-га году, у Заходні Бэрлін. Сам М. 
Зуй у напісанай незадоўга да сьмерці “Аўтабіяграфіі” адмаўляў свой 

удзел у паваенным беларускім партызанскім руху. Ён, нібыта, толькі 
хаваўся ў Польшчы. Удзельнікі арганізацыі М. Вітушкі сьцьвярджаюць, 
што да іх структуры ён дачыненьня ня меў. Дапускаецца, што Зуй 
мог удзельнічаць у нейкай аўтаномнай беларускай кансьпірацыйнай 
арганізацыі. Мог Зуй патрапіць і ў пастку МГБ, у выніку чаго быў ска-
рыстаны ў “сьляпую” для дэзынфармацыі заходніх спэцслужбаў.39 

Дарэчы, а ці быў Зуй сябрам ЦК БНП падчас вайны, што гэта 
пацьвярджае? Сам ён сьцьвярджаў, што быў у ЦК ад 1943 году.40  У 
кнізе “Другі Ўсебеларускі Кангрэс” пра Зуя чытаем: “удзельнік бела-
рускае антысавецкае партызанскае барацьбы, сябра Беларускай 
Незалежніцкай Партыі”.41  А ў подпісе пад здымкам Зуя, зьмешчаным 
у той жа кнізе, чытаем: “сябра ЦК БНП”.42 

Як мы пабачым, роля “Коласа” (М. Зуя) ў прыняцьці рашэньня 
пра выключэньне “крывічоў” была значнай. На паседжаньні ЦК БНП 
(Замежны сэктар) у сьнежні 1948-га ён прамаўляў пра “унутрыпар-
тыйны стан БНП на эміграцыі”, а “Сава” (Дз. Касмовіч) “прадставіў 
унутранае палажэньне ў ЦК БНП”. У пратаколе быў запісаны прысуд 
Рагулям і Набагезу: “На працягу пэўнага часу некаторыя сябры ЦК 
бязь ведама ЦК і ў тайне ад партыі супрацоўнічалі ў шэрагах іншых 
палітычных колаў, што ўваходзіць у супярэчнасьць з агульнапар-
тыйнымі прынцыпамі і зьяўляецца выступленьнем супраць $16 Cта-
туту БНП, на аснове якога даныя сябры падлягаюць выдаленьню з 
радоў БНП. Ненармальнасьць і шкоднасьць такога стану сьцьвердзіў 
дэлегат ЦК з Бацькаўшчыны”. 43 

У пастанове, зьмешчанай у бюлетэні “Праца і Воля”, адзначаец-
ца: “1. Заслухаўшы даклад сп. Савы і прыняўшы пад увагу занятае 
становішча дэлегата ЦК зь Беларусі, выключыць наступных сяброў 
ЦК з радоў БНП: 1.Барыса Рагулю, 2. Міхася Рагулю, 3. Уладзімера 
Набагеза, падаючы да ведама ўсім сябром партыі”. 44 

У “Рэзалюцыі Цэнтральнага Камітэту /замежны сэктар/ Бе-
ларускай Незалежніцкай Партыі аб унутрыпартыйным стане на 
эміграцыі” выключаным сябрам ЦК была дадзеная жорсткая ацэнка. 
Аказваецца, Рагулі і Набагез “прысталі” да БНП і нават “пралезьлі” 
ў яе кіраўніцтва, але выявіліся “няздольнымі да працы ў цяжкіх умо-
вах”, згубілі “ня толькі годнасьць сябры Беларускай Незалежніцкай 
Партыі, але і ўсякае пачуцьцё чалавечага гонару, спляміўшых сябе 
маральна, як сапраўдных кар’ерыстаў”. 45 

“ЦК партыі лічыць, што выбыцьцё іх з партыі толькі ўзмацняе 
самую партыю, яе аўтарытэт, яе баёвую здольнасьць”, — чытаем 
у згаданай рэзалюцыі.46  Тэза вельмі сумнеўная. Паводле Антона 
Шукелойця, “сваркі” ў БНП “мелі партыйны характар ці арыента-
цыйны”, і яны скончыліся пасьля выключэньня Рагуляў і Набагеза. 
“Тады Партыя перастала быць паважнай для ўсіх, у тым ліку й для 

мяне, — успамінае Шукелойць. — Камандаваў, па-мойму, Зьміцер 
Касмовіч там і тая група зь ім”. 47 

Гледзячы на тое, што на выключэньне з партыі і абразьлівыя рэ-
залюцыі адказаў толькі Міхась Рагуля, БНП і яе лёс ня быў для яго 
абыякавы, у адрозьненьне ад Б. Рагулі і Ўл. Набагеза. Ён апублікаваў 
у сакавіку 1949-га ў газэце “Бацькаўшчына” сваё “асьветчаньне”: 

“Паважаны спадар Рэдактар!
Таму, што ў “Рэзалюцыі Цэнтральнага Камітэту (замежны 

сэктар) Беларускай Незалежніцкай Партыі аб унутрыпартыйным 
стане на эміграцыі”, надрукованай у №1 часапісу “Праца і Воля”, які 
заве сябе “органам БНП”, зьмешчаны шэраг закідаў ў дачыненьні да 
мяне, маючых на мэце бясчэсьціць маё імя, як сябры гэтае партыі і 
чалавека наагул, гэтым ветліва прашу падаць да агульнага ведама 
праз Вашу газэту наступнае маё асьветчаньне ў гэтай справе:

1. Няпраўдай зьяўляецца, што ў паседжаньні Цэнтральнага Камі-
тэту (замежны сэктар) Беларускай Незалежніцкай Партыі дня 18-19 
сьнежня 1948 г. (аб якім гаворыць вышэй успомненая рэзалюцыя) 
ўзялі ўдзел 6 сябраў ЦК БНП (замежны сэктар).

Затое праўдай зьяўляецца, што пасьля выезду з Эўропы аднаго 
і сьмерці другога — сябры ЦК БНП, замежны сэктар яго складаецца 
фактычна з 5 асобаў, зь якіх у вышэй успомненым паседжаньні ўзялі 
ўдзел толькі 2 асобы. Рэшта 4 асобы, аб якіх гаворыцца ў камунікаце, 
гэта звычайныя сябры партыі, не ўваходзячыя ў склад яе ЦК.

2. Няпраўдай зьяўляецца, што кіруючыся матывамі асабіс-
тай кар’еры я “прыстаў у свой час да партыі і пралез нават у яе 
кіраўнічыя ворганы (у якасці сябры ЦК)”.

Затое праўдай зьяўляецца, што ўлетку 1942 году ў Менску 
я браў удзел у нелегальным арганізацыйным зьездзе Беларускай 
Незалежніцкай Партыі, актыўна супрацоўнічаў пры ўкладаньні 
праграмы і статуту яе і, пад партыйным псэўдонімам “Чорны”, 
зьяўляўся сябрам Цэнтральнага Камітэту партыі ад першага дня 
яе заснаваньня да апошняга часу, маючы ў непасрэдным падпара-
каваньні выдавецтва партыйнага органу “Бюлетэнь”.

3. Няпраўдай зьяўляецца, што я перайшоў у “крывіцкую групоўку”.
Затое праўдай зьяўляецца, што як сябра ЦК БНП, я займаў і зай-

маю няпрыхільнае становішча што да тактыкі Беларускае Нацыянал-
Дэмакратычнае Партыі (маё выступленьне на зьездзе Беларускага 
Нацыянальнага Камітэту ў Остэргофэне вясною 1948 г.).

Праўдай, аднак, зьяўляецца і тое, што, ня гледзячы на разыход-
жаньні праграмнага й тактычнага характару, якія розьняць нас ад 
іншых партыяў, а маючы наўвеце першую і галоўную мэту нашага 
змаганьня — незалежнасьць Беларусі, мы, як сябры ЦК БНП, увайшлі 

згодна з прынцыпам “роўныя з роўнымі” ў кантакт з тымі зь іх, якія ня 
толькі на словах, але ў сваёй дзейнасьці працуюць для дасягненьня 
гэтае мэты. Таму адзін з нас ад імя БНП увайшоў у міжпартыйную 
каардынацыйную арганізацыю — Беларускі Нацыянальны Цэнтр. 
Гэта згодна зрэштай з пастановамі 3-яй канфэрэнцыі БНП з дня 
30 верасьня 1946 г., якая падкрэсьлівае патрэбу супрацоўніцтва 
зь іншымі палітычнымі групамі (глядзі “Бюлетэнь” №6 — “Дзьве 
тактыкі”).

4. Няпраўдай зьяўляецца, што я, з двума другімі сябрамі ЦК 
БНП (замежны сэктар), “абвясьцілі сябе Беларускай Незалежніцкай 
Партыяй”.

Затое праўдай зьяўляецца, што, складаючы большасьць у ЦК 
БНП — замежны сэктар (3 на агульную колькасьць 5 сяброў), мы 
мелі поўнае права выступаць ад імя партыі і займаць тое ці іншае 
становішча ў пытаньнях палітычна-грамадзкага характару.

5. Няпраўдай зьяўляецца, што супрацоўніцтва БНП (якое ажы-
цьцяўляецца праз сяброў яе ЦК) зь іншымі палітычнымі групоўкамі, 
пярэчыць агульнапартыйным прынцыпам і зьяўляецца выступлень-
нем супраць параграфу 16 Статуту партыі.

Затое праўдай зьяўляецца, што Статут БНП забараняе звычай-
ным сябрам яе належыць да іншых партыяў ці палітычных групаў.

Інж[ынер] Рагуля Міхась.48 

Вяртаючыся да нарады ЦК БНП (Замежны сэктар) ад сьнежня 
1948 г. і прынятай на ёй рэзалюцыі, варта працытаваць яшчэ некалькі 
пунктаў:

“…ЦК Партыі (замежны сэктар) ухваляе:
1.падкрэсьліць сваю нязьменную падпарадкаванасьць ЦК на 

Бацькаўшчыне, сваю вернасьць праграме і Статуту Партыі, якія 
ня маюць нічога супольнага з ідэалёгіяй крывіцкай групоўкі і яе 
арганізацыйнымі прынцыпамі, і свае прынцыпы дэмакратычнага  
супрацоўніцтва з партыямі беларускага народу. Прасіць сб. Коласа 
паведаміць аб гэтым ЦК Партыі.

…6. Даручыць сб. Коласу апублікаваць гэтую рэзалюцыю дзеля 
таго, каб пазбавіць ворагаў партыі магчымасьці фальшаваць сап-
раўдны стан рэчаў”. 49 

Зноў падкрэсьлім, што гэта была “гульня”, спроба ўмацаваць сваю 
хісткую пазыцыю аўтарытэтам “ЦК БНП на Бацькаўшчыне”, якога 
насамрэч не існавала. 

Кіраўніцтва Замежным сэктарам БНП
Пытаньне абраньня кіраўніка Замежнага сэктару БНП было вы-

рашана верагодна толькі ў верасьні 1946 г. Маючы “Упаважненьне”, 

ДАСЬЛЕДАВАНЬНІ

падпісанае Родзькам, ім стаў Дз. Ка-
смовіч. Што да самога ЦК БНП (Замежны 
сэктар), дык ён быў сфармаваны на III 
партыйнай канфэрэнцыі ў верасьні 1946-
га. Верагодна, аўтаматычна ў яго былі 
ўключаныя сябры ЦК БНП з 1942-1945 
гг., якія апынуліся на Захадзе, а менавіта: 
Міхась і Барыс Рагулі, Аляксей Сянькевіч. 
Яшчэ некалькі чалавек туды ўвялі зь ліку 
шараговых партыйцаў. Відаць, пры пад-
трымцы Рагуляў, імклівую “партыйную 
кар’еру” зрабіў Уладзімер Набагез. У БНП 
ён уступіў толькі летам 1944-га ў Данцыгу, 
а па вайне ўжо стаў сябрам ЦК. Стаў сяб-
рам ЦК БНП (Замежны сэктар) і Хведар 
Ільляшэвіч, які падчас нямецкай акупацыі 
належыў да партыйнай філіі ў Беластоку. 

Пасьля расколу сьнежня 1948-га, калі Дз. Касмовіч і яго прыхільнікі 
выключылі з партыі Рагуляў і Набагеза, нейкі час існавалі “дзьве БНП”: 
уласна Замежны сэктар БНП, якім надалей кіраваў Дз. Касмовіч, і 
БНП, якой кіраваў М. Рагуля.

Што да апошняй, дык яна была нешматлікай групай, якая скла-
далася з незалежнікаў-прыхільнікаў Рады БНР (тыя ж Б. Рагуля, Ул. 
Набагез, Я. Сажыч, А. Шукелойць ды інш.). Ніякай дзейнасьцю, акрамя 
як удзел у прабээнэраўскіх зьездах, альбо падпісаньне адозваў, яна 
не адзначылася. Напрыклад, вядома, што ў 1949 г. БНП падпісалася 
пад дэклярацыяй “Беларускай міжпартыйнай канферэнцыі”, якая 
прайшла ў заходняй Нямеччыне. Пра тое, што гэта была менавіта 
група Міхася Рагулі, сьведчыць склад удзельнікаў мерапрыемства: 
акрамя БНП тры “крывіцкіх” партыі — Беларуская Нацыянал-Дэмак-
ратычная Партыя, Партыя Беларускіх Хрысьціянскіх Дэмакратаў і 
Рэвалюцыйна-Рэспубліканскі Ўсебеларускі Хаўрус.50 

У 1950 г. Міхась Рагуля выехаў у ЗША, пасьля чаго гэтая партыйная 
група спыніла існаваньне.

“Мы сядзелі на чамаданах, усё чакалі павароту на Бацькаўшчыну, 
— успамінае Барыс Рагуля. — У 1953 годзе пасьля карэйскай вайны 
стала ясна, што павароту ня будзе. Перад Калядамі я выехаў у 
Канаду”.51 

Уладзімер Набагез пасьля заканчэньня Лювенскага ўнівэрсытэту 
працаваў лекарам у Бельгіі. У ЗША ён прыехаў толькі ў студзені 1956 
году.52 

Барыс Рагуля вельмі скептычна ставіўся да дзейнасьці БНП у 
паваенны час. Ён пісаў аўтару гэтых радкоў: “Пасьля вайны БНП не 

Дзьмітры Касмовіч

прадаўжала акцыі. Нацыянальная работа праводзілася пад знакам 
БНР”.53 

У іншым выпадку Б. Рагуля ўспамінаў пра тое, як разыйшліся 
шляхі незалежнікаў: “Мы з Касмовічам пасьля вайны сустрэліся. Ён 
палітычна крыху не згаджаўся з намі. Рабіў асобную палітычную 
работу, але пазытыўную. Ён дагавор меў з прэзыдэнтам Аст-
роўскім. Я лічыў, што пазыцыя Абрамчыка больш рэалістычная. 
Маю ўражаньне, што брытанскія пэўныя колы (разьведка) шукалі 
сярод беларусаў супрацоўнікаў, абяцалі падтрымку “зарубежнікам”. 
Я з Астроўскім спатыкаўся і казаў яму, што яго роля ўжо кончаная 
і нам трэба трымацца лініі, каб быць альянтамі. Ён кажа: “Я знаю, 
што я раблю!” І даў мне выбар: далучыцца да іх ці ён мяне ня прыме 
да акцыі. А я кажу, што быў ужо ў акцыі”. 54 

Паводле М. Рагулі, пасьля “перавароту” сьнежня 1948 году, з Ка-
смовічам застаўся толькі адзін сябра ЦК (замежны сэктар; верагодна, 
Аляксей Сянькевіч), а астатнія, нібыта, “сябры ЦК” былі шэрагоўцамі. 
Гэта падобна да праўды. “Саве” давялося папаўняць склад ЦК. У 
сьнежні 1948 г. у склад ЦК (замежны сэктар) былі ўведзеныя краё-
выя кіраўнікі партыі “Явар” (Ягор Попка?) і “Гарбуз” (абодва жылі ў 
Нямеччыне).55 

 А як вядома з “Выпіскі з пратаколу № 3” паседжаньня ЦК БНП 
(Замежны сэктар), у ім удзельнічалі 6 чалавек (сяброў ЦК) “пры пры-
сутнасьці 2 краёвых кіраўнікоў партыі і сябры ЦК партыі на Баць-
каўшчыне”. 56  Атрымліваецца, што, паводле падлікаў Касмовіча, ЦК 
БНП (Замежны сэктар) стаў складацца з 8 чалавек. Аднак у студзені 
1950 г. у паседжаньні ЦК БНП у Ватэнштэце ўдзельнічалі толькі пяць 
асобаў: “Сава” (Касмовіч), “Сокал” (Занкавіч альбо Маеўскі?), “Ва-
лошка”, “Явар” (Попка?) і “Крапіва”. У тым жа 1950-м у ЗША выехаў 
Аляксей Сянькевіч. У Нямеччыне заставаліся Дзьмітры Касмовіч (у 
пачатку 1950-х ён зьмяніў партыйны псеўданім “Сава” на “Каршун”), 
Ягор Попка, Уладзімер Сянько (але ці быў ён сябрам ЦК, дакладна 
невядома).

Структура Замежнага сэктару
У адпаведнасьці са статутам партыі, арганізацыйна БНП складала-

ся з акруговых (у Беларусі) і краёвых (па-за яе межамі) арганізацый. У 
паваенны час Замежны сэктар БНП паўстаў у заходняй Нямеччыне, 
на тэрыторыі, акупаванай амэрыканскімі і ангельскімі войскамі. Пась-
ля паступовага расьсяленьня беларускіх эмігрантаў у іншых краінах 
Заходняй Эўропы там паўставалі і краёвыя прадстаўніцтвы БНП. 

У сьнежні 1948 г. існавалі дзьве краёвыя арганізацыі ў заходніх 

зонах акупацыі Нямеччыны (кіраўнікі — “Гарбуз” і “Явар”), у Ангель-
шчыне (кіраўнік — “Чорт”), Францыі (кіраўнік — “Пералаз”) і Бельгіі 
(кіраўнік — Уладыслаў Рыжы-Рыскі (“Груган”).57 

Пра персанальны склад краёвых арганізацый БНП вядома мала. 
Дакумэнтацыя калі і вялася, дык пераважна не захавалася. Прыкла-
дам, у Аўстраліі краёвым кіраўніком БНП быў Міхась Зуй. Адпаведныя 
паўнамоцтвы ён атрымаў у жніўні 1953 г., празь некалькі гадоў пасьля 
пераезду ў Аўстралію.

CENTRALNY  KAMITET
BIELARUSKAJ  NIEZALEZNICKAJ
PARTYI

Dn[ia] 10 Zniunia 1953 h.
№ 70/53

U P A U N A V A Z A N N I E.

Centralny Kamitet Bielaruskaj Niezaleznickaj Partyi hetym darucaje 
Sp. Z u j u  Michasiu reprezentacyju intaresau Bielaruskaj Niezaleznickaj 
Partyi na absary Australii.

U absiach jaho dziejannia uvachodzic:
1. Pasyrac Bielaruskuju Niezaleznickuju Partyju na absary Australii. 
2. Baravic intaresy Bielaruskaj Niezaleznickaj Partyi.
3. Miec lucnasc z bielaruskimi i insymi nacyjanalnymi arhanizacyjami  

b partyjami u Australii.
Usie paramumlennia z bielaruskimi i insymi arhanizacyjami i partyjami 

pavinny byc raniej uzhodnieny z CK-BNP i nabirajuc pounuju praunuju 
vaznasc pasla ratyfikavannia ich praz Centralny Kamitet Bielaruskaj 
Niezaleznickaj Partyi.

Kiraunik  Partyi:
Каршун

K a r s u n

CENTRALNY  KAMITET
BIELARUSKAJ  NIEZALEZNICKAJ

PARTYI*

*Друкуецца ўпершыню паводле копіі дакумэнта, атрыманай С. Яршом у 1995 
г. ад Міхася Зуя.

Сярод сяброў Краёвага прадстаўніцтва БНП у Аўстраліі былі Па-
вал Гуз (Дуброўскі), Янка Груша, Сяргей Анішчык, Уладзімер Шнэк. 
Інфармацыю пра апошніх трох, якія ўжо на той час памерлі, аўтару 
паведаміў П. Гуз, дадаўшы, што Шнэка “М. Зуй выкінуў [з партыі] за 
непаслухмянасьць”. 58 

У Аўстраліі апынуліся і іншыя сябры БНП, якія аднак арганіза-
цыйнай працай ахопленыя не былі. Дый тая мінімальная партыйная 
дзейнасьць замерла ўжо ў сярэдзіне 1950-х.

Ці не самым актыўным было Краёвае прадстаўніцтва БНП у Канад-
зе, якім кіраваў Кастусь Станюш (Станюсь). Ён, удзельнік беларускага 
антыбальшавіцкага партызанскага руху, апынуўся на Захадзе толькі ў 
канцы 1940-х. Разам зь іншымі былымі партызанамі пераехаў у Канаду 
і быў вельмі актыўны, ў тым ліку і ў іншых беларускіх эміграцыйных 
арганізацыях (Згуртаваньне беларусаў у Канадзе, Часовая ўправа 
беларускай праваслаўнай парафіі ў Таронта). Аднак пасьля адыйшоў 
ад беларускага руху і, нібыта, “перарабіўся на “паляка”.59 

Ня доўга праіснавала Краёвае прадстаўніцтва БНП у Бельгіі, якое 
трымалася найперш на асобе вельмі актыўнага Ўл. Рыжага-Рыскага. 
Верагодна, ужо ў 1948-1949 гг., з выездам Рыжага-Рыскага з Бельгіі 
ў Італію, а пасьля ў Гішпанію, арганізаваная партыйная дзейнасьць 
у гэтай краіне спынілася.60 

Пра дзейнасьць Краёвых прадстаўніцтваў у Ангельшчыне і Францыі 
інфармацыі няма. Таксама невядома, ці было арганізаванае ў пачатку 
1950-х Краёвае прадстаўніцтва БНП у ЗША, куды выехалі зь Нямеч-
чыны дзесяткі сяброў партыі. Паводле Вітаўта Кіпеля, БНП у ЗША 
існавала, але, як і іншыя некалькі партыяў, ня мела “ніякага рэальнага 
ўплыву на беларуска-амэрыканскую грамаду”. Адзіным выключэньнем 

Кіпель называе “Аб’яднаньне Беларускіх Нацыянал-Дэмакратаў”, якім 
кіравалі Аўген Каханоўскі (Калубовіч), Лявон Савёнак ды іншыя.61 

“Аднак усе беларускія палітычныя партыі перасталі йснаваць 
у канцы 50-х гадоў, калі было ўсьвядомлена, што гэтая форма 
палітычнае дзейнасьці ня мае ў Амэрыцы практычнага значаньня, 
— піша В. Кіпель. — З другога боку, пачалі фармавацца й актыўна 
дзеіць шматлікія арганізацыі, якія базаваліся на палітычнай плят-
форме галоўных амэрыканскіх палітычных партыяў — Дэмакра-
тычнае або Рэспубліканскае”.62 

Падтрыманьне кантактаў з 
кансьпірацыяй БНП у Беларусі і Польшчы

Замежны сэктар БНП у першыя паваенныя гады спрабаваў пад-
трымліваць кантакты з “БНП на Бацькаўшчыне”. Нагадаем, што БНП, 
як арганізаваная структура, у БССР у той час не існавала. Старшыня 
ЦК партыі Ўс. Родзька быў арыштаваны НКГБ, у рукі чэкістаў патрапілі 
і іншыя прадстаўнікі цэнтральнага і рэгіянальнага кіраўніцтва БНП, 
рэшта — альбо загінулі, альбо знаходзіліся на Захадзе. У БССР 
маглі аўтаномна дзейнічаць асобныя раённыя арганізацыі партыі 
ды меншыя групы і асобныя людзі. Значная частка сяброў БНП па-
поўнілі шэрагі беларускага партызанскага руху, якім кіраваў Міхал 
Вітушка (арганізацыя “Чорны Кот”), і ўжо ніякай партыйнай працай 
не займалася. Былы камандзір партызанскага атраду “Белавежа” 
(1945-1951 гг.) успамінае: “Але ніякай менавіта партыйнай працы 
не праводзілася, бо ў гэтым проста не было патрэбы. Атрады 
“Чорнага Ката” практычна выконвалі статутныя мэты БНП”. 63 
Ён сьцьвярджае, што М. Вітушка лічыў вясну-лета 1945 году часам 
спыненьня дзейнасьці БНП.* 

Як вынікае з паведамленьня пра III канферэнцыю БНП у верасьні 
1946-га, зьмешчанага ў шостым нумары “Бюлетэня БНП”, “пасьля 
доўгіх высілкаў” Замежнаму сэктару ўдалося ўстанавіць сувязі толькі 
з “паасобнымі зьвеньнямі Партыі на Бацькаўшчыне”. Праўда, 

*Нагадаем, што вясной 1945-га ў Бэрліне прайшла канферэнцыя БНП (у тых 
абставінах, калі большасьць цывільных беларускіх установаў з Бэрліну ўжо 
былі эвакуяваныя, у ёй удзельнічалі амаль выключна вайскоўцы). Яна прыняла 
рашэньне пра стварэньне “Беларускай Вайсковай Арганізацыі”, якая мусіла 
замяніць сабой БНП. Аднак арышт альбо гібель значнай часткі ўдзельнікаў 
канферэнцыі, верагодна, паставіў крыж на гэтым праекце. Гл.: Беларускі Супраціў, 
б. 163-165. Праўда, у першыя паваенныя гады ў Заходняй Нямеччыне выйшла 
ўлётка за подпісам “Замежнага Аддзелу Беларускай Вайсковай Арганізацыі”, а 
таксама статут БВА. Гл.: Беларускі й беларусаведны друк на Захадзе. Асобныя 
выданьні. Бібліяграфія. Складальнікі Зора й Вітаўт Кіпелі. Беларускі Інстытут 
Навукі і Мастацтва. — Нью-Ёрк-Менск, 2003, б. 42, 109.

адзначаўся “сталы рост БНП на Бацькаўшчыне”, якая дзейнічала ў 
падпольлі і захоўвала пазіцыі ў партызанскім руху.64 

Такім чынам, на верасень 1946 году Замежны сэктар БНП кантак-
таваў толькі з асобнымі групамі незалежнікаў за “жалезнай заслонай”. 
Праўдападобна, некаторыя зь іх былі легендаваныя НКГБ (МГБ) 
БССР. Да такой высновы можна прыйсьці, аналізуючы артыкул “На 
баявых становішчах”, зьмешчаны ў “Бюлетэні БНП” увосень 1946 г. 

У ім апісваецца дзейнасьць у 1945-1946 гг. партызанскага аддзела 
сябра БНП Караля на Браслаўшчыне і Дзісьненшчыне. Вядома, што 
ў верасьні 1944 г. каля Смаргоні дэсантаваўся І. Кароль, які атры-
маў ад ЦК БНП паўнамоцтвы па арганізацыі і кіраваньні партыйнай 
арганізацыі ў Вялейскай вобласьці. 30 кастрычніка 1944 г. ён быў 
арыштаваны ў Лідзе. 65 

Характэрна, што ў інфармацыі згадваюцца чуткі пра ліквідацыю 
аддзела, але, тым не менш, “у апошнім часе ён ізноў узнавіў акцыю ў 
Браслаўшчыне”. “З ім навязана лучнасьць”, — піша “Бюлетэнь БНП”. 
Зусім верагодна, што на месцы зьнішчанага партызанскага атрада 
зьявіўся спецаддзел НКГБ, альбо ён дзейнічаў там ад пачатку. Для 
правядзеньня апэратыўнай гульні савецкая дзяржбясьпека магла 
скарыстаць арыштаванага ў 1944-м Караля. Праз гэты канал НКГБ 
БССР мог ня толькі дэзынфармаваць Замежны сэктар БНП, але і 
перакідваць сваіх людзей на Захад, укараняючы іх у эміграцыйныя 
структуры і нават у разьведворганы заходніх дзяржаваў.

У артыкуле таксама згадваецца безымянны аддзел у раёне Каз-
лоўшчыны (цяперашні Дзятлаўскі раён), які, нібыта, налічваў “да 200 
жаўнераў”. Як вядома, два буйных партызанскіх аддзела — Геруса 
і Васілеўскага — дзейнічалі ў гэтым раёне да лютага 1945-га, калі 
былі ліквідаваныя. Пра існаваньне ў пазьнейшы час такога вялікага 
аддзела ў Ліпічанскай пушчы інфармацыі няма. Не пацьвярджаецца 
і апісаньне сумеснай апэрацыі згаданага аддзела разам з “аддзелам 
Л.” па захопу мястэчка Азярніца на захадзе Слонімскага раёну. Вера-
годна, і ў гэтым выпадку мы маем справу з легендаваным атрадам, 
які выкарыстоўваў рэальны факт існаваньня партызанскага атрада 
былога сябра КПЗБ Лабовіча. Паколькі ў інфармацыі таксама даволі 
дэтальна апісваецца бой партызанаў каля Казлоўшчыны, можна 
зрабіць выснову, што Замежны сэктар БНП атрымаў зьвесткі не ад 
звычайнага перабежчыка, а ад “партызана”. 

Яшчэ адна верагодная апэратыўная камбінацыя НКГБ прагляда-
ецца ў інфармацыі пра дзейнасьць “партызанцкага Аддзелу с[ябра] 
Алега ў Вялейшчыне”. Праўдападобна, маецца на ўвазе сябра БНП 
Алег Лапіцкі, які быў арыштаваны ў канцы 1944 г. Безумоўна, нейкія 
групы маглі дзейнічаць і пасьля яго арышту, але сам ён знаходзіўся 
за кратамі і савецкая дзяржбясьпека магла карыстацца яго імём у 

сваіх апэратыўных гульнях з эмігранцкім цэнтрам. 
Родзьку ў той час НКГБ не магло выкарыстаць у гэтых гульнях 

— факт яго арышту быў вядомы на Захадзе. Але ў “Бюлетэні БНП” 
пасьля інфармацыі пра арышт “Ваўка” адзначалася: “Аддзел адыйшоў 
у напрамку Налібокаў, дзе навязаў лучнасьць з с[ябрам] Канцавым”. 
Псеўданімам “Канцавы” была падпісаная адозва ЦК БНП, зьмешчаная 
ў 5-м нумары “Бюлетэня БНП” у сьнежні 1944-га. Галоўнай яе ідэяй 
было змаганьне створанага з “паўстанчага руху” БНП “Беларускага 
Краёвага Войска”.66  Аднак нам вядома, што ніякага аддзела ў Родзькі 
летам 1945-га ўжо не было, батальён “Дальвіц” быў распушчаны ў 
траўні 1945 г. у Чэхіі. Частка дэсантнікаў, сапраўды, адзінкамі і груп-
камі, легальна і нелегальна перабралася ў БССР. Што да Налібоцкай 
пушчы, дык у 1945 годзе там дзейнічаў спецаддзел НКГБ Ваўпша-
сава, які меў легенду “банды, створанай і перакінутай нямецкай 
выведкай”.67  

Нават калі ў прыведзеных вышэй выпадках НКГБ БССР сапраўды 
вёў апэратыўныя гульні, зусім не факт, што Замежны сэктар БНП 
паверыў ва ўсе легенды. У Касмовіча былі дасьведчаныя контрразь-
ведчыкі. Да таго ж Уладзімер Сенька падтрымліваў сувязь з Галоўным 
штабам М. Вітушкі і мог спраўдзіць некаторыя факты, якія, нібыта, 
мелі месца ў БССР. 

Было б памылкай думаць, што ў Замежнага сэктару зусім не было 
рэальных кантактаў за “жалезнай заслонай”. Яны былі, пра самыя 
каштоўныя зь іх у мэтах кансьпірацыі “Бюлетэнь БНП” не пісаў.* 
Паводле ўспамінаў былога сябра БНП В. Ю., у Польшчы існавала 
“невялікае падпольле БНП”. У канцы 1946 г. у амэрыканскай зоне аку-
пацыі Нямеччыны амэрыканскімі інструктарамі пачалася падрыхтоўка 
групы з васьмі асобаў, якія выказалі жаданьне вярнуцца ў Беларусь 
для барацьбы супраць бальшавікоў. Яны мусілі ісьці “праз каналы 
БНП”. З гэтага можна зрабіць выснову, што і ў складзе групы былі 
незалежнікі. В. Ю. лічыць, што да Беларусі група не дабралася, а 
знаходзілася ў Польшчы.68 

Паводле Дз. Касмовіча, М. Вітушка і яго партызаны змагаліся ў 
Беларусі “амаль да канца 1956 г.”. 69  Паводле яшчэ адной эмігра-
цыйнай крыніцы, “БНП… актыўна да 1956 году на бацькаўшчыне 
змагалася супраць бальшавіцкага акупанта”.70  Удава Дз. Касмовіча 
Надзея Міцкевіч-Касмовіч у лісьце да аўтара гэтых радкоў сьцьвярд-
жала, што яе муж падтрымліваў “падпольную сувязь” з М. Вітушкам 
да 1955 году.71 

*Некаторыя сябры БНП выкарыстоўвалі нелегальныя каналы сувязі для 
ліставаньня са сваякамі ў Беларусі. Аўтару гэтых радкоў давялося бачыць лісты, 
якія ў першыя паваенныя гады праз кур’ераў перасылаў сваёй дзяўчыне ў БССР 
сябра БНП Аўген Занкавіч. 

Яшчэ адну дату спыненьня “змаганьня БНП” у БССР супраць 
бальшавікоў прапанаваў Антон Шукелойць — 1957 год.72 

Праекты стварэньня Беларускага саюзу 
моладзі і Беларускага саюзу вайскоўцаў

Апошняе нам вядомае паседжаньне ЦК БНП (замежны сэктар) 
прайшло 23 студзеня 1950 году ў Ватэнштэце. На паседжаньні 
былі прысутнымі: “Сава” (Дз. Касмовіч), “Сокал”, “Валошка”, “Явар” і 
“Крапіва”. Абмяркоўваліся “мэтады працы ЦК і сяброў ЦК”, “мерап-
рыемствы па арганізацыйнаму ўмацаваньню шэрагаў партыі”, “чар-
говыя задачы працы сярод моладзі”, “вайсковая праца”, “дзейнасьць 
Беларускага Міжпартыйнага Каардынацыйнага Камітэту і газэты 
“Беларускае Слова”, “мерапрыемствы ў сувязі з перасяленьнем 
лягеру “АБЦ”.

Было заяўлена, што “павінна быць цеснае супрацоўніцтва паміж 
сябрамі ЦК і ў першую чаргу павінна быць сумленнае адношаньне 
да ўзятых на сябе абавязкаў”. Гэта толькі падкрэсьлівае, што нават 
некаторыя кіраўнікі партыі ўжо не ўспрымалі ўсур’ёз “партыйную 
дзейнасьць”.

Даклад аб “арганізацыйным умацаваньні шэрагаў партыі” зрабіў 
Дз. Касмовіч. У пастанове па гэтым пытаньні адзначалася: “Гэты 
колькасны рост шэрагаў партыі, з аднаго боку, і адыход з яе шэра-
гаў выпадковых і хісткіх элемэнтаў, расчараваных вынікамі другой 
сусьветнай вайны што да зьдзейсьненьня незалежнасьці Беларусі, 
з другога боку, — ставіць перад партыяй заданьне — правясьці 
неабходныя мерапрыемствы, накіраваныя на арганізацыйнае ўма-
цаваньне сваіх шэрагаў з тым, каб партыя магла быць здольнай 
і заўсёды гатовай выканаць тыя заданьні, якія стаяць перад ёю 
ў сучаснай і прышлай барацьбе беларускага народу за сваю нацы-
янальную і сацыяльную вольнасьць”. 73 

На нарадзе было вырашана правесьці да 1 чэрвеня 1950 году 
агульную рэгістрацыю сяброў партыі. Плянавалася выдача партыйных 
білетаў “усім зарэгістраваным сябром партыі”. ЦК зьбіраўся ўвесьці 
для ўсіх сяброў партыі “абавязковыя месячныя партыйныя ўнёскі” 
(“2% ад прыбытку”). 

Акрамя гэтага, толькі празь некалькі гадоў пасьля III канферэнцыі 
БНП партыйнае кіраўніцтва вырашыла наладзіць партыйную працу. 
Было ініцыяванае стварэньне “краёвых партыйных камітэтаў”, 
якія мусілі выбіраць канферэнцыі кіраўнікоў “пяцёрак”. У камітэтах 
плянавалася стварэньне “арганізацыйнага і культурна-прасьвет-
нага адзьдзелаў”. ЦК вырашыў увесьці абавязковыя штомесячныя 
партыйныя сходы ў пяцёрках. 

Нарада прыняла пастанову “аб стане і чарговых заданьнях бела-
рускага маладзёжнага руху”. БНП канстатавала, што “толькі правід-
ловая ўзгадаваная і выхаваная беларуская моладзь здольна нясьці 
сьцягі вызвольніцкай барацьбы, быць крыніцай для папаўненьня 
шэрагаў змагароў за беларускую справу і рэзэрватам партыі”.

Было вырашана, “поруч з беларускім скаўтынгам”, стварыць 
“Беларускі Саюз Моладзі”, “прызнаючы яго асноўнай формай бе-
ларускага маладзёжнага руху”. Задача гэта была нерэальная і не 
была рэалізаваная. У гэты час адбывалася ліквідацыя лягероў ДП, 
беларусы выязджалі альбо рыхтаваліся да выезду ў ЗША, Канаду, 
Аўстралію. У сувязі з гэтым спынялася дзейнасьць некаторых існу-
ючых арганізацый, таму ў такіх умовах не магло быць і гаворкі пра 
стварэньне новай структуры, тым больш маладзёжнай.* 

Разгледзеўшы “вайсковае пытаньне”, ЦК БНП пастанавіў: “Пры-
няць збройны ўдзел у барацьбе супроць СССР на выпадак вайны як 
апоры камунізма і расейскага імпэрыялізма”; “Дабіцца ад аліянтаў 
прызнаць часовы эміграцыйны ўрад, а Беларусь за самастойную 
дзяржаву, часова акупованую праз СССР”; “Дабіцца перадачы палон-
ных беларусаў у рукі беларускага тымчасовага ўраду”; “З прыходам на 
Беларусь стварыць збройныя сілы”; “Фармавацца ў тых краінах, дзе 
засьцігне вайна”; “Уступаць у Беларускі Саюз Вайскоўцаў, як адзіную 
форму вайсковае арганізацыі”; “Здабываць вайсковую асьвету”; “Узяць 
на ўчот усіх вайскоўцаў — сяброў БНП”; “Выдаць як найхутчэй страявы 
статут”; “БНП палітычна прызнае БЦР як адзіны адказны беларускі 
орган якому павінна падпарадкавацца ў збройным змаганьні”.74 

ЦК пастанавіў “сабраць матэрыялы і як найхутчэй выдаць пар-
тыйны нумар”. Праўдападобна, маецца на ўвазе бюлетэнь пад назвай 
“Праца і Воля”. Нам вядома, што на працягу 1949 году выйшлі два 
нумары выданьня, якое прыйшло на зьмену “Бюлетэня БНП”. Другі 
нумар “Працы і Волі” зьявіўся ў ліпені 1949 году.75  Пра іншыя нумары 
бюлетэня інфармацыі няма.

Чарговае паседжаньне ЦК БНП мусіла адбыцца да 31 студзеня 
1950 году, але ці адбылося, невядома. 

*Верагодна, праект стварэньня “Беларускага Саюзу Моладзі”, як і “Беларускага 
Саюзу Вайскоўцаў”, быў ня вузкапартыйным, а БЦРаўскім. У адозьве прэзыдэнта 
БЦР Р. Астроўскага ад чэрвеня 1951 году быў зьмешчаны заклік да салдатаў 
і афіцэраў “БКА, ОД і паліцыі” запісвацца ў Беларускі Саюз Вайскоўцаў. 
Адзначалася таксама, што “ўся беларуская моладзь павінна знайсьціся ў радох 
Беларускага Саюзу Моладзі”. Гл.: Прэзыдэнт Беларускай Цэнтральнай Рады. Да 
беларускае эміграцыі ўсіх краінаў сьвету // Аб’еднаньне (Лёндан), 1951, № 5-6 
(38-39), травень-чэрвень, б. 2-6.

Замежны сэктар БНП стаў адназначна 
арыентавацца на БЦР 

Пасьля “ачышчэньня” шэрагаў партыі ў сьнежні 1948 году ад прых-
ільнікаў “крывічоў” Замежны сэктар БНП адназначна стаў арыентавац-
ца на БЦР. Партыйцы працягвалі актыўна ўдзельнічаць у пленумах 
БЦР, займалі адказныя пасады ў выканаўчых ворганах Рады.

На 13-м пленуме БЦР, які прайшоў 26-27 снежня 1952 г. у Саўт-
Рыверы (ЗША), прысутнічалі 34 дэлегаты. На ім былі прадстаўленыя 
4 партыі, а сярод іх і Беларуская Незалежніцкая Партыя. Ад яе імя ў 
пленуме ўдзельнічаў Сьвятаслаў Коўш.76 

4-5 верасня 1954 г. у Саўт-Рыверы (ЗША) прайшоў 14-ы пленум 
Беларускай Цэнтральнай Рады, на якім адбыліся выбары прэзідэнта 
БЦР. Ім прадказальна абралі Радаслава Астроўскага.* 

“Каршун” ад імя ЦК БНП рассылаў лісты як краёвым партыйным 
кіраўнікам, так і кіраўнікам іншых арганізацый, агітуючы іх “выказаць 
сваю поўную палітычную дасьпеласьць” ды “аднадушна перавыбраць 
на Прэзыдэнта БЦР Праф. Р. Астроўскага”. 77 

Як відаць з дакумэнтаў пленума, Замежны сэктар БНП прымаў 
у ім актыўны ўдзел. У спісе 100 сяброў БЦР і дэлегатаў пленума 10 
чалавек — прадстаўнікі БНП (прыблізна столькі ж сяброў БНП былі 
пазначаныя прадстаўнікамі іншых арганізацый).** 

Сярод партыйных арганізацый-удзельніц пленума пазначана ня 
толькі Беларуская Незалежніцкая Партыя, але і найактыўнейшае 
краёвае прадстаўніцтва — “Беларуская Незалежніцкая Партыя ў 
Канадзе”. 78 

ЦЭНТРАЛЬНЫ  КАМІТЭТ  БЕЛАРУСКАЙ 
НЕЗАЛЕЖНІЦКАЙ  ПАРТЫІ

Краёвае Прадстаўніцтва 
у Канадзе

ПРЭЗЫДЫЮМУ  БЕЛАРУСКАЙ  ЦЭНТРАЛЬНАЙ  РАДЫ
Копія: Прэзыдэнту БЦР, Гасп. Р. Астроўскаму —
	 Старшыні Калегіі БЦР, Гасп. А. Руссаку —
	 Кіраўніку БНП (Зам. Сэкт.), Гасп. Каршуну —

*Сам Астроўскі ў пленуме ўдзелу не прымаў, ён у той час жыў у Нямеччыне. 
Гл.: Бюлетэнь 14-га Пленуму Беларускай Цэнтральнай Рады. — New York, 
1959. С. 34. 
**Сябры БНП з ЗША: Ігар Шчорс, Аўген Занковіч, Леанід Высоцкі, Мікалай 
Новік, Антон Меляшкевіч, Васіль Арцюшэнка; з Нямеччыны: маёр Дзімітры 
Касмовіч, Міхась Маеўскі; з Канады: Кастусь Станюш; з Аўстраліі: Павал 
Гуз. Пад 100-м нумарам у спіс быў упісаны “Каршун — дэлегат ад Беларускай 
Незалежніцкай Партыі, Нямеччына”. Вядома, што “Каршун” — гэта той жа 
Касмовіч. З якой мэтай ён згадваўся двойчы — загадка. Гл.: Бюлетэнь 14-га 
Пленуму Беларускай Цэнтральнай Рады. — New York, 1959. С. 8-12.

Дня 4-га верасьня г.г. у Саут Рывэры, ЗШПА зьбіраецца 14-ты 
Пленум Беларускай Цэнтральнай Рады, на парадку дня якога стаіць 
выбар Прэзыдэнта Беларускай Цэнтральнай Рады.

Краёвае Прадстаўніцтва Беларускай Незалежніцкай Партыі у Ка-
надзе прызывае Прэзыдыюм і Калегію Беларускай Цэнтральнай Рады 
прылажыць усе высілкі, каб на Прэзыдэнта Беларускай Цэнтральнай 
Рады быў аднагалосна перавыбраны Праф. Р. Астроўскі, законны 
насьбіт сувэрэнных правоў Беларускага Народу.

Усю, да гэтага часу, праробленую Прэзыдэнтам Р. Астроўскім 
працу на карысьць нашага народу Прадстаўніцтва БНП у Канадзе 
належыта ацэнівае і падтр[ы]моўвае.

Гэтым перавыбарам мы яшчэ раз задэманструем перад вольным 
сьветам Народную Волю выяўленую на II-гім Усебеларускім Кангрэсе 
і узмоцнім свой аўтарытэт.

Ж ы в е  Б е л а р у с ь !
За Краёвае Прадстаўніцтва
Беларускай Незалежніцкай Партыі у Канадзе —

/ — / К. Станюш*

305, Shaw St.
Toronto, Canada 79 

ЦЭНТРАЛЬНЫ  КАМІТЭТ
БЕЛАРУСКАЙ  НЕЗАЛЕЖНІЦКАЙ
ПАРТЫІ
Дн. 28 жніўня 1954 г.

ПРЭЗЫДЫЮМУ  14-ГА  ПЛЕНУМУ  БЕЛАРУСКАЙ
ЦЭНТРАЛЬНАЙ  РАДЫ
Цэнтральны Камітэт Беларускай Незалежніцкай Партыі шчыра 

вітае дэлегатаў 14-га Пленуму Беларускай Цэнтральнай Рады.
У гэты гістарычны момант, калі на парадку дня Пленуму стаяць 

важныя агульна беларускія справы, ад вырашэньня якіх залежыць наш 
загранічны аўтарытэт, а таксама нутраньняя кансалідацыя беларускай 
эміграцыі — Цэнтральны Камітэт Беларускай Незалежніцкай Партыі 

*Ва ўкладзеных у Бюлетэнь 14-га Пленуму Беларускай Цэнтральнай Рады 
“Важнейшых памылках друку” адзначаецца, што трэба чытаць не Станюш, а 
“Станюсь”. Менавіта гэты варыянт яго прозвішча стаіць у спісе дэлегатаў пад 
нумарам 75. Адзначым, што ў абвестках у газэце “Раніца” ад 1944 г. (“Раніца” 
(Бэрлін), 1944, № 38, 17 верасьня) і ва ўспамінах Дз. Касмовіча (Касмовіч Дз. За 
вольную і сувэрэнную Беларусь. — Вільня: Gudas, 2006, б. 209) ён згадваецца 
як “Станюш”. Верагодна, на эміграцыі былы партызан крыху зьмяніў сваё 
прозьвішча.

апэлюе да усіх дэлегатаў пры вырашэньні гэтых пытаньняў адкіну-
ць усе асабістыя непаразуменьні, амбіцыі і, для дабра беларускае 
справы, выказаць сваю палітычна-дзяржаўную дасьпеласьць, сілу і 
адданасьць нашаму народу.

Задэманстраваць сваю салідарнасьць з пастановамі II-га Усебела-
рускага Кангрэсу, а таксама усе дзяржаўныя пасады абсадзіць згодна 
здольнасьці, працавітасьці і нацыянальна-палітычнай дасьпеласьці 
кандыдата. 

Жадаем 14-му Пленуму БЦР канструктыўнай і плоднай працы.
Ж ы в е  Б е л а р у с ь !

За Цэнтральны Камітэт Беларускай Незалежніцкай Партыі —
/ — / Каршун
Кіраўнік Замежнага Сэктару БНП

Адрас:
D. Kasmowicz,
Stuttgart, Bad Cannstatt,
Steinhaldenfeld, Zuckerbergstr.
125/II, Germany 80 

1954 год стаў лёсавырашальным для Замежнага сэктару БНП. 
Крызіс у БЦР, барацьба Рады за ўплыў на палітычна-вайсковую 
арганізацыю “Беларускі Вызвольны Рух” зусім не ўзмацнялі эмігра-
цыйную групоўку, лідарам якой быў Радаслаў Астроўскі, а вельмі 
моцна аслаблялі. І ў гэты час Астроўскі ўцягнуў у змаганьне за БВР 
Дз. Касмовіча, а разам зь ім і БНП. 

  
“Канфлікт” з БЦР з-за Міхала Вітушкі

Дз. Касмовіч амаль ніколі не канфліктаваў з Беларускай Цэнт-
ральнай Радай. Адзіны вядомы нам выпадак здарыўся ў 1953 годзе. 
У той час неспадзявана сярод эмігрантаў узьніклі спрэчкі наконт 
таго, хто зрабіў больш для перапраўкі Міхала Вітушкі ў Беларусь. XIII 
Пленум БЦР у 1953 годзе заявіў, што гэта на яе (БЦР) загад паляцеў 
на Бацькаўшчыну змагацца з акупантамі Вітушка.81  У адказ на гэта ў 
газэце Галоўнага Штабу Беларускага Вызвольнага Руху “Незалежная 
Беларусь” (Лянгэнфэльд, Заходняя Нямеччына) зьявіўся ліст ЦК БНП, 
які перадрукоўваем цалкам: 

Высокапаважаны гасп. Рэдактару!
Не адмоўце, калі ласка, зьмесьціць на балонках Вашае газэты 

наступнае:
I.
У № 7 (13) газэты “Незалежная Беларусь” за жнівень г. г. быў 

надрукованы артыкул: “Хлусі Ніколка… але аглядайся”, дзе між ін-

ДАСЬЛЕДАВАНЬНІ

шым гаворыцца, што ў “крывіцкім” мэморыяле сярод пяці палітычных 
партыяў, якія быццам падтрымліваюць “крывіцкага” “тэстаментовага” 
“прэзыдэнта”, названа і Беларуская Незалежніцкая партыя.

У сувязі з гэтым ЦК БНП заяўляе: 
1. БНП, аб’ядноўваючы найлепшыя сілы беларускага народу, кіруе 

ў сучасны мамэнт антыбальшавіцкім партызантцкім рухам на Баць-
каўшчыне ў мэтах здабыцьця вольнасьці й незалежнасьці Беларусі.

2. БНП стаіць на грунце аховы традыцыяў і пастановаў, прынятых 
1-шым Усебеларускім Кангрэсам і абвешчаных актам 25 сакавіка 1918 
году ды ратыфікаваным 2-гім Усебеларускім Кангрэсам 27 чэрвеня 
1944 году.

3. БНП змагаецца за незалежнасьць і непадзельнасьць Беларусі 
ў яе этнаграфічных межах.

4. Разумеючы, што ў аб’еднаньні — сіла, БНП зьяўляецца старонь-
ніцай ня толькі маналітнага беларускага фронту, але й, прызнаючы 
прынцып вольнасьці й незалежнасьці для ўсіх народаў сьвету, стара-
ецца ўтрымліваць цесны кантакт з нацыянальнымі прадстаўніцтвамі 
іншых паняволеных народаў для ўтварэньня супольнага антыбаль-
шавіцкага фронту барацьбы.

5. БНП не падтрымоўвае ніякіх “тэстамэнтовых” прэзыдэнтаў, якія 
толькі разьбіваюць адзіны беларускі фронт ды фальшуюць гісторыю 
беларускага вызвольнага руху.

6. БНП уважае, што найменшае адхіленьне ад вызначанага актам 
25 сакавіка і пастановамі 2-га Усебеларускага Кангрэсу, незалежніц-
кага кірунку, зьяўляецца здрадаю беларускага народу і Бацькаўш-
чыны.

У сувязі з вышазначаным, успомненая крывіцкім мэморыялам, 
зацемка зьяўляецца чысьцейшай хлусьнёю.

БНП, згодна сваёй старой тактыцы, ня трубіць у фанфары аб сваёй 
дзейнасьці, а, знаходзячыся ў сталым кантакце з адпаведнымі анты-
бальшавіцкімі дзейнікамі вольнага Захаду, рашуча й бязупынна ідзе 
да свае мэты — зьнішчэньня бальшавізму й вызваленьня Беларусі з 
пад камуністычнага ярма.

БНП глыбока верыць, што, пры дапамозе Усемагутнага Тварца 
ды надзвычайнай ахвярнасьці сваіх сяброў, яна пастаўленую мэту 
асягне.

II.
У № 4 (10) газэты “Незалежная Беларусь” за травень 1953 г. у арты-

куле “13 чарговы пленум Беларускай Цэнтральнай Рады” была зьмеш-
чана рэзалюцыя 13 пленуму БЦР у справе нацыянальна-вызвольнай 
барацьбы беларускага народу, дзе, між іншым, сказана: “У пярыадзе 
2-ой усесьветнай вайны беларускі народ стварыў няўміручыя пом-
нікі гэтага змаганьня: беларускую самаахову, беларускую краёвую 

абарону, беларускія брыгады і сучасны беларускі нацыянальны пар-
тызантцкі рух з генералам Вітушкам на чале, змагаючыся ад 1945 г. 
на загад БЦР”.

Унікаючы неправільнага насьвятленьня гістарычных фактаў і 
хочучы аддаць належную пашану вялікім змагарам за вольную і не-
залежную Беларусь, ЦК БНП змушана зрабіць наступныя заўвагі: 

Сучасны антыбальшавіцкі беларускі партызантцкі рух на Бацькаўш-
чыне ёсьць дальшым цягом барацьбы, запачаткаванай Беларускай 
Незалежніцкай Партыяй у 1941-1942 г.г., калі перадавы беларускі 
актыў зразумеў, што тагачасны дыктатар Нямеччыны не нясе нам 
вызваленьня, а толькі зьнішчэньні. Ужо тады БНП паставіла стаўку 
выключна на свае сілы.

Адзін з лідэраў БНП — генерал Вітушка паляцеў на бацькаўшчыну 
ў канцы 1944 году, каб ачоліць там гэты антыбальшавіцкі рух беларус-
кага народу не на загад БЦР, а згодна пастанове ЦК БНП, якая боль-
шую частку сваіх сяброў скіравала на бацькаўшчыну для далейшага 
змаганьня супроць ворага. Другую нязначную частку сяброў партыя 
накіравала на Захад для лучнасьці з антыкамуністычным вольным 
сьветам, які, нажаль, у той час не разумеў, або не хацеў разумець 
сутнасьць камунізму.

У тэхнічным выкананьні гэтага загаду ЦК БНП, г. зн. у перакідцы 
генерала Вітушкі на Бацькаўшчыну, вялікую помач аказаў толькі аса-
біста прэзыдэнт БЦР праф. Р. Астроўскі, бо іншыя сябры БЦР, нажаль, 
у той мамэнт не разумелі якая вялікая ляжала на іх адказнасьць.

Сябры-ж БНП, не шкадуючы свайго жыцьця, адважна выконвалі 
загады ЦК БНП для дабра свайго народу і Бацькаўшчыны.

Такім чынам БЦР у гэтым гістарычным факце змаганьня генерала 
Вітушкі ня можа пахваліцца заслугаю.

Беларуская Незалежніцкая Партыя арганізавала гэты партызантцкі 
рух на Бацькаўшчыне ды асобай генерала Вітушкі яго ачоліла.

Цэнтральны Камітэт     
Беларускай Незалежніцкай Партыі
Кіраўнік партыі ( — ) Каршун
Замежны сэктар.
Штутгарт, 20. 9. 53 г.82

Рэдакцыя “Незалежнай Беларусі” — друкаванага воргану БВР 
— дадала ад сябе “невялічкую заўвагу”: “аддаючы належную пашану 
дзейнасьці БНП у часе 2-ое ўсесьветняе вайны і гэройству некато-
рых яе сяброў, мы ніяк, нажаль, ня можам дагледзецца надзвычайнае 
дзейнасьці гэтае партыі на эміграцыі”.

Безумоўна, на гэты камэнтар адклаў адбітак негатыўнага стаўлень-

ДАСЬЛЕДАВАНЬНІ

ня кіраўніка БВР і рэдактара газэты Л. Зарэчнага да Дз. Касмовіча.* У 
лісьце да Сяргея Хмары ад 22 чэрвеня 1954 г. Зарэчны пісаў:

“Дзіма Касмовіч ніякой пасады ў сэкрэтнай службе ня зойме. А 
БНП усе сэкрэтныя службы знаюць вельмі добра, але знаюць як аб 
мёртвым назове. Брытанская служба правярала “БНП” і нічога там 
не знайшла…”. 83 

Аднак у гэтай ацэнцы дзейнасці Замежнага сектару БНП ёсць 
пэўная доля праўды. 

Ціхая ліквідацыя Замежнага сэктару БНП
У 1949-1950-х гг., у сувязі з масавым выездам беларусаў зь Ня-

меччыны ў ЗША, Канаду, Аўстралію, партыйная праца БНП пачала 
заміраць. Актывісты былі ўцягнутыя ў дзейнасьць грамадзкіх, ветэ-
ранскіх арганізацый, той жа Беларускай Цэнтральнай Рады. Акрамя 
таго, трэба было ўладкоўвацца на новым месцы, цяжка працаваць. 
У выніку, БНП адыходзіла на другі-трэці плян.

Дзесьці ў 1955-1956 гг. Касмовіч ціха “пахаваў” Замежны сэктар 
БНП і больш не выступаў ад яго імя. Як сьведчыць жонка Касмовіча 
Надзея Міцкевіч-Касмовіч, БНП фактычна ўлілася ў Беларускі Вы-
звольны Фронт.84 

Праўда, яшчэ ў 1954-м Дз. Касмовіч быў прыхільнікам захаваньня 
БНП. Ён пісаў у лістападзе 1954 г. да прэзідэнта БЦР Р. Астроўска-
га: “На мяне акрамя Вас нажымаюць Русак, Зуй, Маеўскі і іншыя, 
каб ачоліць БВР, але я лічу, што БНП мае шырокае поле працы і 
абсалютна ўва ўсіх кірунках і каб Бог даў толькі сілы і магчымасьці 
выканаць абавязкі па гэтай лініі — найлепш, каб БВР аб’яднаўся з 
БНП — тагды бы можна было супольна працаваць…”.85 

Верагодна, Касмовіч супраціўляўся ня доўга і хутка паддаўся на 
абяцанкі Р. Астроўскага. Фармальна, кіраўніком Галоўнага штабу 
Беларускага Вызвольнага Фронту ён быў прызначаны ў кастрычніку 
1954 г., але выступаць у гэтай якасьці пачаў ад сакавіка 1955-га.86 

Адзначым, што якраз тады, у сакавіку 1955 году, зьявілася апошняя 
вядомая нам адозва ЦК БНП.87 У адрозьненьне ад партыйных даку-
мэнтаў 1954-га і ранейшых гадоў, згаданая адозва не падпісвалася 
ўжо “Замежным сэктарам”. Няма яго і ў артыкуле “Ад ЦК БНП”, які 
зьявіўся ў пачатку 1955 г. у газэце “Беларускае слова”.88  Такім чы-
нам, “Замежны сэктар” быў “ліквідаваны” самім Касмовічам у канцы 
1954 — у пачатку 1955 г. Магчыма, прычынай гэтага сталі кантакты 
Дз. Касмовіча з былымі ўдзельнікамі беларускага партызанскага руху 
(альбо нават і з самім яго кіраўніком Міхалам Вітушкам). Падчас іх 

*У сакавіку 1954 году БНП выступіла на баку БЦР у яе канфлікце з Л. Зарэчным 
і выдала адмысловую адозву ў гэтай справе. Гл.: Вяртаньне БНП, б. 158-161.

яму ў чарговы раз маглі заявіць, што ніякага “ЦК БНП” у паваеннай 
Беларусі не было, не праводзіла арганізаванай дзейнасьці і БНП 
— змагаліся ў падпольлі толькі яе аскепкі, сябры ж БНП у 1944-46 гг. 
(а некаторыя і пазьней) далучыліся да арганізацыі М. Вітушкі. 

У кастрычніку 1954 году ў “Беларускім слове” зьявіўся артыкул 
“Сябра БНП” пад назвай “Да сумленьня”. Аўтарам яго быў Дзьмітры 
Касмовіч.89 

Аўтар спрабаваў падвесьці вынікі 10-гадовай дзейнасьці бела-
рускай палітычнай эміграцыі, а найперш яе БЦРаўскай плыні. Аднак 
спачатку зьвярнуў увагу на ваенныя падзеі ў Беларусі, на абставіны 
зьяўленьня БНП: “Найлепшы беларускі вайсковы актыў адразу зра-
зумеў, што Вольнасьць і Незалежнасьць ніякаму народу не даюцца, 
а здабываюцца самім народам у змаганьні сваёю собскаю крывёю. 
Тады, вось, і паўстала тайная, моцная, вайсковая арганізацыя — Бе-
ларуская Незалежніцкая Партыя, заданьнем якой было змаганьне 
супроць ворагаў Беларусі і беларускага народу, бяз розьніцы хто яны 
і адкуль яны прыходзяць… Беларуская Незалежніцкая Партыя шы-
рака ахапіла арганізацыйна беларускі вайсковы актыў. Ад далёкага 
Бранску, дзе ў густых і непраходных лясох змагаліся з бальшавіцкімі 
бандамі ўзброеныя аддзелы, кіраваныя сябрамі БНП, да Берасьця і 
Пінску, дзе ў вязкіх балотах давалі адпор чырвонаму ворагу Беларусі 
бясстрашныя беларускія змагары”.90 

Касмовіч рапартаваў, што незалежнікі-эмігранты “прысягі не зла-

малі, а ЦК БНП, не зважаючы на цяжкія абставіны, не пакінуў сваіх 
змагароў, а рэарганізаваўшы і ўмацаваўшы свае рады, вядзе і далей 
гэтую няроўную і цяжкую барацьбу за праўду, волю і незалежнасьць, 
у надзеі на падтрыманьне яе ў адпаведны час вольным некамуніс-
тычным Захадам”. 91 

Аўтар з настальгіяй згадаў часы правядзеньня ў Менску Другога 
Ўсебеларускага кангрэсу, калі яшчэ “ня было падзелу на “крывічоў” і 
“зарубежнікаў”, “заходнікаў” і “усходнікаў”, а была адна згодная сям’я 
беларусаў!”.92  Ён заклікае беларусаў, якія апынуліся ў лягеры “кры-
вічоў” адумацца: “Дык адкіньма ўсялякія “тэстамэнты” і іх тварцоў, 
бо-ж яны вядуць не да вызваленьня, а па бездарожжу да скананьня 
і здрады...  Адкіньма такжа думку аб тварэньні нейкіх, бліжэй 
не акрэсьленых, “цэнтраў”, якія быццам імкнуцца аб’яднаць усю 
беларускую эміграцыю, а ў сапраўднасьці служаць толькі для заспа-
каеньня хвараблівых амбіцыяў паасобных адзінак ды разьбіваюць 
беларускую еднасьць!”. 93 

Касмовіч прапанаваў усім беларускім эмігрантам “зазірнуць у сваё 
сумленьне”. “Ці дастойна мы выконваем свой абавязак перад наро-
дам? Ці згодны і аднадумны мы ў сваіх высілках? Ці ідзём шляхам 
так аднадумна вызначаным усім нашым народам?”, — пытаецца 
ён. А пасьля непасрэдна зьвяртаецца да сяброў БНП і заклікае іх 
азірнуцца “на свае паступкі”, паслухаць “голасу свайго сумленьня, 
а калі яно ў Вас прыстыла, ускалыхнеце яго, растапеце да белага 
накалу, бо яно павінна застацца такім жа чулым і адданым баць-

каўшчыне, якім яно было раней, калі Вы 
бяз прымусу змагаліся і аддавалі сваю кроў 
за Беларусь. Няхай жа крыж Ярылы Вам і 
надалей паказвае дарогу для рэалізацыі 
народных ідэалаў!”. 94 

Зацемка “Ад ЦК БНП”, якая зьявілася ў 
пачатку 1955 г. у газэце “Беларускае сло-
ва”, нягледзячы на яе вонкавы аптымізм, 
падобная на чарговы разьвітальны ліст. 
Зь яго вынікае, што Касмовіча зноў хвалюе 
пытаньне сумленьня. Ён піша: “Шматлікія 
пісьмы, якія ў апошні час надыходзяць з 
усіх канцоў беларускага рассяленьня ў ЦК 
БНП, сьведчаць, што нацыянальнае сум-
леньне сяброў БНП — чыстае! Сябры БНП 
для справы вызваленьня свайго народу з 
пад бальшавіцкай тыраніі нясуць і гатовы 
надалей нясьці найцяжэйшыя ахвяры”.95 

У той жа час у зацемцы цытуюцца аптымістычныя лісты сяброў 
БНП з Канады, Аргентыны, Аўстраліі, Нямеччыны. Праўдападобна, 
Кастусь Станюш пісаў: “...нашыя канадыйскія хлапцы і дзяўчаты… 
зьяўляюцца сьмяротнымі ворагамі акупантаў Беларусі — бальшаві-
коў — і ў патрэбную хвіліну, аб’яднаныя і кіраваныя БНП пойдуць 
вызваляць Беларусь”. 96 

Тым часам перспэктыва гэтага “вызвольнага паходу” аддалялася. 
Людзі ўладкоўваліся ў новых краінах пражываньня, а Касмовіч так і ня 
здолеў выехаць зь Нямеччыны. Ён зь некалькімі памочнікамі “цягнуў” 
грамадзкую працу, разрываючыся паміж ёй, афіцыйнай працай ды 
сям’ёй.* Ня дзіўна, што ў тых цяжкіх варунках Дз. Касмовіч вырашыў 
спыніць гульню з БНП, якая ў рэальнасьці ўжо не існавала.

*У апублікаваным “БР” дзёньніку Дз. Касмовіча за 1955-1956 гг. знаходзім 
сьведчаньне пра варункі яго тагачаснага жыцьця. Запіс ад 15 сьнежня 1955 
г.: “Грамадзкае працы шмат. Няма людзей і не хапае часу ўсё перарабіць… 
Дапамога ёсьць мінімальная. Попка тэхнічна выдае Барацьбу (часопіс, ворган 
БВФ — СЁ), Манькоў тэхнічна абрабляе “Белар[ускае] Слова”. Іншая праца 
ўся на мне ляжыць…”. Запіс ад 30 сьнежня 1955 г.: “…Астроўскі не прыслаў 
жадных інструкцыяў, упаўнаважаньня, ані жаднае весткі. Яго абыякавасьць 
сапраўды параліжуе ўсю працу і ах[в]оту да працы… Наш актыў ня дзейнічае. 
Газэта ўжо ня выходзіць трэці месяц… ані матэрыялу, ані грошаў… Вось сам 
біся як хочаш… Матэрыяльна ня лёгка… Сямья — савецкая небязьпека яшчэ 
бліжэй…”. Цытуецца паводле публікацыі: Дзёньнік Дзьмітрыя Касмовіча // 
Беларускі Рэзыстанс, 2006, № 1 (3), б. 126-127.

Міхась Зуй, Дзьмітры 
Касмовіч, Ягор 

Попка, 1970-я гады. 
Штутгарт. Фота з 

архіву М. Зуя.

***
Дзейнасьць Замежнага сэктару БНП пакінула заўважны сьлед у 

гісторыі паваеннай беларускай палітычнай эміграцыі. Маючы абме-
жаваныя людзкія і матэрыяльныя рэсурсы, незалежнікі спрабавалі 
мабілізаваць сілы на выпадак вайны паміж Захадам і Савецкім Са-
юзам, каб паўдзельнічаць у змаганьні за незалежнасьць Беларусі. 
Аднак, не захаваўшы статус незалежнай палітычнай структуры, 
дапусьціўшы раскол партыі, рэшткі БНП патрапілі пад уплыў аднаго 
з палітычных цэнтраў беларускай эміграцыі, што і перадвырашыла 
яе далейшы лёс. 

Перадрук шостага нумару “Бюлетэня БНП” (№ 1 [6, 1946 г.], 15 
бачын). Перадрукоўваецца паводле копіі, атрыманай С. Яршом ад Ю. 
Туронка ў кастрычніку 1997 г.

Пільнуй, каб не папала ў рукі ворагу!

Бюлетэнь
Беларускай  Незалежніцкай  Партыі

Орган  Беларускага  Сялянска-Работніцкага 
Руху.

№ 6
З Ь М Е С Т

1. Партызанскі марш
2. Да сяброў БНП — ЦК БНП
3. Да Беларускіх Вайскоўцаў і Моладзі 
— Канечны
4. Нашае становішча
5. Дзьве тактыкі — Іра
6. На баявых становішчах — Інформ.
7. Аб палітычным палажэньні ў Эўропе.

І  Н  С  Т  Р  У  К  Ц  Ы  Я
АБ  КАРЫСТАНЬНІ  І  ПЕРАХОЎВАНЬНІ  “БЮЛЕТЭНЮ”

1. Пільнуй, каб не папаў “Бюлетэнь” у рукі ворага.
2. Ніколі не пакідай у няпэўным месцы. 
3. Як найменей насі пры сабе.
4. Прачытай сам, дай прачытаць свайму добраму знаёмаму — сь-

ведамаму беларускаму патрыёту, які ня здрадзіць і забяры назад.
5. Матар’ял выкарыстоўвай у гутарках з сябрамі, але будзь пры 

гэтым асьцярожны.

6. Перадавай іншаму толькі ў “чатыры вочы”, бяз прысутнасьці 
каго-небудзь трэцьцяга.

7. Аб загінуўшым нумары неадкладна паведамляй таму, ад каго 
атрымаў.

 _ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ 

З Д А Б У Д З Е М  Б Е Л А Р У С К У Ю  Д З Я Р Ж А В У  —

А Л Ь Б О  З Ь Г І Н Е М  У  Б А Р А Ц Ь Б Е  З А  Я Е.
 _ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ 

ПАРТЫЗАНСКІ МАРШ*

Сьлязамі край ўвесь сьцякае,
Прыгон зноў Беларусь цярпіць,
Руччамі кроў братоў сплывае,
Чужынцы хочуць нас здушыць...

Прыпеў

Ідзем удзень, ідзем начамі,
Сыны мы пушчаў і лясоў —
Ідзем бунтарнымі шляхамі
На бой з чужынцамі ізноў.

Ня плач, сястра, ня плач, матуля,
У бой адважны сын пайшоў,
Здабудзем волю штыхам, куляй,
Заплацім катам з барышом!

Прыпеў

Паможа Бог, бо праўда з намі,
Ня будзе вораг панаваць!

*У некалькі зьмененым выглядзе ён быў зьмешчаны ў “Зборніку песьняў 
беларускага жаўнера” (Саўт-Рывэр, Выданьне Згуртаваньня Беларуска-
Амэрыканскіх Вэтэранаў, 1975). У гэтай публікацыі адзначаецца, што аўтар 
словаў невядомы. У № 1 (3)“БР” ад 2006 году друкаваўся тэкст “Партызанскага 
маршу” з архіву генэрала Касмовіча. Назва мела прыпіску: “Сяброў БНП”.

ДАКУМЭНТЫ

Адважна ў бой! А над грабамі
Край родны будзе расьцьвітаць!

Прыпеў

Хай гром грыміць, маланка зьзяе,
Не загубіць беларусоў
Ужо зару дзень запаляе,
Мы хутка выйдзем ужо з лясоў.

Прыпеў

Д А  С Я Б Р О Ў  Б Н П

С я б р ы!
Вам кажуць, што вайна ўжо скончана, што сьвет уздыхнуў з 

палёгкай. А вы? Ці адчуваеце канец вайны? Ці можам мы ўздыхнуць 
з палёгкай у той час, як на прасторах Беларусі ў вагні прасьледава-
ньня, у полымі змаганьня сьцякае крывёй шматпакутны наш народ, 
крывавіцца ў змаганьні БНП?

Няхай уздыхае з палёгкай той, хто коштам гэтае крыві купіў на 
міжнародным чорным рынку спакой свайго шлунка і скуры і прабуе 
купіць спакой свайго сумленьня. 

Мы змораны, але ня зломаны, мы не разьбіты, бо нашыя рады 
злучаюць самаадданы парыў маладых з халодным гартам змагароў, 
прайшоўшых зьдзекі Картуз-Бярозы, жахі бальшавіцкіх “перасылак”, 
жудасьці гітлераўскіх КЦ-таў.

Мы — уцелаішчаная воля змаганьня нашага народу і таму мы ня 
можам быць і ня будзем зламаныя, разьбітыя! 

Загінуць могуць паасобныя змагары — жыць будзе Беларус-
кая Незалежніцкая Партыя!

І так, як у 1942 годзе, у часы жудаснага гітлераўскага тэрору, яна 
паўстала, каб змагацца з акупантам, так сёньня, узначальваючы пар-
тызанцкае змаганьне і вызвольны рух на Беларусі, яна зьяўляецца 
няпрымірымым ворагам новага, ня менш крывавага ворага — акупанта 
нашых земляў. Паўстанчы рух на Беларусі, узьняты Цэнтральным 
Камітэтам Беларускай Незалежніцкай Партыі — гэта выраз волі 
Беларускага Народу пазбыцца апошняга, найгоршага акупанта, гэта 
пратэст перад дэмакрацыямі Захаду, кінуўшымі насуперак абяцаньням 
Атлянтыцкае Хартыі на аўтар міру крывавую ахвяру з нашага народу 
ненасытнаму бальшавізму.

У нашым змаганьні мы ідзем поплеч з Украінскай  Паўстанчай 
Арміяй, з паўстанцамі Літвы, Латвіі, Эстоніі, Румыніі, Югаславіі — з 
усімі тымі, хто, змагаючыся з супольным ворагам, прызнае сувэрэнныя 
правы беларускага народу ў яго этнаграфічных межах.

Сябры Беларусі!
Шчыльней у рады ў змаганьні пад сьцягам БНП! Бел-чырвона-белы 

сьцяг змаганьня ўзьняты і ён не ападзе, пакуль застанецца хоць адна, 
здольная падтрымаць яго, рука! Далоў чырвонага маскоўскага акупан-
та! Зьнішчайце НКВД! Партыйнай сеткай ахапеце ўсё насельніцтва 
Беларусі! Хто ня можа змагацца са зброяй у паўстанчых радох няхай 
дапаможа партыі ў змаганьні арганізацыяй матар’яльнай дапамогі, 
шпіянажам. Усе мэтады змаганьня, вядучыя да пастаўленай партыяй 
мэты — Незалежнасьці Беларусі пахваляюцца. Міру няма і яго ня буд-
зе, пакуль 100 міліённая сямья народаў сярэдняй і паўднёваўсходняй 
Эўропы стогнуць у ланцугох маскоўска-бальшавіцкай азіятчыны.

Калі і будзе мір паміж Масквою, Лёнданам і Вашынгтонам, яго 
ня будзе ад Балтыцкага да Чорнага мораў, ад Одры да Дняпра і 
Дону. Яго ня будзе і на землях Беларусі.

С я б р ы  З а м е ж ж а!
Вы — адыйшоўшыя перад пераважаючым націскам бальшавізму з 

сьцятымі ў бясьсільнай злосьці зубамі на захад, вы — вывезеныя на 
нявольніцкую працу ў Нямеччыну, вы — ахвяры шматлікіх гітлераўскіх 
канцэнтрацыйных лягероў — не забывайце аб вялікім вашым абавязку 
перад партыяй і Народам.

Гуртуйцеся ў партыйныя рады і праз нашых прадстаўнікоў на-
вязвайце лучнасьць з Бацькаўшчынай. [нечытэльна] …і згуртуйце 
ў партыйных радох беларускую масу за мяжой, ня дайце ёй здэна-
цыяналізавацца, разьбіцца на нямаючыя пад сабой ніякага грунту 
варожыя адна другой арганізацыйныя групкі.

Далой штучную шматпартыйнасьць! Мэта ва ўсіх нас адна, і толькі 
адна можа быць партыя, вядучы да яе. Такой партыяй можа быць 
толькі Беларуская Незалежніцкая Партыя, бо адна яна ўзьняла ад-
начаснае змаганьне з гітлероўскім акупантам і чырвоным тэрорам на 
нашых землях у той час, як усе іншыя маўчалі. 

Праз апанаваньне партыйнай сеткай беларускага замежжа, уз-
гадоўвайце новыя рады змагароў за Незалежную Беларусь, якія за-
поўняць пашчэрбленыя рады змаганьнем. Няхай у сьцёкшыя крывёю 
паўшых герояў шчарбіны партызанцкага фронту ўліюцца сьвежыя 
зьвеньні новых змагароў з-за мяжы.

Навязвайце лучнасьць з сіламі варожымі бальшавізму, шукайце 
сярод іх сваіх саюзьнікаў!

Няхай ува ўсіх куткох зямное кулі паўстануць нашыя зьвеньні, каб 

ДАКУМЭНТЫ

у дзень Вялікага Штурму ў канцэнтрычнай атацы нашых краёвых і 
замежных сілаў, пры цесным баёвым супрацоўніцтве ў усеагульным 
супроцьбальшавіцкім змаганьні, на руінахімпэрыі апошняга дыктатара 
паўстала Вольная незалежная Беларусь.

Партыйныя сябры замежжа! Памятайце, што ваш шлях на Бела-
русь вядзе праз змаганьне, ахвяры, праз руіны імпэрыі чырвонага 
акупанта!

Сябры!
Чэсьць памяці згінуўшых у змаганьні за Вольную Незалежную 

Беларусь!
Жывыя — на становішчы!
Няхай жыве Беларуская Незалежніцкая Партыя!
Няхай жыве Незалежная Беларусь!

ЦЭНТРАЛЬНЫ  КАМІТЭТ
БЕЛАРУСКАЙ  НЕЗАЛЕЖНІЦКАЙ  ПАРТЫІ

_ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ 

СЯБРА  БНП —
ГАТОЎ  ЗАЎСЁДЫ  АДДАЦЬ  ЖЫЦЬЦЁ  ЗА  НЕЗАЛЕЖНАСЬЦЬ
І  ВОЛЮ  БЕЛАРУСІ, ЗАЎСЁДЫ ЗДЫСЦЫПЛІНАВАНЫ
[нечытэльна]  НЕПАХІСНЫ [нечытэльна]
…АХВЯРАЎ  ДЛЯ  АГУЛЬНАЙ  СПРАВЫ.

III  КАНФЭРЭНЦЫЯ
БЕЛАРУСКАЙ НЕЗАЛЕЖНІЦКАЙ ПАРТЫІ

30 верасьня 1946 году адбылася III Канфэрэнцыя Беларускай 
Незалежніцкай Партыі.

Пасьля доўгіх высілкаў навязаньня сувязяў з паасобнымі зьвеньня-
мі Партыі на Бацькаўшчыне і ў замежжы ЦК Партыі ўдалося сабраць 
на нараду дэлегатаў паасобных партыйных асяродкаў.

На канфэрэнцыі была дадзена ацэнка міжнароднага палітычнага 
палажэньня, абгавораны галоўныя мамэнты беларускага вызвольнага 
руху ў Беларусі і за рубяжом і намечаны канкрэтныя заданьні паасоб-
ных аддзелаў БНП на найбліжэйшы час. З заслуханых справаздачаў 
адзначаны сталы рост БНП на Бацькаўшчыне, якая захоўвае надалей 
пазыцыі партызанцкага руху і шырыцца ў падпольлі.

Пастаноўлена разгарнуць шырэй працу сярод эміграцыі ў тых 
краінах, дзе яшчэ ня існуюць арганізацыі БНП.

На канфэрэнцыі распрацована становішча БНП да розных іс-
нуючых беларускіх палітычных угрупаваньняў, якое пастаноўлена 
давесьці да ведама ўсіх сяброў БНП. 

Асаблівая ўвага на Канфэрэнцыі была зьвернута на працу сярод 
вайскоўцаў. Вайсковаму Аддзелу былі пастаўлены канкрэтныя зада-
ньні ў гэтай галіне. Дакладна распрацаваны і пытаньні зьвязаныя з 
працай Аддзелу Вайсковай Сувязі.  

Пастановы Канфэрэнцыі даручана праводзіць у жыцьцё паасоб-
ным аддзелам БНП.

ДА  БЕЛАРУСКІХ  ЖАЎНЕРАЎ  І  МОЛАДЗІ

На працягу апошніх гадоў ужо трэцьці раз зьмяніўся акупант нашае 
Бацькаўшчыны Беларусі. За кожным разом нацякалі рэкі крыві, пайшлі 
бясконцыя калёны на ўсход і захад у чужацкую няволю, а на родных 
гонях гайсаў зьненавіджаны вораг, ці то ў постаці крывавага СС, ці 
зноў ненасытнага чырвонага ката. Шмат разоў зрываўся Беларускі 
Народ да няроўнага змаганьня і кожны раз падаў зьняможаны, зьліты 
крывёй пад цяжкім ботам акупанта.

Але ці дарма змагаўся ён?
Ці дарма праліта столькі гарачай крыві? Не! На гэтай крыві вы-

расьце новае дрэва — Незалежная Беларусь!
Шмат палягло ахвяраў за гэты высокі ідэал, але іх было замала, 

відаць, бо акупанты і далей [нечытэльна] на нашай зямлі. Без ахвя-
раў мы не здабудзем волі і незалежнасьці. Ахвяраў баяцца ня трэба. 
Трэба быць гатовым заўсёды аддаць жыцьцё за свой край і народ. 
Наш дух моцны!

“Сілён, княжа, караць, галаву сілён зьняць,
Ня скуеш толькі дум ланцугамі!” —

Кажа наш пясьняр і гэтыя словы, якія ён уклаў у вусны народнага 
гусьляра, адпавядаюць і нашым імкненьням! Мы імкнемся да Цябе, 
Маці Краіна, Беларусь Дарагая. І сёньня за Цябе змагаюцца лепшыя 
Твае сыны, знайшоўшы прытулак у Тваіх непраходных лясох і пуш-
чах. Сьмерці і ахвяраў яны не баяцца. “Лепш памерці, чым жыць на 
каленах” — гэта іх кліч.

Да гэтага вялікага змаганьня ў найбольш крытычны мамэнт вы-
ступіла і Беларуская Незалежніцкая Партыя. Яна гуртавала ў сваіх 
радох увесь беларускі актыў, які зразумеў, што Беларускі Народ 
у сваіх імкненьнях да Незалежнасьці павінен апірацца толькі і вы-
ключна на сваіх уласных сілах, бо палітычныя каньюнктывы могуць 
быць выкарыстаны выключна, як мамэнты, дапамагаючыя але не як 
вырашаючыя змаганьне.

ДАКУМЭНТЫ

БНП не спрачалася за тыя ці іншыя праграмныя ўстаноўкі, бо 
лічыла, што на гэта знойдзецца час у Незалежнай Беларусі. Мэта 
БНП — незалежна ад праграмы — змаганьне!

Таму і сёньня БНП не адступае ад гэтага прынцыпу і вядзе зма-
ганьне на Бацькаўшчыне і пашырае сваю дзейнасьць і за яе межамі, 
гуртуючы баездольны актыў, які ня словамі, а чынам пракладзе шлях 
да Незалежнай Беларусі. БНП гуртуе ў шчыльныя, здысцыплінаваныя 
рады расьцярушаныя па ўсім сьвеце беларускія сілы, каб прыгатаваць 
іх да апошняга маршу, па Волю і Незалежнасьць Беларусі!

І таму я зьвяртаюся з заклікам у першую чаргу да Вас, Беларус-
кія Жаўнеры і Беларуская Моладзь, якія ня ўсьпелі яшчэ заразіцца 
гнільлём эміграцыйнага жыцьця!

Гуртуйцеся пад сьцягам БНП! Уступайце ў яе Вайсковы Аддзел! 
Вядзеце падрыхтоўчую і ўсьведамляючую працу сярод нашай эмігра-
цыі, раскіданай па чужых асяродках. Ня дайце [ёй] згінуць духова!

Будзьце гатовы, каб у адпаведны момант на Кліч Вайсковага 
Аддзелу БНП працягнуць руку дапамогі Вашым Братом на Бацькаўш-
чыне! Стойце на варце нашых найсьвяцейшых ідэалаў! На вас чакае 
Маці-Беларусь!

Будзьце гатовы на кліч БНП уліцца ў рады Беларускай Арміі!
Канечны.

 
НАШАЕ  СТАНОВІШЧА

Далучэньне “беларускага” Епіскапату да Расейскай Зарубежнай 
Царквы выклікала насьледкі, якія прадбачыла БНП ужо ад самага за-
існаваньня гэтага факту, а тэндэнцыя ў гэтым напрамку заўважалася 
ўжо значна раней. Насьледкі гэтыя палягаюць перадусім у тым, што 
“беларускі” Епіскапат адчыніў дзьверы ў значную масу беларускае 
эміграцыі для расейскіх вялікадзяржаўных элемэнтаў, пачынаючы 
ад белай і канчаючы чырвонай ахварбоўкай, элемэнтаў, якія спрытна 
выкарыстоўваюць  царкоўную шыльду для захаваньня хоць блізіру 
адзінства “великого русского народа”. Чаму беларускія і ўкраінскія 
нацыянальныя групы на эмірацыі зьяўляюцца для гэтых элемэнтаў 
“сольлю ў воку”, няма патрэбы выясьняць. Але існаваньне моцнай 
беларускай  ўкраінскай эміграцыі крыжуе пляны гэтых сучасных і 
мяркуючых расейскіх імпэрыялістаў у будучыні. Вось таму яны за 
ўсякую цану імкнуцца замазаць нацыянальныя розьніцы, падсоўваючы 
агульнае паняцьце праваслаўных, прапагуючых засноўваньне пра-
васлаўных грамадаў, за чым хаваюцца іх вялікадзяржаўніцкія пляны. 
Ня могучы дзейнічаць адкрыта, яны ўжываюць розныя махлярскія 
спосабы, дзякуючы якім  імкнуцца здабыць сабе ўплывы.

БНП, разумеючы сутнасьць усяе гэтае акцыі, кляйміць далучэньне 
“беларускага” Епіскапату да Расейскае Зарубежнае Царквы, бачачы 

ў ім ня толькі здраду беларускіх ідэалаў, ня толькі здраду Акту 25 
Сакавіка, але і відавочнае шкодніцтва ў нацыянальным беларускім 
жыцьці /і ня толькі на эміграцыі/. Епіскапат сваім самавольным кро-
кам змусіў беларускія нацыянальныя сілы на эміграцыі непатрэбна 
траціць энэргію на супроцьдзеяньне той шкоднай нам рабоце, якая 
цяпер там-сям ужо праводзіцца сярод беларускай эміграцыі. Замест 
таго, каб разам з беларускім актывам аб[’]еднываць усе беларускія 
сілы на эміграцыі пад беларускім сьцягам, Епіскапат дапамагае ў 
разьбіцьці нацыянальнага адзінства нашае эміграцыйнае сям[’]і тым, 
каму на гэтым залежыць.

Беларускія нацыянальна стойкія сілы зар[‘]ентаваліся ў сутнасьці 
гэтага, здавалася-б, дробнага факту /бо “беларускі” Епіскапат па 
свайму складу і не зьяўляўся ў вялікай меры беларускім/ і пачалі 
біць у набат!

БНП прайшла-б сяньня міма гэтага факту, калі б ён не закранаў 
інтарэсы беларускага вызвольнага руху. БНП у замежжы выступала 
і выступае супроць разьбіцьця беларускага нацыянальнага фронту, 
які прабуюць правакацыйна падміноўваць з найбольш чулага месца 
расейскія вялікадзяржаўнікі розных ахварбовак карыстаючыся таннай 
паслугай “беларускіх” епіскапаў.

Кожны сябра БНП павінен ведаць аб гэткім нашым становішчы 
ў гэтай справе і выступаць актыўна супроць усялякае дзейнасьці[,] 
якую могуць прабаваць на гэтым грунце варожыя беларускай справе 
сілы.

Характэрна, што пэўнае ўгрупаваньне беларускае інтэлігэнцыі 
/памінаючы іх “тактыку”, якой яны засланяюцца/ у гэтай справе заняло 
нядвузначнае становішча, выяўляючы адразу сваю ідэалягічную бяс-
хрыбетнасьць. На царкоўнай нарадзе увосені мінулага году, скліканай 
па ініцыятыве гэтай групы і загадзя падрыхтаванай у дэталях, толькі 
адзін голас запратэставаў супроць нацыянальнае здрады Епіскапату. 
Прысутныя сябры нарады, у большасьці сябры гэтае групы, выступіў-
шае пад слушным назовам, відаць, салідарызаваліся з становішчам 
Епіскапату, бо нават моўчкі прайшла міма асьведчаньня Епіскапату, 
што Расейская Зарубежная Царква нават і не зьмяніла назову.

Гэта ужо, здаецца, ня толькі справа “тактыкі”!...

_ _ _ _ _ _ _ _ _  _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ 

МЫ  ЗМАГАЕМСЯ  СУПРОЦЬ  КОЖНАГА,  ХТО  НЯСЕ  НЯВОЛЮ  
НАШАМУ  НАРОДУ!

ДАЛОЎ  ЧЫРВОНАГА  АКУПАНТА.
_ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ 

СЬМЕРЦЬ  БАЛЬШАВІЗМУ!
_ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ 

ДАКУМЭНТЫ

_ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ 

П А М Я Т У Й М А 
А Б   М А Г І Л А Х 
З А Г І Н У Ў Ш Ы Х   З А   В О Л Ю   І 
Н Е З А Л Е Ж Н А С Ь Ц Ь   Б Е Л А Р У С І !
_ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ 

ДЗЬВЕ  ТАКТЫКІ

БНП, выступаючы за кансалідацыю ўсіх актыўных беларускіх сілаў 
для супольнага змаганьня за вызваленьне Беларусі з-пад бальшавіц-
кага панаваньня і здабыцьця Яе незалежнасьці, з пільнасьцю сочыць 
за парушэньнямі тых ці іншых палітычных угрупаваньняў, шукаючы 
з імі сувязі, супрацоўнічаючы з імі, уцягваючы іх у фронт змаганьня, 
або змагаючыся з імі, калі яны дзейнічаюць на шкоду беларускаму 
вызвольна-нацыянальнаму руху.

Праводзіць ідэі змаганьня за ідэалы Беларускага Народу ў шырокія 
народныя гушчы, прыцягваць яго да актыўнага ўдзелу ў гэтым змагань-
ні — вось адзіна правільныя шляхі ў разгортваньні сапраўднага народ-
нага руху, выявіцелькай якога зьяўляецца БНП. Захоўваючы баявы і 
строга канспірацыйны характар у сёньняшні мамэнт, БНП ані на хвіліну 
не забываецца аб тых заданьнях, якія стаяць перад ёю ў сучасным і 
будучыні, як партыяй, якая бярэ на сябе адказнасьць перад гісторыяй 
за лёс нашага Народу. Толькі пры разуменьні імкненьняў і патрэбаў 
найшырэйшых масаў народу, дзяленьні з ім долі і нядолі можа быць 
пэўным у іхняй падтрымцы і мець права быць выражальнікам іх ін-
тарэсаў і волі. Не кабінетнымі разважаньнямі і словамі, а штодзённай 
працай і змаганьнем навяжацца непарыўная споенасьць нашага руху. 
Беларускі партызан дзеля гэтага і карыстаецца падтрымкай народу, у 
першую чаргу сялянства, бо ў ім кожны бачыць абарону і вызвольніка 
народу. Але партызанцкі рух, які сёньня стаіць на пазыцыях абароны 
і падрыхтоўкі ў пэўным мамэнце выльлецца ў масавы народны зрыў, і 
тады БНП з падпольля і з лесу выйдзе на чало масавага руху і возьме 
на сябе яго кіраўніцтва. Вось чаму памыляўся-б той, хто лічыў-бы, 
што БНП вымагае ад сваіх сяброў баявой дзейнасьці, уменьня ва-
лодаць зброяй і ёй біць ворага, дзе толькі яна з ім спатыкаецца, але 
ня менш вымагаецца ад кожнага сябры і палітычнае вышкаленьне, 
штодзённая палітычна-грамадзкая праца, грамадзкая актыўнасьць 
на кожным кроку. Толькі вырастаючы з самых гушчаў народу, гарту-
ючыся ў штодзённым змаганьні, мы будзем заўсёды пэўны, што мы 

на правідловым шляху, што мы і наш народ — адно.
БНП стаіць на грунце шырокай народнай барацьбы[,] у якую павін-

ны быць уцягнуты ўсе актыўныя сілы народу і дзеля гэтага лічыць 
шкодным зьявішчам у беларускім вызвольным руху ў сяньняшні ма-
мэнт уводжаньне партыйнай хутарызацыі, якая стварае непатрэбныя 
перагародкі, якія часта не дазваляюць накіраваць актыўныя сілы на 
адзін шлях. Ня маючы ніякіх замераў уводзіць нейкую аднабочнасьць 
у беларускае нацыянальнае жыцьцё ў будучыні, БНП сёньня выступае 
супроць тых формаў партыйніцтва, якія ня раз цяпер вырастаюць на 
эміграцыі на нездаровай глебе і адцягваюць частку актыўных сілаў 
на зманлівыя сьцежкі.

Уласьціва кажучы, дасюль не паўстала ніводная палітычная група 
ці партыя, якая б мела нейкі акрэсьлены палітычны твар. Усе спробы 
тварыць нейкія палітычныя групы выяўлялі з аднаго боку здаровыя шу-
каньні ў напрамку арганізаваньня нацыянальных сілаў, а з другога боку 
былі вынікам асабістых амбіцыяў паасобных адзінак, якія не хацелі 
яшчэ пагадзіцца, што іх песенька ў беларускім руху ўжо сьпяяна.

Паступова заўважаецца адсеў здаровага нацыянальна элемэнту 
ад таго пустазельля, якое ўжо настолькі парасло[,] што яго лёгка 
распазнаць.

Ацэньваючы сяньняшняе палітычнае палажэньне на эміграцыі, мы 
можам адзначыць /памінаючы БНП/ дзьве групы, якія зарысаваліся ідэ-
алягічна і задакумэнтавалі сваю дзейнасьць. Адна група адарваўшыся 
ад здаровае шырокае нацыянальнае працы, якую яна актыўна вяла 
спачатку, з дзіўным папросту упорам пачала зводзіць усю сваю працу 
да неразважнага ўводжаньня назову “Крывіі”. Другая група, таксама 
пачаўшы спачатку здаровую працу, пачала восьсю нацыянальнай 
справы стаўляць царкоўныя пытаньні, ня бачачы па-за імі шырэйшага 
пляну нашага вызвольна-нацыянальнага руху. У выніку гэтага паўс-
талі непажаданыя і шкодныя зьявішчы ў жыцьці нашай эміграцыі, якія 
выніклі з памылак абедзьвух груповак. Аднак, здаровыя нацыянальна 
сілы хутка зразумелі шкоднасьць такое тактыкі гэтых групаў і пачалі 
адыходзіць на праўдзівы шлях шырокае нацыянальнае працы.

Але няхай ніхто не забываецца, што разрыў паміж беларускім 
нацыянальным актывам і шырокімі масамі беларускіх работнікаў і 
сялян на эміграцыі — гэта заданьне нашых ворагаў. І той з беларусаў, 
хто дапамагае хоць у найменшай меры да яго ўводжаньня, паносіць 
поўную адказнасьць за сваю дзейнасьць.

Не апраўдываючы ў нічым тактыку “крывіцкае” групоўкі ў нядаўным 
яе мінулым, мы хочам перадусім зьвярнуць увагу на шкоднасьць, 
якая вынікае з тактыкі другое групы. Гэтая тактыка ўжо атрымлівае 
выразны палітычны зьмест, бо аддае шчыра веруючыя масы, дзе яны 
знаходзяцца бяз моцнага нацыянальнага актыву, пад поўнае ўзьдзе-

ДАКУМЭНТЫ

яньне расейскіх элемэнтаў найразна роднейшых адценяў, а перадусім 
бальшавіцкіх. Усе яны, не памінаючы “уласаўскіх” отпрыскаў, стаяць 
на варожым нам грунце расейскае вялікадзяржаўніцкае палітыкі.

Вывад з гэтага адзін: усе здаровыя беларускія сілы павінны зараз-
жа зьмяніць свае пазыцыі, стаць на грунт шырокае нацыянальнае 
працы і знайсьці шляхі да кансалідацыі.

БНП дацэньвае важнасьць рэлігійных пытаньняў у нашым на-
цыянальным жыцьці, але сьцьвярджае*, што сучаснае становішча 
адказных за рэлігійнае жыцьцё дзейнікаў ідзе ў разрэз з нашым 
нацыянальна-вызвольным рухам і вымагае ўважлівых адносінаў ў 
боку нашае эміграцыі.

Сябры БНП усюды павінны супроцьдзейнічаць дзейнасьці варожых 
элемэнтаў сярод беларусаў, не дапускаць да паслабленьня беларус-
кага нацыянальнага фронту і разьбіцьця нацыянальнай еднасьці!

І р а **

СЯБРА  БНП, ДЗЕ-Б  ЁН  НЯ  БЫЎ, НЯ  СПЫНЯЕ
СВАЁЙ  ДЗЕЙНАСЬЦІ, ЗНАХОДЗІЦЬ  СЯБРОЎ  І  СЫМПАТЫКАЎ,
ЗДАБЫВАЕ  ЎПЛЫЎ  СВАЁЙ  ДЗЕЙНАСЬЦЮ,
СЯБРОЎСКАСЬЦЮ  І  БЕЗЗАГАННЫМІ  ПАВОДЗІНАМІ !

_ _ _ _ _ _ _ _ _ _ _ _ _ _ __ _ _ _ _ _ _ _ _ _ _ _ _ _ __ _ _ _ _ _ _ 

КАЛІ  ТЫ  САПРАЎДЫ  ЛЮБІШ  СВАЮ  БАЦЬКАЎШЧЫНУ
І  СВОЙ  БЕЛАРУСКІ  НАРОД  І  ХОЧАШ  ІХ
ВОЛІ  І  НЕЗАЛЕЖНАСЬЦІ  —  УСТУПАЙ  У  БАЯВЫЯ
РАДЫ БНП !

НА БАЯВЫХ СТАНОВІШЧАХ

Апошнія камунікаты аб дзейнасьці партызанцкіх аддзелаў у 
Беларусі адзначаюць узнаўленьне акцыі Аддзелу с[ябра] Караля 
ў ваколіцах Браслаўя, дзе ён асабліва актыўна праводзіў акцыю ў 
лютым — маі 1945 году, маючы ў сваім Аддзеле да 500 жаўнераў. Ён 
зьнішчаў агентаў НКВД, пераважна па сельсаветах, быў для іх сталай 
пагрозай. НКВД і бальшавіцкія партыйныя  работнікі распаўсюджвалі 

*У тэксьце — “сьцьвярджэньне”.
**Праўдападобна, гэта псеўданім рэдактара “Бюлетэня БНП” Міхася Рагулі.



57

чуткі, што быццам гэты Аддзел ужо зьнішчаны. Аддзел, аднак, панёс-
шы значныя страты, перакінуўся ў сумежныя раёны Дзісьненшчыны. 
Толькі ў апошнім часе ён ізноў узнавіў акцыю ў Браслаўшчыне. З ім 
навязана лучнасьць.

Ня спыняецца і пашыраецца партызанцкі рух у Слонімшчыне. 
Аддзел, які дзейнічае ў гэтым раёне, налічвае да 200 жаўнераў. Час-
тыя аблавы, арганізаваныя НКВД[,] дасюль не далі ніякіх значных 
рэзультатаў. З апошніх большых сутычак адзначаны бой у ваколіцах 
Казлоўшчыны. Страты Аддзелу выносілі 8 забітых, трох захоплена 
жывымі. Да гэтага часу яны знаходзяцца  ў турме ў Менску. З савецкага 
боку забіта да 20-ці чалавек. Аддзел здабыў 3 кулямёты, 17 аўтаматаў 
і іншую зброю. З савецкага боку забіта да 20 чалавек. Аддзел адыйшоў 
у ваколіцы Зэльвы, дзе ўвайшоў у сувязь з Аддзелам Л. /у ліку да 150 
чалавек/. Супольнымі сіламі было апанована мястэчка Азерніца, дзе 
выбіты ад[д]зел НКВД. Аддзел сябры ЦК БНП Ваўка, прабіваючыся 
ў глыб Беларусі, натрапіў на моцныя савецкія сілы і змушаны быў 
уступіць з імі ў бой. С[ябра] Воўк, моцна ранены[,] з групай сяброў 
захоплены савецкімі сіламі. Аддзел адыйшоў у напрамку Налібокаў, 
дзе навязаў лучнасьць з с[ябрам] Канцавым.

Адзначана дзейнасьць партызанцкага Аддзелу с[ябра] Алега ў 
Вялейшчыне, якая праводзілася паасобнымі групамі Аддзелу ў ва-
коліцах Кабыльнікаў, Мядзелу, Нарачы і Ільі. 

Ня спыняе дзейнасьць партызанцкі Аддзел палк. Г. на абшары 
Меншчыны і Случчыны.

На Палесьсі паасобныя партызанцкія групы раскіданы ў многіх 
мясцовасьцях і карыстаючыся падтрыманьнем насельніцтва, знаход-
зяцца блізу вёсак. Сувязь з імі прыпадковая. Шмат паасобных групаў 
дзейнічае сумесна з УПА.

У зімныя месяцы партызанцкая дзейнасьць значна сьціхла ў сувязі 
з цяжкімі ўмовамі.

Інформ.

ПАЛІТЫЧНАЕ  ПАЛАЖЭНЬНЕ  Ў  ЭЎРОПЕ

Па доўгіх гадох крывавых ваенных сударагаў сьвет сяньня прыціх 
у адносным супакоі і адноснай фікцыйнай згодзе. Ды вельмі харак-
тэрным для сучаснай паваеннай пары ёсьць тое, што ня гледзячы на 
шматмільённыя ахвяры, на тысячы сялібаў і гарадоў у руінах, неяк 
ніхто нідзе не гавора, што мінулая страшная вайна была апошняю 
вайною сьвету. Наадварот — усе і ўсюды, як вялікія, так і малыя 
дзяржавы і народы дзеюць і паступаюць так, быццам ужо заўтра мела 
выбухнуць вайна наступная, ня менш крывавая.

Сьведчыць гэта аб тым, што мінулая вайна не разьвязала людзям 
аснаўных наросшых сяньня гістарычна-палітычных супярэчнасьцяў. 

ДАКУМЭНТЫ

Сталася нават наадварот — у сваім выніку яна яшчэ больш іх закту-
алізавала і завастрыла, паставіла іх рубам для той ці іншай разьвязкі і 
для сучаснай людзкасьці і няма сяньня ні ў кога сумніву, што супярэч-
насьці гэтыя раней-пазьней мусяць быць разьвязаныя, незалежна ад 
вялічыні новых ахвяраў і незалежна таго, ці мы будзем сабе жадаць 
нават, ці не абмінуць іх, абысьці неяк на сваім гістарычным шляху 
ніводнаму народу сьвету ніяк не ўдасца.

Падобна як многія народы сярэдняй Эўропы і народ Беларускі ў 
мінулай вайне перажыў нязвычайныя зьнішчэньні, і меў нязвычайна 
вялікія страты як у людзях, так і ў вартасьцях народнай гаспадаркі. Ува 
ўсёй нечалавечай жудасьці Беларускі народ адчуў на сабе зялезныя 
клешчы двох безаглядна жорсткіх “братніх” сабе рэжымаў — нямецка-
гітлероўскага, чырвонага маскоўскага фашызмаў.

І найгорш, што ўсе панесеныя так цяжкія ахвяры ў канчальным 
выніку вайны не прынясьлі беларускаму народу ні вызваленьня, ані 
нават якога-небудзь палітычнага паслабленьня. Наадварот. Нашая 
Бацькаўшчына і наш Народ знайшліся сяньня ў трагічным палажэньні, 
палажэньні супольным для шмат якіх іншых народаў Эўропы, палажэ-
ньні народа-нявольніка, народа, замкнутага за шчыльнай [нечытэльна] 
…“зялезнай заслонай” бальшавіцкай Масквы. 

Там, на Бацькаўшчыне, шалее сяньня шалёны чырвоны фашыс-
тоўскі тэрор, тэрор, якога нашая зямля яшчэ дагэтуль ня знала. 
Масавыя арышты, расстрэлы, ссылкі ў конц-лягеры і шырокая народ-
на-партызанцкая барацьба па лясох і пушчах Беларусі характэрызуе 
сяньняшняе палітычнае палажэньне.

Яшчэ ніколі беларускія землі не перажывалі так цяжкога, трагічна-
жудаснага гістарычнага мамэнту. Яшчэ ніколі на жывое цела Беларусі 
Масква не налягала так усім цяжарам безагляднага варварскага 
імпэрыялістычнага дэспотызму як сяньня.

І перад палітычна-думаючымі беларусамі, дзе б яны сяньня не 
знайшліся, ці яшчэ дома, ці ў лясох Беларусі, ці далёка ад роднай 
зямлі на эміграцыі, паўстае пытаньне: што далей?

Калі мы глянем на агульнае палажэньне ў сучаснай Эўропе, у ўва 
ўсім сьвеце, мы лёгка зецемім [нечытэльна] …разьвіцьцё падзеяў у 
кірунку далейшых магчымых кардынальных пераменаў, якія раней-
пазьней прыдуць на наш кантынент, мусяць прыйсьці, бо ня можа 
астацца і захавацца сучаснае палажэньне, калі дзесяткі народаў 
прыкаваныя ланцугамі няволі да калясьніцы аднаго з пераможцаў 
сучаснай вайны.

На ўсім сьвеце адбываецца ачавідная полярызацыя сілаў волі, 
свабоды, як для адзінкі, так і для народаў, так і з другой стараны 
канцэнтрацыя сілаў чорнай рэакцыі, якая адмаўляе ўсялякае права 
на дэмакратычную свабоду чалавека, якая трактуе чалавека толькі як 
нявольніцкую працоўную сілу, якую паводле сваёй-жа самаволі тры-
мае да пары яшчэ ў рабскім марным жабрачым жыцьці, або нішчыць 

тысячамі, мільёнамі ўсьцілая касьцьмі нявінных сваіх грамадзянаў 
шырокія сібірскія ледавітыя прасторы.

Трэба не забывацца, што чым большыя абшары захоплівае су-
часны зьверскі чырвоны фашызм, чым больш народаў панявольвае ў 
сваіх імпэрыялістычных лапах, тым больш нажывае сабе сьмяротных, 
непахісных ворагаў. Сяньня масавыя староньнікі чырвонага тоталізму 
існуюць яшчэ толькі далёка ад межаў тоталістычнай дзяржавы. У 
абсягу яе граніц існуе неабсяжнае мора ненавідзячых сьмяротнай 
ненавісьцяй людзей, якія [нечытэльна] на жыцьцёвай практыцы ўсю 
[нечытэльна] ману [нечытэльна] бальшавіцкіх лозунгаў, абяцанак і 
ідэяў.

Такое палажэньне, зразумела, можа трываць толькі да пары, 
толькі да надыходу вялікага гістарычнага сьвята, да мамэнту агуль-
най сьвятой рэвалюцыі усіх паняволеных народаў проціў чырвонай 
рэакцыйнай дыктатуры, чырвонага тэрору і тоталізму.

Ведаючы і ўсьведамляючы гэта, трэба нам і належна паступаць, 
трэба гатавацца быць вечна гатовымі да гэтага мамэнту, быццам 
часіна агульнай акцыі выб’е ўжо заўтра. Ці стан такі будзе трываць 
меншую чы большую колькасць гадоў, але час [нечытэльна] …для 
ўсіх народаў і даволі працы і вольнага нацыянальнага жыцьця. [не-
чытэльна] …і наш абавязак ня быць тады апошнімі, не стаяць ззаду 
на парозе новых шчасьлівых гістарычных дзён.

Да гэтага мусім сяньня рыхтавацца з кожнага гледзішча і ў кож-
най галіне. Усе будуць патрэбныя на родных вольных гонях. Кожная 
здольнасьць і кожная спецыяльнасьць, кожная працавітая рука, кожны 
чалавек, кожнае сэрца ня будуць лішнімі.

Вораг нас рассыпаў па сьвеце, масавымі далейшымі вывазамі і 
ссылкамі хоча расцярушыць па розных краінах і кантынентах, хоча 
аслабіць нашу нацыянальную творчую моц і сілу. Мы-ж у адказ на 
гэта мусім мацавацца і гартавацца, мусім павялічыць свае рады, 
каб заступіць тых, што ўжо ня вернуцца, тых, што ўжо палі слаўнаю 
сьмерцю.

Мусім ісьці да таго, каб тады, як выб’е час, з здвоенымі сіламі, з 
здвоеным гартам і дасьведчаньнем выступіць у апошні бой.

На роднай зямлі сіверам марозным вораг хоча затушыць у народзе 
веру і надзею ў прыход вызваленьня.

Там, у жудасных умовах, нашыя найлепшыя сябры падтрымліва-
юць агонь змаганьня. Прыдзе час, і гэты агонь распаліцца ў вялікую 
народную барацьбу.

Будзьма- ж на варце! Зьбірайма сілы!
Арганізуйма нашыя шчыльныя баявыя рады — пад сьцягам 

БНП.

ДАКУМЭНТЫ

Паведамленьне НКВД БССР 
аб агентурнай працы сярод 

беларускіх нацыяналістаў на 
тэрыторыі акупаванай немцамі 

Польшчы. 1940 год

“БР” ня першы раз зьвяртаецца да тэмы перадваеннай беларускай 
антысавецкай кансьпірацыі 1939-1941 гадоў.* У той час, калі дзейна-
сьць у гэты пэрыяд польскага падпольля і партызанскага руху добра 
дасьледавана, дык беларускі Супраціў не зьвяртаў на сябе пільнай 
увагі. Адбывалася гэта найперш праз недаступнасьць крыніцаў, што 
нараджала памылковую думку пра адсутнасьць беларускай актыўна-
сьці пры “першых саветах”. 

Дарэчы, і савецкія спэцслужбы спачатку ня бачылі асаблівай пагро-
зы з боку беларускіх нацыяналістаў. Толькі ў траўні 1941-га намесьнік 
наркама дзяржбясьпекі СССР Кабулаў падпісаў указаньне НКГБ 
БССР “аб актывізацыі мерапрыемстваў па выяўленьні і распрацоўцы 
Беларускага нацыяналістычнага падпольля”. Паводле дакумэнта, 
яно мела цэнтар у Вільні, пашырала сваю дзейнасьць ня толькі на 
Заходнюю Беларусь, але і на ўсходнія вобласьці БССР, імкнулася 
аб’яднаць “на адзінай платформе барацьбы з Савецкай уладай” усе 
беларускія палітычныя сілы — ад левых да правых. Што да тактыкі, 
дык яна зводзілася ў той час да “да захоўваньня кадраў, прыстасава-
ньня да існуючай сытуацыі, распаўсюду нацыяналістычнага ўплыву і 
максімальнай кансьпірацыі антысавецкай працы”.**

З прыведзенага ніжэй дакумэнта даведваемся, што НКВД БССР 
шукала выхады на беларускую кансьпірацыю праз эміграцыйныя 
цэнтры, найперш праз варшаўскі Беларускі камітэт. Вельмі паказаль-
нае заданьне мелі некалькі савецкіх агентаў, перакінутых у Варшаву: 
“Выявіць шляхі і спосабы сувязяў “БКС” з існуючымі на тэрыторыі 
Савецкага Саюза беларускімі нацыяналістычнымі арганізацыямі”.

*Напярэдадні. Погляд савецкай дзяржбясьпекі на стан беларускага вызвольнага 
руху вясной 1941 году // Беларускі Рэзыстанс, 2006, № 1 (3), б. 77-80; Клявец 
Р. “Іван Зацяты… рыхтуецца да нападу на савецую ўладу”. Антысавецкія 
кансьпірацыйныя арганізацыі, ліквідаваныя НКВД БССР у 1939-1940 гг. // 
Беларускі Рэзыстанс, 2009, № 1 (6), б. 102-104; СЁ. Беларуска-польскія перамовы 
ў Вільні ў лютым 1941 году // Беларускі Рэзыстанс, 2009, № 2 (7), б. 115-117; 
Падгайчык А. Пра перадваеннае “беларускае нацыяналістычнае падпольле ў 
Савецкім Саюзе” // Беларускі Рэзыстанс, 2009, № 2 (7), б. 140-144.
** Беларускі Рэзыстанс, 2009, № 2 (7), б. 142.

Зьдзіўляе, што ў дакумэнце праходзіць “Беларускі камітэт самапо-
мачы ў Варшаве”, калі насамрэч ён называўся “Беларускім камітэтам 
у Варшаве”. “Беларускі камітэт самапомачы” летам 1940 г. паўстаў у 
Бэрліне, але ён ня меў ніякага дачыненьня да варшаўскага камітэту, 
тым больш, апошні арганізаваўся раней, яшчэ ў студзені 1940-га.*

*Туронак Ю. Беларусь пад нямецкай акупацыяй. — Мінск: “Беларусь”, 1993, 
б. 32.

З данясеньняў агентаў НКВД БССР можам даведацца шэраг ціка-
вых дэталяў, якія наўрад ці захаваліся ў мэмуарнай літаратуры. На-
прыклад, пытаньне рэлігійнасьці. Толькі нямногія сябры Беларускага 
камітэту наведвалі цэрквы і касьцёлы. Мікола Шчорс быў вымушаны 
заклікаць іх “адумацца”, бо насьцярожыцца маглі нямецкія спэцслуж-
бы: ці не камуністаў-бязбожнікаў пазапісвалі ў камітэт?

Варта адзначыць, што ўсе мерапрыемствы савецкіх спэцслужбаў, 
накіраваныя супраць варшаўскага Беларускага камітэту і беларускай 
кансьпірацыі ў БССР не далі значных вынікаў. Савецкая дзяржбясьпе-
ка захапіла і перавербавала некаторых кур’ераў (а ў чэрвені 1941-га 
агент “Маеўскі” здаў групу беларускіх камандасаў, якія нелегальна 
перайшлі мяжу), выявіла шэраг іх адрасатаў, арыштавала перад 
самай вайной нямала вядомых ёй беларускіх дзеячоў, у якіх бачылі 
патэнцыяльных ворагаў, але паралізаваць дзейнасьць “эміграцыйнага 
цэнтру” ня здолела. 

Раман Клявец

ЗУСІМ САКРЭТНА.
САКРАТАРУ  ЦК  КП/б/  БЕЛАРУСІ
таварышу  ПАНАМАРЭНКА.  / Асабіста /
гор. Мінск

У дапаўненьне да №№1/5305 ад 30.VIII-40 г. і 1/6578 ад 12.Х-40 
году1, паведамляю:

У мэтах разгортваньня агентурнай працы сярод беларускіх на-
цыяналістаў, выяўленьня іх антысавецкай дзейнасьці, а таксама 
ўкараненьня нашай агентуры ў замежныя арганізацыі белнацдэмаў, 
НКВД БССР і УПВ2 НКВД БССР былі завербаваныя ў якасьці замежных 
агентаў “МАЛАДЗЕЦ”, “МАЕЎСКІ”3 і “ЯСТРАБАЎ”, якія перакінутыя 
праз мяжу і накіраваныя ў гор. Варшаву з заданьнем:

1. Зблізіцца з “БКС” з актыўнымі сябрамі арганізацыі, праз якіх 
быць паінфармаванымі пра ўсю дзейнасьць “Беларускага Камітэту 
Самапомачы”. 

2. Выявіць шляхі і спосабы сувязяў “БКС” з існуючымі на тэрыторыі 
Савецкага Саюза беларускімі нацыяналістычнымі арганізацыямі.

3. Сабраць матэрыялы пра сувязі “БКС” зь нямецкімі разьведваль-
нымі ворганамі.

4. Устанавіць якая агітацыйная праца праводзіцца “Беларускім 
Камітэтам самапомачы”, у мэтах разгортваньня беларускага нацы-
янал-сацыялістычнага руху, якая выпускаецца і распаўсюджваецца 
літаратура, ці маюцца сярод гэтай літаратуры кнігі пісьменьнікаў 
ЯКУБА КОЛАСА і ЯНКІ КУПАЛЫ.

У прыватнасьці з[амежнаму]/агенту “ЯСТРАБАЎ” прапанавана, 
праз ШЧОРСА4 ўладкавацца на працу ў гор. Варшаве ў “Беларускім 
Камітэце Самапомачы”, дзе сабраць наступныя зьвесткі:

а/ Кім ў сапраўднасьці зьяўляецца доктар КАЗЛОЎСКІ5, яго сталае 
месцажыхарства і месца працы, устанавіць яго сапраўднае прозьвіш-
ча, ролю ў камітэце і сувязь з Гестапа.

б/ Устанавіць сувязі ШЧОРСА, адрасы па якіх ШЧОРС вядзе пе-
рапіску і асобаў, якія накіроўваюцца з даручэньнямі на тэрыторыю 
Савецкага Саюза і іх маршруты.

Зьявіўшыся на чарговую яўку 5.XI. г. г. з/агент “МАЕЎСКІ” паве-
даміў:

“…Для выкананьня Вашага заданьня, у мэтах высьвятленьня 
дзейнасьці “БКС” у гор. Варшаве пасьля вяртаньня з Савецкага 
Саюза я стаў часьцей заходзіць у камітэт, наведваць лекцыі і 
даклады.

Адначасова ўстанавіў сяброўскія адносіны з сакратаром “БКС” 
— МАНКЕВІЧ Браніславам6 і атрымаў ад ягозапрашэньне прыйсьці 
да яго на кватэру для сяброўскай размовы”.

Як вынік праяўленай актыўнасьці ў працы “БКС” “МАЕЎСКІ” ў 
камітэце стаў набываць некаторы давер, пра што сьведчыць факт 
прызначэньня яго ў адну з нядзеляў 3.XI-40 г. кантралёрам па правер-
цы дакумэнтаў у асобаў, якія ўваходзілі ў памяшканьне “Камітэту”.

Паступова ўцягваючыся ў працу “Камітэту” “МАЕЎСКІ” высьветліў 
шэраг прозьвішчаў кіруючага складу, часткова на іх установачныя 
дадзеныя і афіцыйную дзейнасьць “БКС”.

Паводле гэтых зьвестак кіруючы склад беларускага камітэту са-
мапомачы застаўся ранейшы, а менавіта:

1. Старшыня камітэту ШЧОРС, 29 гадоў, ураджэнец Стаўбцоўскага 
павету /БССР/, якога “МАЕЎСКІ” бачыў два разы на агульных сходах. 
На першым сходзе ШЧОРС выступаў з заклікам наведваць царкву, за-
яўляў: Беларусы забыліся пра царкву і касьцёл. Нам непрыемна перад 
уладамі з-за гэтага”. На другім сходзе ШЧОРС гаварыў пра посьпехі 
Нямеччыны на франтах, у гэтым выступленьні, датычна пытаньня аб 
Румыніі заявіў: “Савецкі Саюз забраў у румынаў Бесарабію, але яму 
паставілі высокі парог, такі, што далей рухацца нельга”.

2. Кіраўнік прапаганды ксёндз ГАДЛЕЎСКІ7, 50 гадоў, зь Віленскага 
павету, з прыходам частак Чыр[вонай] Арміі ў гор. Вільню ўцёк у г. 
Варшаву, зь яго словаў ён пры польскіх уладах сядзеў 6 месяцаў у 
турме за “беларускую дзейнасьць”. На праводзімых сходах ГАДЛЕЎСКІ 
вядзе прапаганду за аб’яднаньне беларусаў, за незалежнасьць Бе-
ларусі, пры гэтым усяляк хваліць Нямеччыну.

3. Старшы сакратар — ЛАСТАЎКА, 32-х гадоў.
4. Малодшы сакратар — МАНКЕВІЧ Браніслаў, 26 гадоў, ураджэнец 

ДАКУМЭНТЫ

Смаленскай вобласьці, у Варшаве жыве даўно.
5. Касір — МАТУШКО, 40 гадоў, з Пастаўскага раёну, Вялейскай 

вобласьці, падчас вайны ўцёк у гор. Варшаву.
Адначасова “МАЕЎСКІ” паведаміў, што ў першых чыслах лістапада 

месяца г. г. з тэхнічных супрацоўнікаў “Камітэту” звольненая зь невя-
домых прычынаў дзяўчына, якая працавала ў прыёмнай Варшаўскага 
“Камітэту” — КІШКА Яніна, ураджэнка гор. Слонім, у лютым месяцы 
г/г уцякла за мяжу разам з бацькамі.

Уся дзейнасьць “БКС” у цяперашні час накіраваная на аб’яднаньне 
ў “БКС” усіх беларусаў, якія жывуць за мяжой , устанаўленьне аргані-
зацыі сувязяў з беларускімі нацдэмамі, якія знаходзяцца ў Савецкім 
Саюзе, распальваньне нацыяналістычных пачуцьцяў, павага да Ня-
меччыны і пагарда да СССР.

Для гэтага склікаюцца агульныя сходы ўсіх сяброў “БКС” адзін раз 
у 2 тыдні, на якіх выступаюць з дакладамі ШЧОРС і ГАДЛЕЎСКІ.

Для сяброў “БКС” створаная вечаровая “агульнаадукацыйная 
школа” /зь невядомых прычынаў некаторы час не працавала/. У 
праграму навучаньня ўваходзіць: вывучэньне беларускай, нямецкай, 
рускай моваў і верагодна — некаторых вайсковых дысцыплінаў, якіх 
дакладна не высьветлена.

З апошніх выступленьняў ГАДЛЕЎСКАГА — усяго сяброў ”БКС” 
у гор. Варшава лічылася на кастрычнік месяц 1940 г. — 1875 чала-
век.

Значная колькасьць сяброў “БКС” тлумачыцца пераважна тымі 
прывілеямі, якія атрымліваюць сябры “БКС” ад нямецкіх уладаў.  
Сутнасьць “прывілеі” заключаецца ў наступным:

а/ Сябры “БКС” па прад’яўленьні пасьведчаньня з фотакарткай 
вызваляюцца ад прыцягненьня да прымусовых працаў углыбіні Нямеч-
чыны. Гэта зьяўляецца галоўнай прычынай “прыцягненьня” беларусаў 
у “БКС”, пра што некаторыя сябры гавораць шчыра.

б/ Атрымліваюць права на заняцьце кватэраў, гандлёвых памяш-
каньняў і карыстацца маёмасьцю выселеных габрэяў.

в/  Прадстаўляецца права займаць пасады і атрымаць працу, а 
таксама замяняць палякаў, занятых на працах і службе. 

Акрамя агентурных дадзеных, атрыманых ад “МАЕЎСКАГА” па 
матэрыялах прынесенай ім газэты “РАНІЦА” №31/34 ад 30 кастрычніка 
1940 году ўстанаўліваецца:

У гор. Бэрліне маецца “Цэнтральнае Беларускае аб’яднаньне ў 
Нямеччыне” — па-беларуску “БАН” — “Беларускае нацыянальнае 
аб’яднаньне” ў “Нямеччыне”/, месьціцца па адрасе — Бэрлін, Паў-
ночны-Захад, 87 Шліесфах /Зачыненая Частка/ 34, якое выдае газэту 
“РАНІЦА” — /”УТРО”/.

Там жа маецца “Бэрлінскі Саюз “БНА”, у якім 12.Х-40 году адбыўся 

дыскусійны вечар, прысьвечаны паэзіі Л. ГЭНІЮШ, а 20.Х-40 г. чар-
говая лекцыя па гісторыі Беларусі.

У гор. Лодзь /па-нямецку Ліцманштад8/ маецца аддзел “БНА”, адрас 
— гор. Лодзь, вул. Герынга 272.

У гор. Кракаве “Беларускі Саюз” 22.IX-40 г. арганізаваў сход, на 
якім быў прачытаны рэферат на тэму “Жыцьцё і творчасьць Фр. БА-
ГУШЭВІЧА”.

Там жа 29.IX-40 г. прачытаная лекцыя на тэму “ЯНКА КУПАЛА 
беларускі народны паэт”.

У гор. Празе 12.Х-40 г. адбыўся канцэрт беларускага артыста 
СУМІЦКАГА, арганізаваны “Беларускім культурна-асветным тава-
рыствам”.

У гор. Мюнхене  па адрасе — “Палявая вуліца, 63” жыве давера-
ны “Беларускага прадстаўніцтва ў Нямеччыне” Міхась МАСКАЛІК, у 
абавязкі якога ўваходзіць прымаць усіх беларусаў, якія бываюць у 
гор. Мюнхене праездам ці шукаючых там працу і аказваць ім садзе-
яньне. 

Далейшыя агентурна-аператыўныя мерапрыемствы па аг[ентурнай] 
справе “СВАСТЫКА” накіроўваем на выяўленьне сувязяў “Беларускага 
Камітэта Самапомачы” з беларускімі нацдэмамі, якія жывуць на тэры-
торыі Савецкага Саюза, на ўкараненьне нашай агентуры ў “Камітэт”, 
з мэтай перахопу яго дзейнасьці ў нашыя рукі.

Вынікі паведамлю.

НАРОДНЫ  КАМІСАР  УНУТРАНЫХ  СПРАЎ
БЕЛАРУСКАЙ  С С Р

/Л. ЦАНАВА/

14 сьнежня 1940 году
№ 1/8590
2 Аддзел УГБ — г. МІНСК.

Аддр. У 4-х асоб[ніках]

№ 1 — г. Масква — т. Берыя
№ 2 — г. Мінск — т. Панамарэнку
№ 3 — справах 4 Ад-ньня
№ 4 — справах сакр. 2 Аддзела.

НАРБ. Ф. 4п, воп. 1, спр. 16871, арк. 171-178. Машынапіс, у арыгі-
нале — на расейскай мове. На першым аркушы надпіс ад рукі: “Очень 
интересно. П.”.

ДАКУМЭНТЫ

СПАСЫЛКІ:

1 На жаль, гэтыя дакумэнты аўтару выявіць пакуль няўдалося.
2 Упраўленьне памежных войскаў.
3 “Маеўскі” быў ці не адзіным савецкім агентам у складзе Першага беларускага 
штурмовага зьвязу, створанага вясной 1941-га. Пасьля падрыхтоўкі, 20 чэрвеня 
1941 г. у складзе групы з 6 чалавек ён быў перакінуты праз мяжу ў раёне Ломжы. 
“Маеўскі” папярэдзіў пра групу савецкі памежны нарад, і камандасы былі 
затрыманыя, адзін зь іх памёр ад атрыманых у перастрэлцы ранаў. Гл.: Ёрш С., 
Клявец Р. Новыя факты пра дзейнасьць і лёсы беларускіх камандас // Беларускі 
Рэзыстанс, 2008, № 1 (5), б. 146.
4 Мікола Шчорс (1913 — 1995), беларускі палітычны дзеяч, лекар. У др. пал. 
1930-х скончыў мэдычны факультэт Віленскага ўнівэрсытэту. Быў старшынём 
Беларускага Студэнцкага Саюзу, уваходзіў у групу кс. В. Гадлеўскага, якая 
выдавала газэту “Беларускі фронт”. З 1939 г. жыў у Варшаве, з 1940-га кіраваў 
варшаўскім Беларускім камітэтам. Разам з кс. Гадлеўскім у чэрвені 1941 г. 
засноўвае “Беларускі Нацыянальны Цэнтр” (правобраз будучага беларускага 
ўраду), абіраецца яго старшынём (у пэрспэктыве — “прэм’ерам”). Аднак ужо 
летам 1941 г., сутыкнуўшыся з абыякавасьцю альбо нават і варожасьцю нямецкіх 
вайсковых уладаў да справы беларускай незалежнасьці, расчароўваецца і 
вяртаецца зь Беларусі ў Варшаву. У паваенны час жыў у Нямеччыне, з 1949 г. — у 
ЗША. Быў прыхільнікам БЦР. Адзін са стваральнікаў Беларускага Кангрэсавага 
Камітэту Амэрыкі. На жаль, успамінаў пра сваю дзейнасьць не пакінуў (вядомае 
толькі адно, ня вельмі ўдалае інтэрвію зь ім).
5 “Доктар Казлоўскі” альбо “капітан Казлоўскі” — псеўданім супрацоўніка  
абвера, былога афіцэра арміі С. Булак-Балаховіча, які займаўся вярбоўкай 
беларусаў для выкананьня дывэрсійна-разьведвальных заданьняў на тэрыторыі 
БССР. Некаторыя аўтары памылкова прыпісваюць яго дзейнасьць беларускаму 
нацыянал-сацыялісту Ўладыславу Казлоўскаму, які ў той час жыў у Вільні. 
Псеўданім “доктара Казлоўскага” ўпершыню будзе расшыфраваны ў адным з 
нашых выданьняў, якое цяпер рыхтуецца да друку.
6  Баляслаў Манкевіч (1905-1995), беларускі дзеяч. Нарадзіўся ў в. Кароліна на 
Стаўбцоўшчыне. У ліпені 1930 году разам з братам уцёк з БССР у Польшчу, жыў 
у Вільні, пасьля ў Варшаве, трымаў сувязь зь беларускім рухам. З 1940 г. быў 
актыўным сябрам Беларускага камітэту ў Варшаве, уваходзіў у незалежніцкую 
групу кс. В. Гадлеўскага. Пра тое, ці быў рэпрэсаваны ў паваенны час, інфармацыі 
няма. Але вядома, што ў 1949 г. ён скончыў Акадэмію палітычных навук, у якую 
яшчэ паступіў перад вайной, у 1938-м. Працаваў у Дзяржаўным школьным 
выдавецтве, рэдагаваў падручнікі для беларускіх школаў на Беласточчыне. 
Быў рэдактарам праграмаў па навучанні беларускай мовы ў Міністэрстве 
асьветы Польшчы. З 1956 г. быў актыўным аўтарам беластоцкай газэты “Ніва”. 
Перакладаў на польскую мову творы беларускіх пісьменьнікаў. Быў генэральным 
сакратаром Польскага саюзу эспэрантыстаў. Гл.: Луба В. Ніўскія карэспандэнты-
эсперантысты // Ніва (Беласток), 2009, № 30, 26 ліпеня.
У дакумэнце яго прозьвішча падаецца як “МАНЬКЕВІЧА”.
7 У дакумэнце памылкова неаднаразова згадваецца не ГАДЛЕЎСКІ, а 
“ПАДЛЕЎСКІ”.
8 У дакумэнце памылкова згадваецца не Ліцманштад, а “Фіцманштад”.

 “Баючыся адказнасьці… 
мужчынскае насельніцтва 

прызыўнога ўзросту з вёскі… 
пайшло ў лес” 

Вядомы сваім 
змаганьнем суп-
раць рэабілітацыі 
ва Ўкраіне і кранах 
Балтыі ўдзельнікаў 
антысавецкага суп-
раціву і нямецкіх ка-
лябарантаў расійскі 
фонд “Историчес-
кая память” (http://
historyfoundation.ru/) 
у красавіку стварыў 
у інтэрнэце агуль-
надаступную элект-
ронную базу звестак “Ахвяры нацыяналістычнага тэрору ў заход-
ніх рэгіёнах СССР” (http://lists.historyfoundation.ru/).

Пра тое, што фондам А. Дзюкава заплянаванае выданьне кнігі пра 
паўсядзённасьць “вайны пасьля вайны” ў Беларусі, мы паведамлялі 
ў мінулым нумары.* Яна мусіла складацца са штодзённых апера-
тыўных зводак Галоўнага ўпраўленьня па барацьбе з бандытызмам 
НКВД-МВД СССР, якія захоўваюцца ў Дзяржаўным архіве Расейскай 
федэрацыі. Кнігі пакуль няма, а з дакумэнтамі азнаёміцца мы ўжо 
можам. 

У прадмове стваральнікі базы адзначаюць, што замоўчваньне 
“маштабнага антысавецкага ўзброенага падпольля ў рэспубліках Пры-
балтыкі, на Заходняй Украіне і ў Заходняй Беларусі”, якое практыкава-
лася ў савецкія часы, пасьля распаду СССР зьмянілася адваротным 
працэсам. Палітычная эліта незалежных дзяржаваў пачала ствараць 
нацыянальную міталёгію з дакладна зададзенымі антырасейскімі 
параметрамі”, зьявіліся і новыя нацыянальныя героі. Аднак “Исто-
рическая память” называе канцэпцыі “нацыянальна-вызвольнай ба-
рацьбы”, якія зацьвердзіліся ў нацыянальнай гістарыяграфіі Ўкраіны, 
краін Балтыі “аднабаковымі”: “Адваротным бокам гераізацыі “лясных 

*Спэцыфічны расійскі фонд запланаваў кнігу пра паўсядзённасьць “вайны пасьля 
вайны” ў Беларусі // Беларускі Рэзыстанс, 2009, № 2 (7), б. 160.

братоў” і баевікоў АУН-УПА стала забыцьцё іх шматлікіх ахвяраў, 
большая частка зь якіх была зусім не чырвонымі камісарамі, а лаяль-
нымі да савецкай улады мірнымі жыхарамі”. Прыводзяцца жахлівыя 
лічбы пра 25 тысяч ахвяраў летувіскіх “лясных братоў” у 1944-1956 
гг., сярод якіх 85% былі летувісамі, была забітая тысяча дзяцей. А з 
30 тысяч забітых у 1944-1953 гг. украінскімі нацыяналістамі палову 
склалі сяляне. 

“Историческая память” адзначае, што цяпер гэтых людзей 
называюць “савецкімі агентамі”. Забягаючы наперад скажам, што ў 
дакумэнтах пэўны адсотак забітых сапраўды пазначаны, як агенты ці 
памочнікі савецкіх спецслужбаў. 

Расейскія дасьледчыкі маюць рацыю наконт таго, што “толькі дас-
каналае, заснаванае на сур’ёзнай базе крыніцаў, дасьледаваньне ўсіх 
аспэктаў дзейнасьці антысавецкіх нацыяналістычных фармаваньняў 
у заходніх рэгіёнах СССР дазволіць зразумець і пераадолець гэтую 
трагічную старонку ў нашай агульнай гісторыі”. 

Дарэчы, такія дасьледаваньні маглі зьявіцца яшчэ ў 1990-я гады. 
У красавіку 1989-га летувіскі пісьменьнік Ё. Мікелінскас на адкрытым 
партыйным сходзе Саюза пісьменьнікаў і Інстытута гісторыі ЛССР 
заклікаў “высьветліць да канца злачынствы, зьдзейсьненыя як адным, 
так і іншым бакамі супрацьстаяньня”.*  

І ня толькі тыя ж летувіскія гісторыкі вінаватыя ў “аднабокасьці” 
дасьледаваньняў. Калі б Масква першай зрабіла крок насустрач, 
агучыла дакумэнты па злачынствах савецкіх карных ворганаў у бара-
цьбе супраць “лясных братоў”, сытуацыя магла б быць зусім іншай. 
Не агучыла, дагэтуль друкуюцца толькі дакумэнты пра злачынствы 
нацыяналістаў, а гэта тая ж аднабаковасьць!

Некалькі словаў пра электронную базу. Яна будзе складацца з 
дадзеных “пра ўсіх пацярпелых у выніку дзеяньняў нацыяналістычных 
узброеных фармаваньняў, якія дзеялі на тэрыторыі Заходняй Украіны, 
Заходняй Беларусі, Латвіі, Летувы і Эстоніі”. Са зьмешчанага дакумэ-
нта можна даведацца пра час і месца “бандпраяўленьня”, яго вынікі, 
пазначаецца статус ахвяры (вайсковец альбо цывільная асоба), часам 
згадваецца нацыянальнасьць. 

Цікава, што стваральнікі праекта з “Исторической памяти” 
“палічылі правільным не ўключаць у сьпісы вайскоўцаў Чырвонай Арміі 
і органаў унутраных спраў і дзяржаўнай бясьпекі, якія загінулі падчас 
апэрацый па ліквідацыі нацыяналістычных узброеных фармаваньняў”. 
Наўрад ці іх напалохаў дадатковы аб’ём працы (а ён, трэба прызна-
ць, даволі значны), найхутчэй прычына такога кроку ў нежаданьні 
абнародаваць для нас проста бясцэнныя архіўныя дакумэнты. Ну 

*Тервидите Э. Сопротивление // Согласие (Летува), 1990, № 11 (33). Сакавік.

што ж, гэта іх права. Мы ж удзячныя расейскім дасьледчыкам ужо за 
праект “Ахвяры нацыяналістычнага тэрору ў заходніх рэгіёнах СССР”, 
які дадае інфармацыі пра паваенны Супраціў у Беларусі. Прычым, 
ужо цяпер можам сказаць, што, дзякуючы яму, удалося ліквідаваць 
некалькі “белых плямаў”.

На 28 траўня 2010 году ў сьпісе па Беларусі былі зьмешчаныя 
зьвесткі на 586 чалавек: Гарадзенская вобл. — 197, былая Маладзе-
чанская вобл. — 109, Берасьцейская вобл. — 45, былая Баранавіцкая 
вобл. — 42, былая Пінская вобл. — 39, былая Полацкая вобл. — 38, 
былая Палеская вобл. — 5, Магілёўская вобл. — 3, Гомельская вобл. 
— 2, непазначаны рэгіён — 106. База паступова папаўняецца. Калі на 
гэты момант у ёй зьмешчаная інфармацыя пераважна па 1944-1945 
гг., дык можна чакаць зьяўленьня зьвестак і па наступных гадах. 

Мы адабралі для перадруку, на наш погляд, самыя цікавыя даку-
мэнты, якія пераклалі на беларускую мову і паспрабавалі часткова 
сыстэматызаваць. Да іх дададзеныя нашыя камэнтары, якія дапаў-
няюць падзеі, якія апісваюць аператыўныя зводкі.

Уцёкі з-пад варты

***
31 сакавіка г[этага]. г[оду]. [1945 г.] у вёсцы Пракопаўка Церахоўс-

кага раёну Гомельскай вобласьці вайскоўцамі паста ВНОС-94 стар. 
сяржантам ЗАХАРАВЫМ і шэраговым АДАМЕНКА быў затрыманы 
дэзерцір Чырвонай Арміі МІХАЛЬЧАНКА  М. М. зь невядомай жан-
чынай.

На шляху сьледаваньня ў Церахоўскае райаддзяленьне НКВД 
МІХАЛЬЧАНКА  двума стрэламі з рэвальвера “Наган” забіў абодвух 
байцоў і, забраўшы аўтамат і асабістыя дакумэнты ЗАХАРАВА, разам 
з жанчынай схаваўся. Прынятыя меры да вышуку бандыта.

ДАРФ. Ф. 34. Воп. 1. Спр. 356. Арк. 137. 

***
22 траўня г. г. [1945-га] на дарозе паміж вёскамі Радасьць і Вялі-

ка-Вялікая Камянецкага раёну Берасьцейскай вобласьці невядомымі 
асобамі абстраляны і забіты ўчастковы ўпаўнаважаны райаддзялень-
ня НКВД  ЯЎТУХ*, які канваяваў затрыманага дэзерціра з Чырвонай 
Арміі АБРАМЧУКА А. І. Прынятыя меры да вышуку забойцаў і ўцёкшага 
дэзерціра АБРАМЧУКА.

ДАРФ. Ф. 34. Воп. 1. Спр. 356. Арк. 222.

*Верагодна, у дакумэнце памылка. На будынку Камянецкага РАУС ёсьць надпіс з 
прозьвішчамі супрацоўнікаў, якія загінулі “пры выкананьні службовага абавязку 
ў барацьбе з бандытызмам 1944-1946 гг.”. Там згадваецца “Яўхута Д. М.”.

***
4 ліпеня б[ягучага]. г[оду]. [1945-га] на дарозе ў 5 кіламетрах ад 

мястэчка Рубяжэвічы, Стаўбцоўскага раёну [Баранавіцкай вобл.] 
удзельнікамі невядомай банды абстраляны канвой, які суправад-
жаў дваіх зьняволеных, якія знаходзяцца пад сьледзтвам. У выніку 
абстрэлу забіты міліцыянт КАЖДАН, двое іншых канваіраў ўцяклі. 
Бандыты, зьняўшы з забітага боты, фуражку і захапіўшы яго стрэльбу 
з 30 патронамі, разам са зьняволенымі РАВЯКА і РЭУТ сыйшлі. Пры-
нятымі мерамі зьняволены-уцякач РЭУТ затрыманы. Пошукі банды 
працягваюцца.

ДАРФ. Ф. 9478с. Воп. 1с. Спр. 357. Арк. 234.

***
25 жніўня б. г. [1945-га] загадчык вайсковым аддзелам Лідзкага 

райкаму КП/б/ Беларусі тав. ПАДАБЕД  Н. Ф. у суправаджэньні капітана 
і сяржанта Чырвонай Арміі праводзіў працу па ўборцы і здачы хлеба 
дзяржаве ў вёсцы Клюкавічы, Лідзкага раёну.

У згаданай вёсцы тав. ПАДАБЕД затрымаў невядомага ў форме 
старшага лейтэнанта Чырвонай Арміі, узброенага аўтаматам і піста-
летам. Затрыманы распавёў, што ён зьяўляецца ўдзельнікам банды, 
якая хаваецца ў раёне вёскі Клюкавічы ў складзе 20 чалавек. Пасьля 
апытаньня, ПАДАБЕД даставіў невядомага ў вёску Табала [, дзе] 
зьмясьціў яго ў хлеў пад аховай сяржанта.

Праз некаторы час будынак сельсавета акружылі ўдзельнікі невя-
домай банды. Бандыты забілі тав. ПАДАБЕДА, які там знаходзіўся, 
— падпалілі памяшканьне і, вызваліўшы з хлява затрыманага, сыйшлі. 
Капітану і сяржанту, якія суправаджалі ПАДАБЕДА, ад бандытаў 
удалося ўцячы.

ДАРФ. Ф. 9478с. Воп. 1с. Спр. 357. Арк. 331.

Ліквідацыя тайных агентаў НКВД-НКГБ

***
23 лютага 1945 году на хутар Вінец Дзівінскага раёну Берасьцей-

скай вобласьці зьдзейсьніла напад невядомая бандгрупа ў складзе 5 
чалавек. Бандыты ўварваліся ў дом мясцовага жыхара ЗЯЛЕНКА, які 
зьяўляецца сакрэтным супрацоўнікам ворганаў НКВД, забілі самога 
ЗЯЛЕНКА і яго жонку, цяжка паранілі сына ЗЯЛЕНКА і, забраўшы 
розныя хатнія рэчы, сыйшлі.

Для раскрыцьця і ліквідацыі гэтай банды на месца накіраваная опер-
група пад кіраўніцтвам намесьніка начальніка УНКВД вобласьці.

ДАРФ. Ф. 34. Воп. 1. Спр. 356. Арк. 34.

***
У ноч на 2 траўня г.г. [1945 г.] дзесяцьцю невядомымі бандытамі ў 

вёсцы Галавенчыцы Сапоцкінскага раёну Гродзенскай вобласьці за-
браныя ў лес і павешаныя два паведамляльніка 16 памежнага атрада 
войскаў НКВД ФРАНКЕВІЧ і БЯЛЯЎСКІ, абодва палякі. Праводзяцца 
мерапрыемствы па ўстанаўленьню і ліквідацыі бандытаў.

ДАРФ. Ф. 34. Воп. 1. Спр. 356. Арк. 175.

***
27 чэрвеня б. г. [1945-га] у вёсцы Жылічы Шчучынскага раёну 

[Гарадзенскай вобл.] забіты дэпутат сельсавета, ён жа агент райад-
дзяленьня НКГБ  СЯРГЕЙ Антон Пятровіч, які 26 чэрвеня праводзіў 
падпісаньне ліста таварышу СТАЛІНУ сярод насельніцтва вёскі. Рась-
сьледаваньнем высьветлена, што забойства СЯРГЕЯ зьдзейсьненае 
па-антысавецку настроенымі жыхарамі вёскі, якія не падпісалі ліст. 
Прынятыя меры для затрыманьня забойцаў.

ДАРФ. Ф. 9478с. Воп 1с. Спр. 357. Арк. 176.

***
8 ліпеня б. г. [1945-га] у вёсцы Навумавай, Сапоцкінскага раёну 

[Гродзенскай вобл.], удзельнікамі невядомай банды забітая паве-
дамляльніца 16-га памежнага атрада войскаў НКВД  САВІЦКАЯ Л. А. 
Пасьля гэтага, бандытамі зьбіты былы старшыня сельсавета ПАТКО  
Е. П. На месца высланая аператыўна-вайсковая група райаддзялень-
ня НКВД і 16 памежнага атрада войскаў НКВД.

ДАРФ. Ф. 9478с. Воп. 1с. Спр. 357. Арк. 172.

***
У ноч на 21 лістапада [1945 г.] у вёсцы Мішкунцы, Радуньскага 

раёну [Гарадзенскай вобл.], бандгрупай неўстаноўленай колькасьці 
забітыя мясцовыя жыхары: ГРЭМЗА Зянон і ГРЭМЗА Іван, якія зь-
яўляліся паведамляльнікамі Р[аённага] А[ддзела] НКВД. На месца 
накіраваная опервайсковая група.

ДАРФ. Ф. 9478с. Воп. 1. Спр. 359. Арк. 49.

“Ніхто з членаў сем’яў забітых сувязі з НКВД ня меў…”
6 верасьня б. г. [1945-га] удзельнікамі баёўкі СБ УПА* ў коль-

касьці 10 чалавек, якія прыйшлі з Любяшоўскага раёну, Валынскай 
вобласьці, УССР, на хутары Арадзішча, Іванаўскага раёну [Пінскай 
вобл.], зьдзейсьненае забойства сямёх членаў сем’яў ФЕДАРУКА 
Івана і ФЕДАРУКА Ўльяна. На падворку спаленага дома ФЕДАРУКА 
Ўльяна бандыты пакінулі запіску: “Забітыя за сувязь з НКВД. Служба 
бясьпекі УПА”. Ніхто з членаў сем’яў забітых сувязі з НКВД ня меў, 

наадварот, абедзьве сям’і падазраваліся ў дапамозе бандытам. Для 
вышуку і ліквідацыі бандытаў на месца выехалі дзьве стралковыя 
роты войскаў НКВД і опергрупа УНКВД. 

ДАРФ. Ф. 9478с. Воп. 1 с. Спр. 358. Арк. 26.

“Грамадзянка Самовіч да агентурна-паведамляльнай сеткі 
НКВД-НКГБ не належыла”

20 лютага 1945 году ў вёску Мокрая Іванаўскага раёну Пінскай 
вобласьці, уварвалася ўзброеная банда УПА, колькасьцю да 40 
удзельнікаў.

Бандыты захапілі з сабой грамадзянку САМОВІЧ О. І. і, зайшоўшы 
ў лес, павесілі яе на дрэве. На сьпіне павешанай яны пракалолі за-
піску наступнага зьместу: “Усіх спасьцігне такое пакараньне хто будзе 
дапамагаць НКВД. Палявы суд УПА”.

Грамадзянка САМОВІЧ да агентурна-паведамляльнай сеткі НКВД-
НКГБ не належыла.

ДАРФ. Ф. 34. Воп. 1. Спр. 356. Арк. 28.

Забойства за сьведчаньне на сьледзтве і ў судзе

***
У ноч на 5 траўня г. г. [1945-га] у Лідзкім раёне Гарадзенскай 

вобласьці ўдзельнікамі невядомай банды ў вёсцы Навіцкай забітая 
мясцовая жыхарка беларуска КЕНТ М. І., якая выклікалася на допыт 
у райаддзяленьне НКВД па справе раней арыштаваных бандытаў. 
У тую ж ноч гэтымі ж бандытамі ў вёсцы Малыя Канюшаны забітыя 
мясцовыя жыхары-палякі КАПЧЭЎСКІ  П. і КАПЧЭЎСКАЯ  Я. Прынятыя 
меры да вышуку і ліквідацыі банды.

ДАРФ. Ф. 34. Воп. 1. Спр. 356. Арк. 175.

***
У ноч на 9 верасьня б. г. [1945-га] на хутарах Данілкава-Ласуць, 

Кобрынскага раёну [Берасьцейскай вобл.], восем удзельнікаў банды 
УПА, якую ачольвае “ЯРМАК”, забілі чатырох членаў сям’і гр-на БАЙКО  
Е. А. і шэсьць членаў сям’і гр-на КІСЬЛЮКА  М. А. Забітыя бандытамі 
БАЙКО  Е. А. і КІСЬЛЯК   М. А. раней дапытваліся ў райаддзяленьні 
НКВД у якасьці сьведкаў па справе арыштаваных удзельнікаў банды 
“ЯРМАКА” і выступалі па гэтай жа справе ў судзе ў чэрвені б. г. Для 
ліквідацыі бандгрупы “ЯРМАКА” ў раёны верагоднага яе месцазнаход-
жаньня Упраўленьнем НКВД выкінутыя тры опервайсковыя групы.

ДАРФ. Ф. 9478с. Воп. 1 с. Спр. 358. Арк. 26.

***
26 сакавіка г. г. [1945-га] на хутары Вуравана, Ашмянскага раёну 

Маладзечанскай вобласьці невядомай бандгрупай забітыя і спаленыя 

ў сваім доме мясцовая жыхарка МАЦЬВЯЕНКА і яе сын, якія аказвалі 
дапамогу ворганам НКВД у выяўленьні нелегалаў, якія хаваюцца.

Прынятыя меры да вышуку і ліквідацыі банды.
ДАРФ. Ф. 34. Воп. 1. Спр. 356. Арк. 114.

***
2 сакавіка г. г. [1945-га] у вёсцы Нача, Радуньскага раёну Гарад-

зенскай вобласьці невядомай бандай забіты мясцовы жыхар-паляк 
Шлавень і яго жонка. Забіты разам з байцамі памежнага атрада НКВД 
раней прымаў удзел у вышуку бандытаў, якія хаваюцца.

ДАРФ. Ф. 34. Воп. 1. Спр. 356. Арк. 110.

Пра атрад Багдановіча
Пра атрад Багдановіча і яго ліквідацыю 2 сакавіка 1945 г. мы 

згадвалі ў адным з мінулагодніх нумароў “БР”. Гл.: Камандзіры анты-
савецкіх лясных атрадаў і групаў у БССР. 1944 — 1948 г.г. Кароткі 
агляд паводле дакумэнтаў Міністэрства ўнутраных спраў БССР // 
Беларускі Рэзыстанс, 2009, № 1 (6), б. 49.  У гэтай публікацыі, на пад-
ставе апублікаванай справаздачы МВД БССР, паведамлялася, што 
атрад дзейнічаў у Ваўкавыскім раёне. Згадвалася, што намесьнік 
камандзіра атрада Немец быў забіты агентам НКВД. Меркавалася, 
што быў забіты і Багдановіч. Аднак зьмешчаныя ніжэй дакумэнты 
сьведчаць, што Багдановіч быў арыштаваны. Адзначым, што ў іх 
падаюцца іншыя даты забойства Немца і ліквідацыі атрада.

***
3 сакавіка 1945 году агентам Упраўленьня НКВД  Гарадзенскай 

вобласьці, Беларускай ССР, пры аказаньні ўзброенага супраціўленьня 
забіты намесьнік кіраўніка банды БАГДАНОВІЧА — бандыт НЕМЕЦ 
Уладзімер, 1924 году нараджэньня, паляк, у 1940 годзе арыштоўваўся 
ворганамі НКВД за антысавецкую дзейнасьць, у перыяд нямецкай 
акупацыі працаваў у паліцыі.

Расьсьледаваньнем устаноўлена, што НЕМЕЦ асабіста зьдзей-
сьніў наступныя тэракты:

5 лютага г.г. забіў жыхара мястэчка Мсцістага — ГРЫГАРЧУК  Е.
24 лютага зьдзейсьніў забойства байца зьнішчальнага батальёна 

МІХАЛЁВА.
28 лютага г.г. забіў дэпутата Кваторскага сельсавета, Сьвіслацкага 

раёну РЫГАСІК  Л. С. і параніў грамадзянку ВАРТАШ  С.
Вышук астатніх удзельнікаў банды БАГДАНОВІЧА, у якую ўваходзіў 

забіты бандыт НЕМЕЦ Ул. — працягваецца.
ДАРФ. Ф. 34. Воп. 1. Спр. 356. Арк. 57.

ДАКУМЭНТЫ

***
6 сакавіка г.г. [1945 г.] у Ваўкавыскім раёне Гродзенскай вобласьці 

апэратыўна вайсковай групай НКВД-НКГБ праведзеная апэрацыя па 
ліквідацыі бандгрупы ў складзе 12 чалавек, якая дзейнічала ў гэтым 
раёне, і якую ачольваў былы нямецкі жандар-паляк БАГДАНОВІЧ  
Ю. В. 

Удзельнікамі банды БАГДАНОВІЧА зьдзейсьненыя наступныя 
бандпраяўленьні:

15 лютага г.г. на хутары Грыгорніцы забіты мясцовы жыхар Гры-
горчык Е.

24 лютага г.г. на хутары Зубоўшчына забіты баец зьнішчальнага 
батальёна Міхалевіч Н.

28 лютага г.г. у вёсцы Кругляк забіты дэпутат сельсавета РЫГАСІК 
і паранена грамадзянка ВАРТАШ  С.

У гэты ж дзень у вёсцы Мацібава забіты начальнік аддзела жы-
вёлагадоўлі абласнога зямельнага аддзела ХАНЕЎСКІ  Е. Г.

3 сакавіка г.г. абяззброеныя і зьбітыя: старшыня Шылавіцкага сель-
савета ЯРЭМІК, дэпутат сельсавета ПАЛТАРАК і баец зьнішчальнага 
батальёну САЎКО  І., а іншы баец САЎКО  Г. быў забраны бандытамі 
з сабой і лёс яго невядомы. 

У выніку аперацыі ўсе ўдзельнікі бандгрупы разам з кіраўніком 
банды БАГДАНОВІЧАМ — арыштаваныя. Па справе вядзецца сьлед-
зтва.

ДАРФ. Ф. 34. Воп. 1. Спр. 356. Арк. 72.

Дэзерціры Апалоніка ў лясах Карэліцкага раёну
2 ліпеня г.г. [1945 г.], у Карэліцкім раёне спецгрупай УНКВД част-

кова ліквідаваная банда АПАЛОНІКА, са складу якой арыштаваныя 
пяць бандытаў. Арыштаваныя на допыце паказалі, што банда АПА-
ЛОНІКА складаецца з дэзерціраў з Чырвонай Арміі. У траўні г.г. яе 
ўдзельнікамі зьдзейсьнена забойства ўчастковага ўпаўнаважанага 
міліцыі ЗАХАРЧУКА і тры рабункі. Вядзецца сьледзтва і вышук астатніх 
удзельнікаў банды.

ДАРФ. Ф. 9478с. Воп. 1с. Спр. 357. Арк. 189.

Затрыманьне ўдзельнікаў атрада Віктара Шымана
Пра атрад Віктара Шымана вядома ня шмат. Ён дзейнічаў 

у Пліскім раёне Полацкай вобласьці. У дакумэнтах НКВД часам 
называецца “паўстанцкай арганізацыяй”. Летам 1945-га пасьля 
абвяшчэньня амністыі частка людзей В. Шымана выйшла зь лесу, 
большасьць зь іх не былі арыштаваныя. Толькі ў канцы 1945 г. НКВД 
арыштаваў 9 былых партызанаў і 4 сувязных Шымана.* 

***
9 сьнежня [1945 г.] Пліскім райаддзяленьнем НКВД [Полацкая 

вобл., цяпер Глыбоцкі раён Віцебскай вобл.] затрыманыя 4 удзель-
нікі банды “Шымана” — бандыты СІНЕЎСКІ, АЛЬШЭЎСКІ, ГАРАНІН і 
КАРОЛЬ, усе беларусы, у якіх забраныя: аўтамат, 2 стрэльбы, абрэз 
стрэльбы і нарабаваныя рэчы. Затрыманыя бандыты 26 лістапада 
г.г. забілі мясцовага жыхара СЯНЧОНАК, забілі дырэктара МТС і 
раззброілі членаў групы садзейнічаньня. Вядзецца сьледзтва і вышук 
астатніх удзельнікаў банды “Шымана”.

ДАРФ. Ф. 9478с. Воп. 1 с. Спр. 359. Арк. 210.
 
Ліквідацыя групы Грэчкі на Лагішыншчыне
16 сьнежня [1945 г.] у 2 кіламетрах ад вёскі Аляксандраўка, Ла-

гішынскага раёну [Пінскай вобл.] опервайсковай групай УНКВД ліквіда-
ваная банда ГРЭЧКІ ў складзе 6 чалавек, якія хаваліся ў замаскаванай 
зямлянцы. У выніку 4-хгадзіннага бою забітыя 4 і затрыманыя 2 банды-
ты. У ліку забітых — кіраўнік банды ГРЭЧКА. Забраныя: 5 аўтаматаў 
ППШ, 3 стрэльбы, 4 рэвальверы і пісталеты, 2 гранаты, 100 патронаў, 
52 боханы хлеба, 5 тушаў бараноў і іншыя прадукты харчаваньня. Са 
складу опервайсковай групы забіты чырвонаармеец.

ДАРФ. Ф. 9478с. Воп.1. Спр. 359. Арк. 255.

Па зборшчыках падаткаў адкрылі агонь з аўтамата
13 сьнежня [1945 г.] ў вёсцы Ваяры, Астравецкага раёну [Маладзе-

чанскай вобл.], фінагент Ясінданцкага сельсавету ШАЎЛІН і член гру-
пы садзейнічаньня АЛЕХВІН, якія зьбіралі падаткі, зайшлі ў дом гр-на 
КАРАВЕЦКАГА Адольфа, два сыны якога зьяўляюцца бандытамі.

Адзін з сыноў КАРАВЕЦКАГА, які аказаўся ў доме, адкрыў па ім 
аўтаматны агонь, у выніку чаго АЛЕХВІН быў паранены. КАРАВЕЦКІЯ 
бацька і сын схаваліся. Арыштаваныя жонка КАРАВЕЦКАГА Адольфа. 
Арганізаваны вышук бандытаў, якія ўцяклі.

ДАРФ. Ф. 9478с. Воп. 1 с. Спр. 359. Арк. 210.

У забітых міліцыянтаў забралі аўтаматы, рэвальверы і аса-
бістыя дакумэнты

7 красавіка г.г. [1945 г.] у раёне хутара Пекліка Ваўкавыскага раёну 
Гродзенскай вобласьці невядомымі бандытамі забітыя оперупаўна-
важаны Крымінальнага вышуку Гараддзела НКВД  АЛФІТАЎ В. Ф. і 
ўчастковы ўпаўнаважаны ГАЎРЫЛЮК В. Ф., у якіх бандыты забралі 
аўтаматы, рэвальверы і асабістыя дакумэнты. 

ДАРФ. Ф. 34. Воп. 1. Спр. 356. Арк. 133.

ДАКУМЭНТЫ

*Ёрш С., Горбік С. Беларускі Супраціў. — Львоў, 2006, б. 224.

“Бандыты, апранутыя ў форму вайскоўцаў Чырвонай Арміі, 
павесілі гр-на АНЬЧУК і яго жонку”

У чэрвені г. г. [1945-га] на хутары Карупца, Дзівінскага раёну 
[Берасьцейскай вобл.], невядомыя бандыты, апранутыя ў форму 
вайскоўцаў Чырвонай Арміі, павесілі гр-на АНЬЧУК і яго жонку. 
Бандыты, забраўшы ў доме забітых прадукты харчаваньня, сыйшлі. 
Арганізаваны іх вышук.

ДАРФ. Ф. 9478с. Воп. 1с. Спр. 357. Арк. 61.

Пра забойства памочніка начальніка Лідзкай турмы
11 верасьня б. г. [1945-га] каля вёскі Манцэвічы Лідзкага раёну 

[Гарадзенскай вобл.], невядомымі бандытамі забіты памочнік на-
чальніка Лідзкай турмы НКВД — БАЗДЗЮКОЎ М. В. Арганізаваны 
вышук бандытаў.

ДАРФ. Ф. 9478с. Воп. 1. Спр. 358. Арк. 79.

Пра дваіх невядомых, якія зьявіліся ў Чавускім раёне
7 траўня г. г. [1945 г.] начальнік Чавускага райаддзяленьня НКВД 

накіраваў оперупаўнаважанага РУДАКОВА і начальніка ваенна-ўліко-
вага стала БАРЫСАВА на затрыманьне дваіх невядомых, узброеных 
аўтаматамі асобаў, якія зьявіліся каля вёскі Зялёны Прудок (Магілёўс-
кая вобласьць). 

Вечарам таго ж дня РУДАКОЎ і БАРЫСАЎ былі знойдзеныя забіты-
мі. Бандыты забралі ў іх 2 аўтаматы, 2 пісталеты і вопратку. Для ўста-
наўленьня і вышуку бандытаў выслана аператыўная група НКВД.

ДАРФ. Ф. 34. Воп. 1. Спр. 356. Арк. 181.

Факты зьбіцьця савецкіх актывістаў

***
6 траўня г. г. [1945-га] трое невядомых бандытаў забралі ў лес і 

зьбілі інструктара Райкама камсамола ЕРМАКОВУ і піянерважатую 
НАЗАРАВУ, якія праводзілі ў вёсцы Броўкі Мёрскага раёну Полацкай 
вобласьці падпіску на 4 дзяржаўны ваенны заем. На месца накірава-
ная аператыўная група УНКВД.

ДАРФ. Ф. 34. Воп. 1. Спр. 356. Арк. 181.

***
25 траўня г. г. [1945-га] у вёсцы Новая Гемчара, Карэліцкага раёну 

[Баранавіцкай вобл.], пяцёра невядомых бандытаў зьбілі шампаламі 
брыгадмільца БРАНІЦКАГА.

ДАРФ. Ф. 9478с. Воп. 1с. Спр. 357. Арк. 12.

***
У чэрвені г.г. [1945-га] у Зельвенскім раёне [Гарадзенскай вобл.] 

трыма невядомымі бандытам[і], якія выдавалі сябе за работнікаў 
НКВД, зьбітыя і абрабаваныя дэпутаты сельсавета ПЯТКО, ПУЗЕН і 
ВЕНСКІ, а таксама сельскі выканаўца ЯКАЎЦЭВІЧ. Вядзецца сьлед-
зтва і вышук бандытаў.

ДАРФ. Ф. 9478с. Воп. 1с. Спр. 357. Арк. 59.

На шляху ў раённае НКВД затрыманы пачаў страляць з піс-
талета “Вальтэр”

30 лістапада [1945 г.] у вёсцы Казакі, Бераставіцкага раёну [Гарад-
зенскай вобл.], участковы ўпаўнаважаны міліцыі ВАСІЛЕВІЧ і член 
групы садзейнічаньня ЯКШОНАК затрымалі бандыта ЧАСНАВІКА 
Івана. Не абшукаўшы затрыманага, яны павялі яго ў райаддзяленьне 
НКВД. На шляху ЧАСНАВІК стрэламі са свайго пісталета “Вальтэр” 
забіў тав. ВАСІЛЕВІЧА і параніў тав. ЯКУШОНАК. Паранены ЯКУШО-
НАК застрэліў ЧАСНАВІКА, які меў намер забраць у яго зброю.

ДАРФ. Ф. 9478с. Воп. 1 с. Спр. 359. Арк. 116.

Забойства чэкістаў у Юрацішкаўскім раёне
21 траўня г. г. [1945-га] невядомымі бандытамі з засады абстра-

ляныя і забітыя старшы оперупаўнаважаны Юрацішкаўскага райад-
дзяленьня НКГБ — старшы лейтэнант дзяржбясьпекі ГАНІШЫН і 
вахцёр ПІСЕМСКІ, якія вярталіся з Масьціхінскага сельсавета (Малад-
зечанская вобласьць). Для вышуку і ліквідацыі бандытаў высланая 
аператыўна-вайсковая група НКВД.

ДАРФ. Ф. 34. Воп. 1. Спр. 356. Арк. 206.

Забойства ў Пліскім раёне камандзіра атрада Гронскага
Атрад Гронскага дзейнічаў у Пліскім раёне Полацкай вобласьці 

на працягу 1945 году. На яго рахунку каля 30 “бандпраяўленьняў”. 
Вядома, што арыштаваны ўдзельнік атраду Нядзьвецкі быў пры-
суджаны да расстрэлу. Гл.: Беларускі Супраціў, б. 225.

***
3 ліпеня б. г. [1945-га] работнікамі УНКВД арыштаваны бандыт 

КАВАЛЕЎСКІ  Л. А. і бацька галавара банды ГРОНСКАГА — ГРОНСКІ  
П. І., які некаторы час знаходзіўся ў бандзе. У апошняга на кватэры 
знойдзеныя боепрыпасы і два шынялі, адзін зь іх належыць байцу 
зьнішчальнага батальёна АСТАХІНУ, забітаму бандытамі ў чэрвені 
б. г. Вядзецца сьледзтва.

ДАРФ, Ф. 9478с, Воп. 1с. Спр. 357. Арк. 177. 

ДАКУМЭНТЫ

***
5 ліпеня г.г. [1945-га] ў лесе, Пліскага раёну [Полацкай вобл.] апе-

ратыўная група УНКВД сутыкнулася з бандай ГРОНСКАГА. У выніку 
боя забіты кіраўнік банды ГРОНСКІ  В. П. і арыштаваны ўдзельнік 
банды СКАРАБАТУН  С. А. Нашыя страты: забіты баец войскаў НКВД  
ВОЛКАЎ   М. П. Паранены: сяржант ПІЧАБУР  Н. А. і чырвонаармеец 
ЦВЕРБІЕЦЭВІЧ   А. В.

ДАРФ, Ф. 9478с, Воп. 1с. Спр. 357. Арк. 177. 

Забойства намесьніка старшыні райвыканкаму 
ў Ганцавіцкім раёне
У канцы ліпеня б. г. [1945-га] у вёсцы Перадзел Ганцавіцкага 

раёну [Пінскай вобл.], удзельнікамі “Арміі Краёвай” забіты намесь-
нік старшыні райвыканкаму ВЯСЁЛКІН і загадчык Райфінаддзелам 
КЛЮШЭВІЧ. Прынятыя меры да вышуку бандытаў.

ДАРФ. Ф. 9478с. Воп. 1с. Спр. 357. Арк. 243.

Аператыўнікі з Пінска зьдзейсьнілі рэйд за 
“ляснымі братамі” ва Ўкраіну
28 красавіка г. г. [1945-га] удзельнікі банды УПА, якая ачольва-

ецца “КАЛІНЯ”, перайшлі з тэрыторыі Валынскай вобласьці [УССР] 
ў Іванаўскі раён Пінскай вобласьці зьдзейсьнілі забойства старшыні 
Махроўскага сельсавета, кандыдата ў члены КП(б)Б — ГРЫГОРЫНАЙ 
І. Г. і забралі з сабой дэпутата сельсавета ВЕРАШЧУК Н. С. і сакратара 
сельсавета ТКАЧУК М. А.

Апошні 30 красавіка г. г. бандытамі адпушчаны. На месца верагод-
нага знаходжаньня банды — у Любяшоўскі раён Валынскай вобласьці 
накіраваная аператыўная група УНКВД Пінскай вобласьці.

ДАРФ. Ф. 34. Воп. 1. Спр. 356. Арк. 170.

Група Антона і Івана Тумілевічаў

***
10 лістапада [1945 г.] ў лесе паміж вёскамі Падваранцы і Сакалы, 

Радуньскага раёну [Гарадзенскай вобл.], неўстаноўленая банда 
зьдзейсьніла напад на групу савецкіх работнікаў, у выніку чаго былі 
забітыя: загадчык райана — КРОЛІКАЎ і работнік райспажыўсаюза 
ЧАРНЯЎСКІ. Вядзецца вышук банды.

ДАРФ. Ф. 9478с. Воп. 1 с. Спр. 359. Арк.66.

***
13 сьнежня [1945 г.] у вёсцы Саколы, Радуньскага раёну [Гарадзен-

скай вобл.], невядомымі бандытамі забітыя мясцовыя жыхары-палякі 

ГЕРБАЕЎСКІ М. Н., яго сястра ТУМІЛЕВІЧ Я. Н. і сваяк ТУМІЛЕВІЧ 
Л. Б. Устаноўлена, што забітыя зьяўляюцца сваякамі бандытаў-
братоў ТУМІЛЕВІЧ Антона і Івана, якія зьдзейсьнілі 24 лістапада г.г. 
забойства загадчыка райана КРОЛІКАВА і работніка райспажыўсаюза 
ЧА[Р]НЯЎСКАГА. Вядзецца сьледзтва і вышук забойцаў.

ДАРФ. Ф. 9478с. Воп. 1. Спр. 359. Арк. 254.

Міліцыянты ўцяклі, кінуўшы дакумэнты 
завербаваных агентаў

***
14 чэрвеня б. г. [1945-га] на хутары Воступ, Мастоўскага раёну 

[Гарадзенскай вобл], удзельнікамі невядомай банды, якая дзейнічае ў 
складзе 15-20 чалавек, зьдзесьнены напад на дом мясцовага жыхара 
АЦЬМАН, дзе знаходзіліся: оперупаўнаважаны міліцыі БАБАНАЎ, 
участковы ўпаўнаважаны міліцыі БЯЗРУКАЎ і старшыня Малькавіц-
кага сельсавета ПУЖЭЛЬ. Бандытамі ПУЖЭЛЬ забіты, а БАБАНАЎ 
і БЯЗРУКАЎ уцяклі, кінуўшы дзьве стрэльбы і палявую сумку, у якой 
знаходзіліся сьпісы давераных асобаў, тры аўтабіяграфіі асобаў, 
якія рыхтаваліся да вярбоўкі, два пратаколы допыту і пастанова аб 
абраньні меры стрыманьня.

Пасьля забойства ПУЖЭЛЯ бандыты на гэтым жа хутары расстра-
лялі дэпутата сельсавета ГАРБАЦЭВІЧ  М. П. і яго маці і забралі з 
сабой грамадзяніна ХВАТ  К. А., якога на другі дзень адпусьцілі. Сы-
ходзячы з хутара, бандыты на дарозе напалі на пастухоў, якія ехалі 
на возе, і забралі ў іх 2 пуды солі і 5 кілаграмаў масла. Арганізаваны 
перасьлед бандытаў. Адпушчаны імі грамадзянін ХВАТ арыштаваны 
па падазрэньні ў сувязі з бандай. На допыце ён назваў аднаго з уд-
зельнікаў банды — паляка ДЗЕМАНКОГА  Ф. Ф. Па факце праяўленьня 
баязьлівасьці з боку работнікаў міліцыі БАБАНАВА і БЯЗРУКАВА 
вядзецца сьледзтва.

ДАРФ. Ф. 9478с. Воп. 1с. Спр. 357. Арк. 103.

***
Арыштаваны 2 ліпеня б. г. [1945-га] удзельнік банды “Камара” 

— бандыт КЛАЧКО Антон, па мянушцы “Надзея”, на допыце засьвед-
чыў, што банда “Камара” зьяўляецца школай малодшых камандзераў 
Ваўкавыскага абводу “Арміі Краёвай”, якая рыхтуе нізавыя кіраўнічыя 
кадры для паўстаньня. У мэтах фізычнай трэніроўкі і атрыманьня прак-
тычных навыкаў, банда знаходзіцца ўвесь час у руху, зьдзяйсьняючы 
пры гэтым тэракты і рабункі.

Так, 26 траўня б. г. [1945-га], у Ваўкавыскім раёне, удзельнікі бан-

ДАКУМЭНТЫ

ды “Камара” зьдзейсьнілі рабунак Рэплянскага сельпо*; 31 траўня б. 
г. яны зьдзейсьнілі нападзеньне на Дыхнавіцкі сельсавет, зьнішчылі 
дакумэнты і забілі дэпутата сельсавета КОТ, яго жонку і інжынера-
планавіка КУРЭЕВІЧ, 17 чэрвеня б. г. у Мастоўскім раёне бандыты 
зьдзейсьнілі забойства старшыні Малькавіцкага сельсавета ПУЖЭНЬ, 
дэпутата таго ж сельсавета ГАРБАЧЭЎСКАГА** і яго маці. Сьледзтва 
і вышук астатніх удзельнікаў банды працягваецца.

ДАРФ. Ф. 9478с. Воп. 1с. Спр. 357. Арк.171.

Забойства ўчастковага ўпаўнаважанага ў Лагішынскім раёне
10 красавіка г.г. [1945-га] у вёсцы Лыса Лагішынскага раёну Пінс-

кай вобласьці невядомымі асобамі абстраляныя: оперупаўнаважаны 
райаддзяленьня НКВД — ДАЎЛЕТА і ўчастковы ўпаўнаважаны — 
МЕЛІК. У выніку абстрэлу ДАЎЛЕТА паранены, а МЕЛІК — забіты.

Для ўстанаўленьня і затрыманьня бандытаў высланая опергрупа 
райаддзяленьня НКВД.

ДАРФ. Ф. 34. Воп. 1. Спр. 356. Арк. 143.

Затрыманьне ў Радашковіцкім раёне камандзіра 
групы Піваварчука
19 жніўня б. г. [1945-га] Радашковіцкім райаддзяленьнем НКВД 

арыштаваны кіраўнік бандгрупы, паляк ПІВАВАРЧУК С. Ф., які служыў 
пры немцах намесьнікам валаснога старшыні. Бандыт ПІВАВАРЧУК 
і ўдзельнікі бандгрупы, якую ён ачольваў, 8 жніўня б. г. разграмілі 
Дубішчанскі сельсавет, у вёсцы Бакачы раззброілі і зьбілі ўчастко-
вага ўпаўнаважанага міліцыі т. ЦЯСЬЛЕНКА і ў мясцовых жыхароў 
забралі дваіх коней з вазамі. 14 жніўня б. г. яны ў вёсцы Міронічы, 
Радашковіцкага раёну, зьдзейсьнілі забойства загадчыка планавым 
аддзелам райвыканкама т. ДЗЕРДНІКАВА і абрабавалі краму сельпо. 
Прынятыя меры да вышуку і ліквідацыі астатніх чатырох удзельнікаў 
бандгрупы.

ДАРФ. Ф. 9478с. Воп. 1с. Спр. 357. Арк. 299.

Паведамленьне пра знойдзены ў Гродне 
труп сьледчага міліцыі
6 траўня г. г. [1945-га] на вуліцы горада Гродна знойдзены труп 

старшага сьледчага аддзяленьня міліцыі — малодшага лейтэнанта 
міліцыі ДРОКІНА М. Г.

ДАРФ. Ф. 34. Воп. 1. Спр. 356. Арк. 175.

*Вясковая крама (скарачэньне: сельское потребительское общество).
**У папярэднім дакумэнце згадваліся Пужэль і Гарбацэвіч.

Забойства ў Ваўкавыску начальніка аддзяленьня Гараддзела 
НКВД па барацьбе з бандытызмам

8 красавіка г. г. [1945-га] работнікі Ваўкавыскага Гараддзела НКВД 
Гарадзенскай вобласьці па падазрэньні ў забойстве ўпаўнаважана-
га крымінальнага вышуку АЛФІТАВА і ўчастковага ўпаўнаважанага 
ГАЎРЫЛЮКА, якое адбылося 7 красавіка г. г., затрымалі дваіх па-
лякаў.

Падчас канваяваньня адзін з затрыманых — КЕЗІГЕР А. А. — стр-
элам з пісталета забіў начальніка аддзяленьня Гараддзела НКВД па 
барацьбе з бандытызмам ЕЛЕНСКАГА, пасьля чаго абодва бандыты 
спрабавалі ўцячы.

У выніку перасьледу КЕЗІГЕР арыштаваны, другі бандыт забіты. 
У КЕЗІГЕРА забраны пісталет. Вядзецца сьледзтва.

ДАРФ. Ф. 34. Воп. 1. Спр. 356. Арк. 136.

Падпалкоўнік НКВД Шпакаў-“Чырвоная Шапка” загінуў падчас 
ліквідацыі атрада Зяленскага

Дагэтуль заставалася таямніцай, супраць якога атрада “лясных 
братоў” праводзілася спецаперацыя НКВД БССР у ліпені 1945 году ў 
Баранавіцкім раёне. Было вядома, што 18 ліпеня 1945 г. у лесе каля 
мястэчка Новая Мыш загінуў падпалкоўнік НКВД Аляксандр Шпакаў 
(меў мянушку “Чырвоная Шапка”). Ён меў легенду кіраўніка невялі-
кага атрада “лясных братоў” і наладжваў кантакты з мясцовымі 
камандзірамі, каб пераканаць іх у стварэньні з асобных атрадаў “пар-
тызанскай брыгады” (яе лягчэй было б зьнішчыць войскам НКВД). 
Аддзелы НКВД пачалі аперацыю раней часу, калі сустрэча Шпакава 
з камандзірам (ці камандзірамі) атрада яшчэ працягвалася. У выніку, 
былі зьнішчаныя “лясныя браты”, але загінуў і падпалкоўнік Шпакаў. 
Яго забілі некалькімі стрэламі ў патыліцу. У прэсе прыводзілася 
версія, што яго “прыбралі” калегі, якія мелі такі загад кіраўніцтва 
(Шпакаў, нібыта, “вельмі шмат ведаў пра вышэйшых кіраўнікоў НКВД 
Беларусі”). Цяпер жа мы ведаем, супраць якога атрада праводзілася 
спецаперацыя. Спадзяемся, з часам стануць вядомыя і яе дэталі.

***
У ліпені і жніўні б. г. [1945-га] Упраўленьнем НКВД ліквідаваная бан-

да ЗЯЛЕНСКАГА  Баляслава ў складзе 30 удзельнікаў “Арміі Краёвай”. 
У выніку праведзеных чэкісцка-вайсковых мерапрыемстваў забіта 8, 

ДАКУМЭНТЫ

*Пономарев О. Бандиты звали его Красная Шапка… // Intex-press (Баранавічы), 
1998, № 27, 2 ліпеня; Равяка Р. Новая Мыш. Мястэчка, якое ня стала Баранавічамі 
// Наша ніва, 2001, № 42, 15 кастрычніка.

арыштавана 5 і легалізавана 14 бандытаў. Акрамя таго, арыштавана 
14 бандпасобнікаў. Са складу опергрупы УНКВД бандытамі забітыя 
начальнік Аддзела УНКВД Баранавіцкай вобласьці па барацьбе з 
бандытызмам маёр ШПАКАЎ, два міліцыянты і чырвонаармеец. 
Параненыя тры чалавекі. У бандытаў забраныя чатыры аўтаматы, 
дзьве стрэльбы і патроны. 

Удзельнікамі ліквідаванай банды, якія дзейнічалі з красавіка 
бягучага году ў Навамышскім раёне, зьдзейсьнены шэраг тэрарыс-
тычных актаў над партыйна-савецкім актывам, у тым ліку: забойства 
старшыні Жэрбілавіцкага сельсавета тав. ЕМЕЛЬЯНЧЫКА, напад 
на дом і зьбіцьцё членаў сям’і дэпутата Цэлікалукскага сельсавета 
тав. СТОЛЯРА, зьбіцьцё і абрабаваньне дэпутата Гарадзішчанскага 
сельсавета тав. ПАТОЦКАЙ Домны і іншыя. Праводзяцца мерап-
рыемствы па схіленьню да яўкі з павіннай апошніх трох удзельнікаў 
банды ЗЯЛІНСКАГА.

ДАРФ. Ф. 9478 с. Воп. 1с. Спр. 357. Арк. 336.

Забойства афіцэра Чырвонай Арміі, 
які прыехаў у адпачынак
Днём 27 лістапада [1945 г.] у вёсцы Анацкі, Лідзкага раёну [Гарад-

зенскай вобл.], група невядомых бандытаў, апранутых у вайсковую 
форму, уварваліся ў дом малодшага лейтэнанта 138 Гвардзейскага 
палка Чырвонай Арміі т. ЖДАНАВА, які прыехаў 25 лістапада б. г. 
у адпачынак. Бандыты запатрабавалі ад ЖДАНАВА паказаць даку-
мэнты. Атрымаўшы адмову, яны зьвязалі яго, вынеслі на падворак і 
там забілі. Мерапрыемствы па вышуку і ліквідацыі банды праводзіць 
опергрупа райаддзяленьняў НКВД-НКГБ.

ДАРФ. Ф. 9478с. Воп. 1 с. Спр. 359. Арк. 116.

У Сьвіслацкім раёне загінула частка опергрупы НКВД на чале 
з начальнікам раённага аддзяленьня

2 ліпеня б. г. [1945-га] на хутарах Сьвенцыцэ, Сьвіслацкага раёну 
[Гарадзенскай вобл.], опергрупа райаддзяленьня НКВД, рэалізуючы 
паказаньні арыштаванага бандыта “Аркан”, правяла аперацыю па 
ліквідацыі банды ў складзе 32 чалавек. У сувязі з колькаснай пе-
равагай банды опергрупа райаддзяленьня НКВД, згубіўшы шэсьць 
чалавек забітымі, у тым ліку начальніка райаддзяленьня НКВД тав. 
ЗАЙЦАВА, і двух чалавек параненымі, вымушаная была адыйсьці. У 
перастрэлцы былі забітыя чатыры бандыты, а астатнія спрабавалі 
схавацца ў лясах Белавежскай пушчы.

3 ліпеня б. г. узмоцненая аператыўна-вайсковая група райаддзя-
леньня НКВД дагнала банду ў вёсцы Байцэвіч, Поразаўскага раёну. 
У распачатым баю 16 бандытаў забіта, адзін арыштаваны, астатнія 

10 бандытаў сыйшлі. Нашыя страты: забіты адзін памежнік. У ліку 
забітых бандытаў апазнаныя: бандгалавар “Камар” і тры дружыновых: 
“Пільнік”, “Наперскі” і “Занёманчых”. Забрана: 2 ручных кулямёты, 6 
аўтаматаў, 9 стрэльбаў, 3 пісталеты, 9 гранатаў і некалькі соцень 
патронаў.

ДАРФ. Ф. 9478с. Воп. 1с. Спр. 357. Арк. 129.

У Іванаўскім раёне павесілі старшыню сельсавета
13 сакавіка г. г. [1945-га] у Іванаўскім раёне, Пінскай вобласьці не-

вядомымі бандытамі павешаны старшыня Падрыжанскага сельсавета 
КЛІМОВІЧ  Г. З. У зьдзяйсьненьні тэракту падазраюцца ўдзельнікі 
банды УПА — ШЫЛІН Ф. і НІКІШКА Н.

На месца здарэньня была выкінутая аператыўна-вайсковая група 
УНКВД, якой 14 сакавіка г. г. пры правядзеньні аперацыі было забіта 
2 бандыты, зь іх адзін НІКІШКА Н., прозьвішча другога забітага не 
ўстаноўленае. У бандытаў забраны адзін ручны кулямёт.

ДАРФ. Ф. 34. Воп. 1 Спр. 356. Арк. 91.

Напад на сельсавет у Наваградзкім раёне
28 траўня г. г. [1945-га] невядомая банда колькасьцю да 20 чалавек 

зьдзейсьніла напад на Драгілаўскі сельсавет, Наваградзкага раёна 
[Баранавіцкай вобл.]. Бандыты паранілі старшыню сельсавета КАЗ-
ЛОВА, забілі грамадзянку ТОМА В. С. і яе дачку і абрабавалі краму 
сельпо.

ДАРФ. Ф. 9478с. Воп. 1с. Спр. 357. Арк. 12.

 Забойства зьдзейсьнілі невядомыя 
ў форме памежнікаў НКВД
10 чэрвеня г. г. [1945-га] у вёсцы Кілбасіна, Гарадзенскага раёну, 

трыма невядомымі бандытамі, апранутымі ў форму памежных вой-
скаў НКВД, забіты дэпутат сельсавета КАЗУЛЕБІЧ  І. А. Вядзецца 
сьледзтва і вышук бандытаў.

ДАРФ. Ф. 9478с. Воп. 1с. Спр. 357. Арк. 59.

Выкраданьне пракурора раёна ў Палескай вобласьці
У ноч з 18 на 19 кастрычніка [1944-га] бандай колькасьцю 8 чалавек 

захоплены пракурор Веткаўскага* раёну Палескай вобласьці Арлоў і 
паранены начальнік ОРСа** Кокараў.

НКВД-МВД СССР в борьбе с бандитизмом и вооруженным на-

ДАКУМЭНТЫ

*У дакуменце памылкова называўся “Вельскі раён”. 
**”Отдел рабочего снабжения” існаваў у міністэрствах, установах, на 
прадпрыемствах.

ционалистическим подпольем на Западной Украине, в Западной 
Белоруссии и Прибалтике (1939-1956). — Масква, 2008, б. 191; ДАРФ. 
Ф. 9401. Воп. 2. Спр. 67. Арк. 193-197.

Ліквідацыя групы Юркевіча-“Драгуна”
У ліпені б. г. [1945-га] у Лагішынскім раёне [Пінскай вобл.], опер-

групай ліквідаваная банда ў складзе трох чалавек, якую ачольваў 
былы нямецкі паліцыянт ЮРКЕВІЧ, па мянушцы “ДРАГУН”. У выніку 
аперацыі ўсе тры бандыты забітыя. Пяць сувязных гэтай банды 
арыштаваныя.

Удзельнікамі ліквідаванай банды ў сакавіку б. г. забітыя міліцыянт 
і старшыня Горкаўскага сельсавета; 22 чэрвеня б. г. у вёсцы Альша-
ны імі забіты сакратар Парачэйскага сельсавета ЛОЙКА і яго сын. 
Сьледзтва працягваецца.

ДАРФ. Ф.9478с. Воп. 1с. Спр. 357. Арк. 178.

Адпомсьцілі за абрабаваньне фельдегера спецсувязі
У верасьні б. г. [1945-га] у Сьвірскім раёне арыштаваныя дзесяць 

удзельнікаў польскай банды КАЛЕСЬНІКА Эдварда. Паводле пака-
заньняў арыштаваных, удзельнікамі гэтай банды ў ноч на 24 жніўня 
б. г. абяззброены і абрабаваны фельдегер спецсувязі ВАСІЛЬЕЎ. У 
арыштаваных забраныя: тры стрэльбы і пісталет, які належаў раней 
забітаму бандытамі старшыні Чурляндзкага сельсавета ЛУКША  Ю. 
Вядзецца сьледзтва. 

ДАРФ. Ф. 9478с. Воп. 1 с. Спр. 358. Арк. 117.

Ліквідацыя “бандгрупы”, якая забіла 
кіроўцаў аддзела “Смершу”
27 сакавіка г. г. [1945-га] у Лідзкім раёне Гродзенскай вобласьці 

райаддзяленьнем НКВД ліквідаваная бандгрупа ў складзе 3 чала-
век. Удзельнікі гэтай бандгрупы 21 сакавіка г. г. забілі дваіх кіроўцаў 
Акраддзела “Смерш” войскаў НКВД Беларускай акругі — ТАЛАНІНА 
і МІРОНАВА.

У выніку прынятых мераў двое ўдзельнікаў бандгрупы арыштава-
ныя і адзін забіты. Вядзецца сьледзтва.

ДАРФ. Ф. 34. Воп. 1. Спр. 356. Арк. 110.

Ліквідацыя групы Стасюкевіча ў Васілішкаўскім раёне
15 ліпеня б. г. [1945-га] на хутары Шляхаўшчызна Васілішкаўскага 

раёну [Гродзенскай вобл.] аператыўна-вайсковай групай райаддзя-
леньня НКВД ліквідаваная банда СТАСЮКЕВІЧА, якая дзейнічала 
ў складзе трох чалавек і 9 красавіка б. г. зьдзейсьніла забойства 
ўчастковага ўпаўнаважанага міліцыі Міхайлава В.

ДАРФ. Ф. 9478с. Воп. 1с. Спр. 357. Арк. 241.

Забойства вартавога, які ахоўваў танк
19 жніўня г. г. [1944, у Баранавіцкай вобл.] забіты вартавы, які 

ахоўваў у полі танк, і забраны кулямёт, два аўтаматы, боепрыпасы.
НКВД-МВД СССР в борьбе с бандитизмом и вооруженным на-

ционалистическим подпольем на Западной Украине, в Западной 
Белоруссии и Прибалтике (1939-1956). — Масква, 2008, б. 180; НАРБ. 
Ф. 4п. Воп. 29. Спр. 56. Арк. 23-25.

Напад на навучальны пункт райваенкамата ў Клецкім раёне
12 сакавіка г. г. [1945-га] у мястэчка Завострарэчча, Клецкага раёну, 

Баранавіцкай вобласьці ўварвалася ўзброеная банда колькасьцю да 
40 чалавек і напала на навучальны пункт райваенкамата.

Бандыты забралі 54 стрэльбы, 400 патронаў і захапілі з сабой 
дваіх вартавых прызыўнікоў, якіх пасьля зьбіцьця адпусьцілі, а самі 
сыйшлі.

Для перасьледу і ліквідацыі банды выкінутая аператыўна-вайско-
вая група УНКВД.

ДАРФ. Ф. 34. Воп. 1. Спр. 356. Арк. 84.

Ліквідацыя групы Сантоцкага ў Іўеўскім раёне
1 красавіка г. г. [1945-га] аператыўна-вайсковай групе Іўеўскага 

райаддзяленьня НКВД, Маладзечанскай вобласьці праведзеная 
аперацыя па ліквідацыі банды САНТОЦКАГА. У выніку аперацыі 6 
бандытаў, у тым ліку і кіраўнік САНТОЦКІ, забіты і 3 удзельнікі банды 
арыштаваныя.

У бандытаў забраны ручны кулямёт з дыскамі.
Нашыя страты — забіты чырвонаармеец.
ДАРФ. Ф. 34. Воп. 1. Спр. 356. Арк. 120.

Забойства “ўсходнікаў”, якія прыехалі па 
прадукты і жывёлу

***
7 красавіка г. г. [1945-га] з вёскі Манцэвічы Лідзкага раёну Гарадзен-

скай вобласьці невядомая банда колькасьцю 75 чалавек забрала ў лес 
5 грамадзян, якія прыехалі са Смаленскай вобласьці за прадуктамі. 
Чатырох зь іх бандыты расстралялі, пятаму ўдалося ўцячы.

ДАРФ. Ф. 34. Воп. 1. Спр. 356. Арк. 132.

ДАКУМЭНТЫ

***
10 сьнежня [1945 г.] на хутары Нецеч, Лідзкага раёну [Гарадзен-

скай вобл.], невядомыя бандыты забілі грамадзян ЦАЙКО  Сяргея і 
ЦАЙКО  Ксенію, якія прыехалі з Бабруйскай вобласьці з мэтай пакупкі 
скаціны і спыніліся на начоўку ў грамадзяніна ВУЙДАКА. Трупы забітых 
бандыты забралі з сабой. Акрамя таго, яны забралі 12-гадовага сына 
ВУЙДАКА. Вядзецца вышук бандытаў.

ДАРФ. Ф. 9478с. Воп. 1 с. Спр. 359. Арк. 210.

У Браслаўскім раёне забіты ўчастковы 
ўпаўнаважаны раённага НКВД
15 траўня г. г. [1945-га] у мястэчку Окса, Браслаўскага раёну [По-

лацкай вобл.], невядомымі асобамі забітыя: участковы ўпаўнаважаны 
райаддзяленьня НКВД  ТЛІПОЎСКІ і адна мясцовая жыхарка. На месца 
здарэньня накіраваная апергрупа райаддзяленьня НКВД.

ДАРФ. Ф. 34. Воп. 1. Спр. 356. Арк. 189.

Баявое сутыкненьне з групай Браніслава Варэлава
27 ліпеня б. г. [1945-га] у Друйскім лесе [Полацкая вобл.], на мяжы 

з Латвійскай ССР, аператыўна-вайсковая група УНКВД сутыкнулася 
з бандай ВАРЭЛАВА Браніслава. У выніку бою забітыя 3 бандыты. 
Астатнія ўдзельнікі, у тым ліку некалькі параненых, уцяклі. Са складу 
опергрупы за час баёў параненыя тры байцы войскаў НКВД.

ДАРФ. Ф. 9478с. Воп. 1с. Спр. 357. Арк. 252.

Дэпутата забілі стрэлам праз вакно
У чэрвені г. г. [1945-га] у вёсцы Каханонічы, Нясьвіжскага раёну 

[Баранавіцкай вобл.], невядомым бандытам стрэлам з вінтоўкі праз 
вакно забіты дэпутат Казакоўскага сельсавета — НЕСТРАТ  О. Вяд-
зецца сьледзтва і вышук бандытаў. 

ДАРФ. Ф. 9478с. Воп. 1с. Спр. 357. Арк. 60.

Як у Смаргонскім раёне шукалі былога міліцыянта, 
які ўцёк з КПЗ
15 сьнежня [1945-га] група байцоў зьнішчальнага батальёна Ма-

ладзечанскага райаддзяленьня НКВД на чале з участковым упаўнава-
жаным міліцыі была накіраваная ў вёску Загоры, Смаргонскага раёну 
[Маладзечанскай вобл.], на пошук былога міліцыянта ДРУК Мікалая, 
які ўцёк 3 сьнежня б. г. з КПЗ. Падчас ператрусу дома, дзе жыў ДРУК, 
байцы былі абстраляныя бандытам-адзінцом РУБАНАМ. У выніку 
абстрэлу забіты член групы садзейнічаньня АСІПОВІЧ, які знаходзіўся 
разам з байцамі. Прынятыя меры да вышуку бандыта РУБАНА. 

ДАРФ. Ф. 9478с. Воп. 1с. Спр. 359. Арк. 267.

 У сельсавеце зьнішчылі дакумэнты і партрэты правадыроў
17 красавіка г. г. [1945-га] невядомая банда зьдзейсьніла напад на 

Пасуціцкі сельсавет Зельвенскага раёну Гродзенскай вобласьці. Бан-
дыты забілі сакратара сельсавета ПАТАПОВІЧА, зьнішчылі дакумэнты 
сельсавета і партрэты правадыроў, адабралі ў старшыні сельсавета 
аўтамат, гербавую пячатку, захапіўшы з сабой тэлефонны апарат, 
сыйшлі. Арганізаваны вышук банды. 

ДАРФ. Ф. 34. Воп. 1. Спр. 356. Арк. 165.

Забойства актывістаў разам зь іх сем’ямі

***
25 красавіка г. г. [1945-га] у вёсцы Калачоўка, Антопальскага раёну 

Берасьцейскай вобласьці шасьцю невядомымі бандытамі забітыя: 
дэпутат сельсавета ЛЕЖНІК, яго жонка і сын. На вышук і ліквідацыю 
бандытаў пасланая аператыўна-вайсковая група УНКВД.

ДАРФ. Ф. 34. Воп. 1. Спр. 356. Арк. 166.

***
23 траўня [1945 г.] на хутары Алесіна Астравецкага раёну Малад-

зечанскай вобласьці банда КУКАЛОВІЧА ў складзе 5 чалавек зьдзей-
сьніла напад на дом члена групы садзейнічаньня УЗАРЭВІЧА  І. Г. 
Бандыты забілі бацьку, маці і брата УЗАРЭВІЧА, паранілі яго самога 
і сястру, падпалілі дом, гаспадарчыя пабудовы і сыйшлі. Для вышуку 
і ліквідацыі банды накіраваная аператыўная група райаддзяленьня 
НКВД.

ДАРФ. Ф. 34. Воп. 1. Спр. 356. Арк. 122.

***
У ноч на 18 верасьня б. г. [1945-га] у вёсцы Дуброўка, Наваград-

зкага раёну [Баранавіцкай вобл.], чатырма невядомымі бандытамі 
расстраляны вясковы актывіст БАШКО Л., яго сын і дачка. Прынятыя 
меры да вышуку бандытаў.

ДАРФ. Ф. 9478с. Воп. 1 с. Спр. 358. Арк. 118.

***
У ноч на 17 лістапада [1945 г.] у вёсцы Яніпічы, Сьвірскага раёну 

[Маладзечанскай вобл.], банда, якую ачольвае ПІТЛЯНІН, напала на 
дом дэпутата сельсавета РАМЕНІЦА і забіла РАМЕНІЦА, яго маці, 
жонку, сына і дачку, пасьля чаго спаліла дом і пабудовы на падворку. 
Арганізаваны вышук бандытаў.

ДАРФ. Ф. 9478с. Воп. 1 с. Спр. 359. Арк. 8.

ДАКУМЭНТЫ

***
19 лістапада [1945 г.] банда, колькасьць удзельнікаў якой не ўста-

ноўленая, зьдзейсьніла напад на вёску Замасьцяны, Васілішкаўскага 
раёну (у 6 кіламетрах ад летувіскай мяжы) [Гарадзенскай вобл.], пад-
час якога бандыты забілі 12 членаў трох сем’яў мясцовых жыхароў: 
ЖУКА, ЕЛІСЕВІЧА і СЕДЛЯРЭВІЧА. Для вышуку і ліквідацыі банды 
на месца накіраваныя опергрупы Ўпраўленьня НКВД вобласьці пад 
кіраўніцтвам начальніка УНКВД палкоўніка ГАРЛОВА і Ўпраўленьня 
ББ НКВД рэспублікі пад кіраўніцтвам начальніка УББ палкоўніка 
ГРАНСКАГА.

ДАРФ. Ф. 9478с. Воп. 1 с. Спр. 359. Арк. 7. 

***
У ноч на 20 лістапада [1945 г.] у вёсцы Аляксанка, Гарадзенскага 

раёну, бандгрупа ў складзе 3-4 чалавек, апранутых у чырвонаармей-
скую форму, уварвалася ў дом упаўнаважанага вёскі СІДАРОВІЧ, 
запатрабавала ад яго грошы. Атрымаўшы адмову, бандыты распачалі 
страляніну і забілі СІДАРОВІЧА, 55 гадоў, яго жонку і дачку 20 гадоў, 
а другую дачку 15 гадоў паранілі, пасьля чаго сыйшлі. Вядзецца 
сьледзтва і вышук бандгрупы.

ДАРФ. Ф. 9478с. Воп. 1 с. Спр. 359. Арк. 40.

“Лясныя браты” мелі легальнае прыкрыцьцё 
ваенкамата, а на акцыі выходзілі ўначы
Частковая ліквідацыя банды ГАРЛЕНКА. 18 лістапада [1945 г.] каля 

вёскі Навасёлкі Юрацішкаўскага раёну [Маладзечанскай вобл.], у вы-
ніку чэкісцка-вайсковай аперацыі па ліквідацыі банды, якую ачольвае 
актыўны ўдзельнік “Арміі Краёвай”, паручнік польскай арміі ГАРЛЕН-
КА, забітыя 4 бандыты, у тым ліку: СКУРГАС, 22 гадоў, КУЧЫНСКІ, 
20 гадоў, БАРОЎСКІ, 18 гадоў і БУРЛІНСКІ, 22 гадоў — усе жыхары 
Юрацішкаўскага раёну. Акрамя таго, затрыманыя 5 бандытаў, у тым 
ліку: ДУНАЙ Вацлаў, 1927 года нараджэньня; МАТЫЛЕВІЧ, 1930 
года нараджэньня; РОСІН Уладзімер, 1925 году нараджэньня; РОСІН 
Усьцін, 1928 года нараджэньня, і АЛЯХНОВІЧ Франц, 1930 году на-
раджэньня — усе мясцовыя жыхары.

Высьветлена, што ўсе ўдзельнікі банды маюць дакумэнты ад 
Гарваенкамата і жывуць на легальным становішчы, зьдзяйсьняючы 
па начах, у адпаведнасьці з указаньнямі кіраўніка банды ГАРЛЕН-
КА, рабункі асобаў, што лаяльна настроеныя да Савецкай улады і 
падтрымлівалі ў перыяд нямецкай акупацыі сувязь з партызанамі. 
8 кастрычніка б. г. у Іўеўскім раёне бандыты разграмілі сельсавет і 
зьнішчылі наяўныя там дакумэнты. 29 кастрычніка ў вёсцы Ганчары, 
таго ж раёну, яны забілі ўпаўнаважанага вёскі СЕЛЬСКАГА.

Забрана: ручны кулямёт, 7 стрэльбаў, абрэз, пісталет, граната і 
36 патронаў. На допыце ДУНАЙ Вацлаў і РОСІН Усьцін назвалі 10 
іншых удзельнікаў банды ГАРЛЕНКА. Вядзецца сьледзтва і вышук 
астатніх удзельнікаў банды ГАРЛЕНКА, якія праходзяць па паказа-
ньнях затрыманых бандытаў.

ДАРФ. Ф. 9478с. Воп. 1 с. Спр. 359. Арк. 38.
 
Пра забойства члена “групы садзеяньня”
2 чэрвеня б. г. [1945-га] каля вёскі Рускія Завулкі, Пліскага раёну 

[Полацкай вобл.] знойдзены труп члена групы садзеяньня, беларуса 
СКАРАБАТУН Н. А. Прынятыя меры да вышуку і затрыманьня за-
бойцаў.

ДАРФ. Ф. 9478с. Воп. 1 с. Спр. 357. Арк. 105.

“Баючыся адказнасці… мужчынскае насельніцтва прызыў-
нога ўзросту з вёскі Дайнова сышло ў лес”

9 траўня г. г. [1945-га] у вёсцы Дайнова Іўеўскага раёну Малад-
зечанскай вобласьці бандыты КАПУСТА  С. А., РАНОВІЧ  Ф. і СМА-
ЛЕЎСКІ  С. С. (усе трое палякі) зьдзейсьнілі забойства брата вяско-
вага выканаўцы — СМАЛЕЎСКАГА  С. І. і грамадзянкі УЛЬЯШ  С. У., 
нанесьлі раненьні грамадзянкам УЛЬЯШ  І. П. і ЦЯРЭГІНАЙ  А. Ф. і 
забралі з сабой вясковага выканаўцу СМАЛЕЎСКАГА  Б. І. і яго жонку. 
Лёс апошніх невядомы. Для вышуку і ліквідацыі бандытаў накіраваная 
аператыўна-вайсковая група УНКВД. 

9 траўня г. г. у вёсцы Дайнова Іўеўскага раёну Маладзечанскай 
вобласьці бандыты КАПУСТА  С. А., РАНОВІЧ  Ф. і СМАЛЕЎСКІ  С. 
С. (усе трое палякі) забілі, а не забралі з сабой, як аб гэтым раней 
паведамлялася, вясковага выканаўцу СМАЛЕЎСКАГА  В. І. і яго жонку. 
Трупы забітых знойдзеныя на тэрыторыі сядзібы закапанымі ў гной.

Баючыся адказнасці за зьдзейсьненае злачынства бандытамі-ад-
навяскоўцамі, мужчынскае насельніцтва прызыўнога ўзросту з вёскі 
Дайнова сышло ў лес. Для правядзеньня неабходных мерапрыемс-
тваў у раён выехаў начальнік УНКВД — палкоўнік дзяржбясьпекі тав. 
Сямёнаў з групай аператыўных работнікаў. 

ДАРФ. Ф. 34. Воп. 1. Спр. 356. Арк. 183; 187.

Пра боесутыкненьне ў Століне з групай Разановіча
4 траўня г. г. [1945-га] у горадзе Столін Пінскай вобласьці трое невя-

домых бандытаў зьдзейсьнілі абрабаваньне склада Райспажыўсаюза 
і на забраным у мясцовага жыхара возе спрабавалі ўцячы. Бандытаў 
заўважылі байцы кантрольна-прапускнога пункта.

Пры затрыманьні бандгалавар РАЗАНОВІЧ — былы камандант 
паліцыі — параніў чырвонаармейца ЦЬВЕРДАХЛЁБ і ўцёк. Двое іншых 
бандытаў — былы паліцыянт ЛУКАШЭВІЧ і ПІЛІНЧУК арыштаваныя. 

ДАКУМЭНТЫ

Забраныя дзьве стрэльбы, аўтамат, граната, 60 патронаў і нарабава-
ныя рэчы. Вядзецца вышук галавара банды РАЗАНОВІЧ.

ДАРФ. Ф. 34. Воп. 1. Спр. 356. Арк. 176.

Падчас ліквідацыі групы Грыско загінуў 
начальнік раённага НКВД
8 сакавіка г. г. [1945-га] аператыўна-вайсковай групай Лагішынскага 

райаддзяленьня Пінскай вобласьці часткова ліквідаваная дзеючая 
ў гэтым раёне бандгрупа ГРЫСКО. У выніку боесутыкненьня зь ліку 
ўдзельнікаў банды забіта 5 чалавек, астатнія ўцяклі. Забраныя 3 стрэ-
льбы. З нашага боку падчас боесутыкненьня забіты начальнік райад-
дзяленьня НКВД — капітан дзяржбясьпекі тав. ТАМІЛАЎ  П. П. 

ДАРФ. Ф. 34. Воп. 1. Спр. 356. Арк. 73.

Невядомыя адабралі ва ўчастковага зброю,
дакумэнты і вопратку
30 сакавіка г. г. [1945-га] у вёсцы Янунцы Сьвірскага раёну Малад-

зечанскай вобласьці група невядомых бандытаў захапіла ўчастковага 
ўпаўнаважанага райаддзяленьня НКВД  Цьвяткова, у якога адабрала 
аўтамат, пісталет, палявую сумку з дакумэнтамі і зьняла вопратку. На 
месца здарэньня для вышуку і ліквідацыі банды высланая аператыў-
на-вышуковая група УНКВД.

ДАРФ. Ф. 34. Воп. 1. Спр. 356. Арк. 120.

“Бандыты паранілі дваіх і забралі з сабой 
чатырох байцоў групы садзейнічаньня”
27 сакавіка г. г. [1945-га] у Шаркоўшчынскім раёне Полацкай воб-

ласьці на байцоў групы садзейнічаньня, якія праводзілі аперацыю па 
затрыманьні дэзерціраў і тых, хто ўхіляецца ад службы ў Чырвонай 
Арміі, напала невядомая банда. Бандыты паранілі дваіх і забралі з 
сабой чатырох байцоў групы садзейнічаньня.

Для перасьледу і ліквідацыі банды высланая аператыўна-вайско-
вая група УНКВД.

ДАРФ. Ф. 34. Воп. 1. Спр. 356. Арк. 122.

У Шаркоўшчынскім раёне забілі супрацоўніка 
органаў НКВД з 1924 году
17 лістапада [1945 г.] у доме жыхаркі вёскі Агаполь Шаркоўшын-

скага раёна*, СТАНКЕВІЧ Тацяны невядомымі бандытамі забіты на-

*Цяпер вёска ў Радзюкоўскім сельсавеце Шаркаўшчынскага раёну Віцебскай 
вобл.

месьнік начальніка Р[аённага] А[ддзела] НКВД — старшы лейтэнант 
міліцыі САДАКОЎ, які працаваў у органах НКВД з 1924 году. 18-19 
лістапада, у выніку прынятых мераў, былі затрыманыя 2 удзельнікі 
тэракту і 5 бандпасобнікаў. Забрана: вінтоўка і пісталет “ТТ”, які на-
лежыць САДАКОВУ. Вядзецца сьледзтва ў накірунку ўстанаўленьня 
тэрарыстычнай групы і канкрэтных асобаў, якія зьдзейсьнілі тэракт 
над тав. САДАКОВЫМ.

ДАРФ. Ф. 9478с. Воп.  1 с. Спр. 359. Арк.42.

Забойства супрацоўніка НГКБ невядомым падлеткам
3 ліпеня г.г. [1945 г.] каля гораду Шчучын [Гарадзенскай вобл.] за-

біты старшы оперупаўнаважаны Шчучынскага райаддзяленьня НКГБ 
тав. АРХІПАЎ, які вяртаўся з службовай камандзіроўкі. Сьледзтвам 
устаноўлена, што АРХІПАЎ па дарозе сустрэў невядомага падлетка 
14-15 гадоў і, на яго просьбу, дазволіў яму сесьці на воз. Па шляху 
падлетак забіў АРХІПАВА стрэлам з пісталета ў галаву і, захапіўшы 
яго аўтамат, уцёк. Райаддзяленьнем НКГБ арыштаваны возчык, які 
вёз АРХІПАВА ў райцэнтр. Прынятыя меры да вышуку забойцы.

ДАРФ. Ф. 9478с. Воп. 1с. Спр. 357. Арк. 177.

ДАКУМЭНТЫ

Ваярскі сьпеўнік 

Такую назву можна было сьмела паставіць 
на выдадзены ў 1921 годзе ў Менску і ўкладзе-
ны Уладзімерам Тэраўскім* “Беларускі сьпе-
ўнік з нотамі на 3 галасы паводле народных 
мэлёдый”. Выданьне пабачыла сьвет пры 
Навукова-літаратурным аддзеле Камісарыяту 
народнае асьветы ў “Дзяржаўным выдавецтве 
Беларусі”. 

Адразу хочацца заўважыць, што кніга вельмі 
рэдкая. Каб пераканацца ў прычыне гэтага, 
дастаткова перагарнуць бачыну, дзе першым 
сьпевам стаіць гімн БНР — “Ваяцкі марш” на 
словы Макара Краўцова. Гэта ў 1921 годзе, 

адразу пасьля антыбальшавіцкага Слуцкага паўстаньня, удзельнікам 
якога зьяўляўся аўтар слоў, ды ў савецкім Менску! 

Да таго ж Ул. Тэраўскі прыклаў ноты да гэтай песьні, маючы адвагу 
не замяняць радок: “Штандар наш бел-чырвона-белы” на “Свабоды 
сьцяг, штандар чырвоны”! Але гэта не перашкодзіла цэнзарам запэц-
каць яго чорнай фарбай. У другой жа частцы зборніка, дзе падаюцца 
тэксты песьняў, надрукаваны адрэдагаваны варыянт слоў. Магчыма 
такім чынам Уладзімер Тэраўскі, будучы случчаком і патрыётам, жадаў 
паказаць сваю салідарнасьць з паўстанцамі.** 

Адпаведныя ворганы ацанілі яго памкненьні. 3 верасьня 1921 года 
Тэраўскі быў арыштаваны менскім ГПУ. Ён разам з жонкай праходзілі 
па групавой справе ўдзельнікаў беларускай антыбальшавіцкай ар-
ганізацыі. Уладзімера Тэраўскага асудзілі на сьмяротнае пакараньне, 
якое пазьней замянілі на 5 гадоў зьняволеньня…

Акрамя Краўцова, Тэраўскі ўклаў ноты на словы Купалы: “Будзь 
здаровы, бацька, маці”, ”Гэй у лесе”, “Габруська”, “А ў бары, бары…”, 
“Гэй, паехаў…”, “Едзе Янка”, Зьмітрука Бядулі (пад псэўданімам 
Ясакар): “Сын Сакол”, “Што рабіць?”, “Выправіла сына маці”, “Небо 
тучыцца”, “Жаўнерскае жыцьцё”, “Праз лужок”, “Каля рэчкі”, “Ціхі воды”, 
“Ваяка йдзець”, “Ой хадзіў жаўнер”, Родзевіча “Я жаўнер малады” і 
іншыя. 

Агульнае ўражаньне зборнік пакідае вельмі станоўчае. Радкамі 

*Уладзімер Тэраўскі (Тэрраўскі, 1871 — 1938) — вядомы беларускі кампазітар, 
дырыжор і фалькларыст. Быў галоўным хормайстрам Беларускага дзяржаўнага 
тэатру ў Менску. Першы раз арыштоўваўся ў 1921 г., вызваліўся ў 1923-м. Другі 
раз быў арыштаваны і асуджаны да сьмяротнага пакараньня ў 1938 годзе. Па 
абедзьвюх справах рэабілітаваны.
**Як піша Сяргей Будкін, нягледзячы на тое, што словы “штандар наш бел-
чырвона-белы” былі замененыя на “свабодны сьцяг, штандар чырвоны”, песьня 
сьпявалася заўжды толькі ў арыгінале. Гл.: Песьні слуцкіх паўстанцаў // http://
www.mpby.com/news-1365.htm

паэтаў вайна выглядае не гаротніцай, а праявай мужнасьці і адвагі, 
сьвятой барацьбой за волю. Радкі пранікнутыя беларушчынай, ва-
яўнічасьцю і патрыятызмам. Быццам яго адмыслова рыхтавалі для 
слуцкіх паўстанцаў. 

		  Наша хата — дальне поле,
		  Наша матка — доля воля,
		  Лёгкі стрэльбы — нашы сёстры, 
		  Нашы жонкі — шаблі востры.

		  Мы на ворага ідзём,
		  Яго сілы разаб’ём.
		  Гэй, саколы, гэй у бой
		  Пойдзем моцнаю сьцяной
						      (Зьм. Бядуля)

У хуткім часе, з 1926 года, калі пачалася згортвацца толькі распа-
чатая беларусізацыя, бальшавікі пастараліся забыць аб беларускім 
гімне “Ваяцкі марш”, поўніліся “чорныя спісы” забароненай літаратуры, 
зьнікалі паэты. Людзі, каб выжыць, стараліся пазбаўляцца “лішняй” і 
небясьпечнай літаратуры. Кнігі, якія яшчэ ўчора выходзілі тысячнымі 
накладамі, паліліся. Такі ж лёс напаткаў і зборнік Уладзімера Тэраўс-
кага “Беларускі сьпеўнік”. Лічаныя асобнікі засталіся ў прыватных 
кнігазборах. І сёньня, перагарнуўшы бачыну, нібы наноў вяртаешся ў 
той час, не сапсаваны сталінізмам і татальным страхам, дзе мроілася 
хоць і савецкая, але Вольная Беларусь.

Андрэй Барткевіч

Правакацыя супраць віцэ-
прэзыдэнта БЦР Міколы Шкялёнка 

15 красавіка 1944 г. падпалкоўнік Быстроў паведамляў першаму 
сакратару кампартыі Беларусі і начальніку Цэнтральнага штабу [са-
вецкага] партызанскага руху П. Панамарэнку: “У сувязі з пераходам 
на бок партызанаў паліцыянтаў і дабраахвотнікаў, БЦР выдадзены 
загад, за подпісам віцэ-прэзыдэнта М. Шкілёнак*, пра роспуск апош-
ніх. Загад — на беларускай мове, на чырвонай паперы, выдадзены 
25.3.44 у Мінску. Змест выклікае сумненне ў правакацыі”.1

Празь некалькі дзён Панамарэнка атрымаў даведку ў той жа спра-
ве: “20.4.44 № 209 Казанцаў паведаміў, што загада аб роспуску БКА 
ў яго зоне не было, а “Голас вёскі” № 15 дае зацемку, кваліфікуючы 
гэта як “махлярства партызанаў”. Шкілёнак быў з “выкрыцьцём” у 
Слуцку. Справа правяраецца. 24.4.44.”.2

Наступны даклад прыйшоў праз тры дні. У ім паведамлялася: 
“Самушаў 26.4.44 паведаміў, што ў населеных пунктах вакол 
Мінску загад сапраўды распаўсюджваўся невядомымі асобамі, і 
гэта выклікае сумненьне на правакацыю гэстапа (магчыма, што 
зроблена і партызанамі — для кампрамэнтацыі Шкілёнка). Па-
водле аг[ентурных] дадзеных, Шкілёнак падчас выданьня загаду 
знаходзіўся ў камандзіроўцы ў Зах. Беларусі. Загадам распускаюцца 
павятовыя і валасныя ўправы, паліцыя і самаахова і заклікаюцца да 
барацьбы зь немцамі. На ворганы кіраваньня загад узьдзеяньня не 
зрабіў. Тэкст будзе паведамлены дадаткова. 27.4.44.”.3 

На жаль, высьветліць, хто ж быў аўтарам фальшывага “загаду”, 
нам пакуль няўдалося. Вядома, што М. Шкялёнак адрэагаваў на пра-
вакацыю наведваньнем Слуцка. Газэта “Беларускі работнік” пісала:

“Удача мабілізацыі ў Краёвую Абарону гэтак падзейнічала на бан-

*Мікола Шкялёнак (1899 — 1945?), беларускі палітычны дзеяч, публіцыст, 
гісторык. Сябра рэдкалегіі незалежніцкай газэты “Беларускі фронт” у др. 
палове 1930-х, бліжэйшы паплечнік кс. В. Гадлеўскага. У гады Другой 
сусьветнай вайны быў адным зь лідэраў беларускага нацыянальнага Супраціву. 
Адначасова зьяўляўся першым віцэ-прэзыдэнтам Беларускай Цэнтральнай Рады. 
Паводле адной з версій, загінуў у баі з спецаддзелам МГБ у канцы лета 1945 
г. каля Гарадзеі (альбо ў 1946 г.). Гл.: Ёрш С. Першы віцэ-прэзыдэнт БЦР быў 
камандзірам атрада камандасаў // Беларускі Рэзыстанс, 2007, № 1 (4), б. 135-
138; Самсонік Б. Палкоўнік Генэральнага штабу Антон Шкелянко (Шкялёнак) 
— забытая постаць // Беларускі Рэзыстанс, 2009, № 1 (6), б. 118-121.  
1 НАРБ, ф. 3500, воп. 2, спр. 51, арк. 294. Рукапіс. Пераклад з расейскай мовы.
2 НАРБ, ф. 3500, в. 2, спр. 51, арк. 296. Рукапіс. Пераклад з расейскай мовы.
3 Тамсама.

дытаў, гэтак іх 
знэрвавала, што 
яны пайшлі на 
глупства і самі 
сябе выставілі 
на сьмех.

Х о ц ь  г э т а 
было бадай не-
п а т р э б н ы м , 
але Віцэ-Прэзы-
дэнт сп. Шкялё-
нак прыехаў у 
Слуцак, каб на 
месцы выкрыць 
бандыцкае ашу-
канства”.4

Шкялёнак выступаў у перапоўненай вялікай залі Слуцкага Дому 
культуры і пераконваў прысутных, што падобныя правакацыі баль-
шавікоў — марныя:

“Вельмі пераканальнымі словамі расказаў сп. Шкелёнак аб “нэр-
вовай вайне”, якую вядуць супроць беларускага народу і ягонай Цэн-
тральнай Рады сталінавы бандыты, але гэтая вайна для іх ня мае і 
ня будзе мець удачы”.5 

Барыс Самсонік

4 Масква ловіць дурняў // Беларускі работнік (Бэрлін), 1944, 7 траўня, № 19.
5 Тамсама.

“Аператыўная сытуацыя была 
цяжкай аж да 1958 году”

Старонкі раённых аддзелаў (альбо ўпраўленьняў) унутраных 
спраў на сайце Упраўленьня ўнутраных спраў Мінскага аблвыканкама 
(http://uvd-mo.gov.by) зьмяшчаюць цікавую інфармацыю пра барацьбу 
з антысавецкім супраціўленьнем і бандытызмам. 

 У кароткім нарысе, прысьвечаным гісторыі вялейскай міліцыі, 
згадваецца “банда” Тумаша, якая дзейнічала ў паваенны час.1 Фак-
тычна, пакуль гэта адзіная крыніца пра антысавецкае фармаваньне, 
іншых публікацый пра яго выявіць няўдалося. 

“Аператыўная сітуацыя ў раёне была складанай, — піша невя-
домы нам аўтар нарысу. — Бандыты рабавалі крамы, нападалі на 
работнікаў партыйна-савецкага актыву, тэрарызавалі насельніц-
тва. Асабліва турбавала сітуацыя ў Рускасельскім і Чурленскім 
сельсаветах, куды з Відзаўскага і Смаргонскага сельсаветаў пра-
біралася банда Тумаша”.

Адразу заўважым, што аўтар наблытаў з апошнімі “сельсаветамі”. 
Верагодна, маецца на ўвазе суседні Смаргонскі раён, адкуль маглі 
прыходзіць “лясныя браты”. Што да “Відзаўскага сельсавета”, дык ён 
існуе толькі ў далёкім ад Вялейшчыны Браслаўскім раёне.

Ліквідацыяй групы Тумаша займалася аператыўная група вялейс-
кай міліцыі. Яе ўдалося лакалізаваць і акружыць у Мулярскіх балотах. 
Партызанам прапанавалі скласьці зброю, але яны на гэта “адказалі 
агнём са зброі”. Зацяты бой, верагодна, працягваўся некалькі гадзі-
наў. У выніку, уся група Тумаша была зьнішчаная. Аўтары нарысу 
сьцьвярджаюць, што “ніхто з міліцыянтаў не пацярпеў”.

Таксама на старонцы вялейскага РАУС згадваецца ліквідацыя ў 
сьнежні 1918 году на тэрыторыі былой Куранецкай воласьці “банды” 
пад назвай “Шатры”, якой кіравалі быцька і сыны Ляхоўскія. “Бан-
дыты” забівалі бальшавікоў і актывістаў савецкай улады.

На старонцы Нясьвіжскага РАУС адзначаецца, што “аператыўная 
сытуацыя была цяжкай аж да 1958 году”. Паводле аўтараў тэксту, 
“здраднікі і пасобнікі нямецкіх акупантаў, удзельнікі нацыяналістыч-
нага падпольля, якія выжылі, аказвалі зацяты супраціў мясцовым 
уладам па ўстанаўленьні грамадзкага парадку”. На першыя паваен-
ныя гады ў Нясьвіжскім раёне дзейнічала 8 “бандаў”, якія “займаліся 
тэрорам, забойствамі і рабункамі”, штомесяц зьдзяйсьнялася 25 
цяжкіх злачынстваў. Паведамляецца, што “бандыты” былі ўзброеныя 
кулямётамі і аўтаматамі. Апошняя “банда” ў раёне была ліквідаваная 

1 Вилейский РОВД // http://uvd-mo.gov.by/ru-go-rovd/vileyka/

ў 1951 годзе. Ад рук “бандытаў” на Нясьвіжчыне са жніўня 1944 г. да 
траўня 1951 г. загінула каля 80 актывістаў.2 

На старонцы Пухавіцкага РАУС распавядаецца пра супраціўлень-
не ў 1920-30-х гадах сялянства мерапрыемствам савецкай улады. 
Напрыклад, зімой 1926 году быў забіты камсамольскі актывіст Ры-
гор Жлобіч (яго называлі “вачыма і вушамі савецкай улады”) і гэтае 
злачынства “прагрымела” на ўсю рэспубліку”. Па абвінавачваньню 
ў забойстве быў затрыманы заможны селянін Іван Кунец, які “ад-
помсьціў Рыгору Жлобічу за канфіскаваны па заяве селькара ў яго 
гаспадарцы схаваны хлеб”. 24 лістапада 1929 г. у Пухавіцкім раёне 
здарылася яшчэ адно гучнае забойства. На гэты раз стрэлам праз 
вакно забілі селькара газэты “Бабруйская вёска” 40-гадовага Савелія 
Ляпіча. Міліцыя, нібыта, знайшла забойцу — “серадняка” зь вёскі 
Скрыль Палашкова.

Асобна аўтар (ці аўтары) тэксту спыняюцца на супраціве калекты-
візацыі 1930-х гадоў. Некаторыя заможныя сяляне забівалі калгасных 
актывістаў, палілі гаспадарчыя пабудовы, травілі скаціну. У 1930 г. з 
Пухавіцкага раёну ў Расею высялялі “кулакоў” і іх сем’і. На старонцы 
Пухавіцкага РАУС чытаем: “Многія супрацоўнікі міліцыі выдатна 
разумелі, што большасьць сялян з сем’ямі, якія падлягалі высылцы, 
не ворагі народу, але ў сваіх дзеяньнях яны [міліцыянты] павінны 
былі выконваць загад”. 

Згадваецца таксама і гібель 18 студзеня 1947 году старшыны 
міліцыі Мікалая Клімовіча, які спрабаваў затрымаць дваіх узброеных 
асобаў, якія ішлі да станцыі Талька. Аднак у перастрэлцы міліцыянт 
быў расстраляны з аўтамата.3 

У Дзяржынскім раёне сытуацыя ў першыя паваенныя гады была 
“вельмі напружанай, неспакойнай”. “У лясах яшчэ дзейнічалі цэлыя 
банды з былых нямецкіх паслугачоў. У руках у насельніцтва заста-
валая шмат зброі. У пачатку 1945 году адзін з былых партызанаў 
пасварыўся з жыхаром в. Магілёўшчына і расстраляў з 10-зараднай 
стрэльбы ўсю яго сям’ю”, — чытаем на старонцы Дзяржынскага 
РАУС.4 

На старонцы Стаўцоўскага РАУС таксама паведамляецца пра 
“напружаную” аператыўную сытуацыю ў раёне ў першыя паваенныя 
гады. Распавядаецца пра барацьбу з спекуляцыяй, з “буйной узбро-
енай бандай”, якая дзейнічала ў 1946-1949 гг. на Стаўбцоўшчыне і ў 
суседніх раёнах (верагодна, маецца на ўвазе атрад Янкі Раманчука), 
пра ўдзел у аперацыі па затрыманьні ў 1951-1952 гг. у Налібоцкай 

2 Несвижский РОВД // http://uvd-mo.gov.by/ru-go-rovd/nesviz/
3 Пуховичский РОВД // http://uvd-mo.gov.by/ru-go-rovd/puhovichi/
4 Дзержинский РОВД // http://uvd-mo.gov.by/ru-go-rovd/dzerzinsk/

пушчы “шпіёнаў-дывэрсантаў”.5 
Высьвятляецца, што на Валожыншчыне і ў сумежных раёнах у 

1944-1951 гг. “дзейнічалі некалькі буйных бандаў, колькасьцю 200 і 
болей чалавек”. Яны складаліся з праціўнікаў савецкай улады, былых 
паліцыянтаў і дэзерціраў.6 

У кароткім нарысе гісторыі Любанскай міліцыі зьмешчаныя ўспамі-
ны Філіпа Прымакова. Ён успамінае, што быў прысланы ў мясцовую 
міліцыю ў жніўні 1931 году. У той час даводзілася змагацца з рабаўніка-
мі, якія хаваліся ў лясах і рабавалі насельніцтва, а таксама з рэшткамі 
“бандаў Багалевіча”, з “кулакамі”, якія перахоўваліся ў лясах. 

У лістападзе 1932 г. Прымакоў удзельнічаў у высочваньні і за-
трыманьні “буйнога дзяржаўнага злачынцы Белана”, якога перадалі 
“ворганам ОГПУ”. У лясах Гарадзячыцкага сельсавету ў тым жа годзе 
міліцыянты ліквідавалі “бандгрупу Насановіча”. Былі затрыманыя 
Насановіч, Шэўчык і Давыдаў. У апошняга знайшлі наган, які ён у 1924 
г. забраў у забітага міліцыянта Кірыка. Падчас затрыманьня Насановіч 
забіў сакратара партарганізацыі калфонду Грынько.

Міліцыянт Адам Статкевіч успамінае пра паваенныя часы: “Канва-
явалі пешу бандытаў, паліцаяў, якія хаваліся па лясах, у горад Слуцк. 
У Слуцку знаходзілася турма. З Слуцка вазілі арыштаваных на суд у 
горад Любань ці на допыт. Садзіліся ў таварны цягнік і ехалі да Урэч-
ча, цягнік не спыняўся і даводзілася скакаць падчас руху. Штурхалі 
арыштаванага ў сьпіну, а самі за ім. Пасьля да Любані іншлі пешшу. 
Працаваць было цяжка. Хадзіў я ў патрулі па г. Любані і па вёсках. У 
Любані патруль быў пешы, па раёну конны. Узброеныя былі піста-
летамі “Наган”. У аддзеле быў склад трафейнай зброі (кулямёты, 
аўтаматы, вінтоўкі, гранаты). У канвоі хадзілі з аўтаматамі “ППШ”. 
Я добра страляў. Часта нас накіроўвалі ў камандзіроўкі ў г. Мінск, 
у г. Бабруйск для патруляваньня”.

Статкевіч таксама прыгадвае гісторыю “паляваньня” на братоў-
паліцыянтаў Драздоў. Яны хаваліся ў вёсцы Обчын, дзе ў іх была 
схованка  з дома быў пракапаны падземны ход у хлеў. Міліцыянты ход 
гэты пасьля знайшлі, натрапілі і на кулямёт, схаваны ў хляве. Дразды 
абстрэльвалі каля в. Дунцы і самога Статкевіча. Іх затрымалі, але 
адзін Дрозд уцёк са Слуцка з допыту. Лавілі яго ў Любанскім раёне, 
але знайшлі ў нейкім іншым.7 

На старонцы Бярэзінскага РАУС распавядаецца пра барацьбу 
з бандытызмам ў 1920-х гадах. У Ігуменскім раёне (туды ў той час 
уваходзіла частка цяперашняга Бярэзінскага раёну) быў створаны 

5 Столбцовский РОВД // http://uvd-mo.gov.by/ru-go-rovd/stolbtsi/
6 Воложинский РОВД // http://uvd-mo.gov.by/ru-go-rovd/volozin/
7 Любанский РОВД // http://uvd-mo.gov.by/ru-go-rovd/luban/

атрад асобага прызначэньня з 250 чалавек, які па ўсім раёне займаў-
ся ліквідацыяй “бандаў”. 22 ліпеня 1921 г. была ліквідаваная “банда 
Аргуцінскага”, якая прыйшла з Польшчы і 13 ліпеня ўварвалася ў Бе-
разіно ды забіла міліцыянтаў і камуністаў. У чэрвені-верасьні 1921-га 
на Бярэзіншчыне міліцыянты, нібыта, зьнішчылі “банды Стаселькі і 
Моніча”.8  Аднак вядома, што атрад Юркі Моніча працягваў дзейнічаць 
яшчэ некалькі гадоў.

Інфармацыя на старонцы Барысаўскага РУУС пра барацьбу з пава-
енным крымінальным бандытызмам і антысавецкім супрацівам вельмі 
лаканічная: “У паваенны перыяд, як і ў пасьлякастрычніцкі перыяд, 
у лясах Барысаўшчыны зьявіліся банды рабаўнікоў і забойцаў, якія 
пераважна складаліся з былых нямецкіх паслугачоў. Міліцыі ўдалося 
ачысьціць лясы м вёскі ад нягоднікаў”.9 

У нарысе гісторыі Крупскай міліцыі згадваецца, як 21 лютага 1920 
году “даволі шматлікая ўзброеная група пад камандаваньнем былога 
царскага афіцэра Семянюка пры падтрымцы польскага атрада 
перайшла праз лінію фронту і прыз в. Слоўч рушыла да станцыі 
[Крупкі]”. 

Міліцыянты і чырвонаармейцы здолелі адбіць атаку, “палякі і бан-
дыты” патрапілі ў засаду і пакінулі “каля 40 загінулых”. Адзначым, што 
тут згадваецца беларускі партызанскі атрад Лукаша Семянюка.

У рапарце начальніку УНКВД па Мінскай вобласьці аб выніках пра-
цы ў другім паўгодзьдзі 1944 г. начальнік Крупскага раённага аддзела 
НКВД 25 лістапада 1944-га пісаў: “У выніку агентурна-аператыўных 
мерапрыемстваў Крупскага РА НКВД сумесна са зьнішчальным 
батальёнам было затрымана каля 700 нямецкіх салдат і афіцэраў, 
20 дэзерціраў і асобаў, якія ўхіляліся ад службы ў РСЧА (Рабоча-
сялянскай Чырвонай Арміі — ВП), 3 чалавекі, што ўцяклі з месцаў 
зьняволеньня. Перададзена ў ваенкамат для адпраўкі ў штрафныя 
часткі 75 чалавек. За гэты час сабрана зброі на палях баёў: вінтовак 
— 500, аўтаматаў — 45, ручных кулямётаў — 31”.

Высьвятляецца, што і ў Крупскім раёне пасьля вайны дзейнічалі 
“банды”. У верасьні 1946 г. падчас ліквідацыі “банды” загінуў участковы 
ўпаўнаважаны Т. Лучанок. У 1948 годзе была ліквідаваная “банда” 
Рашэтніка, якая дзейнічала ў раёне в. Выдрыца. Пазьней было зь-
нішчана некалькі дробных “бандгрупаў”. Апошнюю “банду” ў Крупскім 
раёне зьнішчылі толькі ў 1952 г.10 

На старонцы Мінскага РУУС распавядаецца пра гібель у ліпені 
1948-га ўчастковага ўпаўнаважанага Мінскага раённага аддзяленьня 

8 Березинский РОВД // http://uvd-mo.gov.by/ru-go-rovd/berezino/
9 Борисовское РУВД // http://uvd-mo.gov.by/ru-go-rovd/borisov/
10 Крупский РОВД // http://uvd-mo.gov.by/ru-go-rovd/krupki/

міліцыі Дзьмітрыя Раўко. Атрымаўшы інфармацыю, што каля вёскі 
Строчыца Шчамысьліцкага сельсавету хаваецца “бандыт” Багданчык, 
Раўко вырашыў затрымаць яго самастойна. Аднак участковы падчас 
сустрэчы з Багданчыкам быў забіты. На пошук апошняга былі кінутыя 
ўсе сілы мясцовай міліцыі і байцы з вайсковай часткі з Масюкоўшчыны, 
і ў той жа вечар Багданчык быў затрыманы.11 

У нарысе, прысьвечаным гісторыі Маладзечанскай міліцыі, распа-
вядаецца пра барацьбу з рабаўніцкімі бандамі і групамі, сярод якіх 
большасьць складалі “гастралёры” зь іншых рэгіёнаў і рэспублік. Каб 
эфектыўна змагацца з “чужымі”, была ўведзеная “прапіска прыбылых 
асобаў”. Для таго, каб заначаваць у вёсцы, “чужы” мусіў мець на гэта 
дазвол сельсавета ці яго ўпаўнаважаных. 

Прыводзіцца таксама статыстыка канфіскаванай ў 1946 г. у вяс-
коўцаў Маладзечанскай вобласьці зброі: 12 кулямётаў, 171 аўтамат, 
710 стрэльбаў, 414 пісталетаў, 102 абрэзы, 81 граната, 7819 набояў.12 

На старонцы Мядзельскага РАУС можна даведацца, што ў першыя 
паваенныя гады найбольш “бандаў” базавалася ў навакольлі Сьві-
ры. Падчас ліквідацыі адной зь іх, “банды” нейкага Дыра, у вёсцы 
Сьнягліца Вішнёўскага сельсавету адбылася перастрэлка. Дыра не 
здаваўся і адстрэльваўся да апошняга набою. Быў забіты ўчастковы 
ўпаўнаважаны Іван Трубач. Яго імем у 1960 годзе назвалі адну з новых 
вуліц у гарадскім пасёлку Сьвір.13 

Такім чынам, нават у такіх спецыфічных крыніцах можна знайсьці 
нямала цікавай інфармацыі. 

Васіль Пірог

11 Минское РУВД // http://uvd-mo.gov.by/ru-go-rovd/minsk/
12 Молодечненский РОВД // http://uvd-mo.gov.by/ru-go-rovd/molodechno/
13 Мядельский РОВД // http://uvd-mo.gov.by/ru-go-rovd/myadel/

Загінулі пры абароне 
савецкай дзяржавы 

Пра ўшанаваньне загінулых міліцыянтаў 
у мемарыяльных дошках і надпісах 

у аддзелах і ўпраўленьнях 
унутраных спраў Беларусі 

На сайце МУС Беларусі зьмешчаны цікавы тэкст пра тое, як уша-
ноўваецца ў мемарыяльных дошках і надпісах у аддзелах і ўпраўлень-
нях унутраных спраў памяць загінулых падчас выкананьня службовых 
абавязкаў міліцыянтаў.* Як нам падаецца, ён варты ўвагі, таму зробім 
кароткі агляд зьместу.

У будынку Віцебскага РАУС устаноўленая мемарыяльная шыльда, 
на якой напісана: “Вечная памяць супрацоўнікам аддзела міліцыі Ві-
цебскага раёну, якія загінулі ў барацьбе з ворагамі нашай Радзімы”. 
Згадваюцца чатыры чалавекі, якія загінулі ў 1918-23 гг, столькі ж — у 
1941-44 гг., два чалавекі загінулі ў 1944-46 гг.

У будынку Браслаўскага РАУС устаноўлена мемарыяльная до-
шка, дзе згадваюцца “супрацоўнікі Браслаўскай міліцыі, якія загінулі 
пры выкананьні службовага абавязку”. Зь яе даведмаемся, што ў 
раёне пасьля вайны дзейнічала “банда” Чарнамордава (раней нідзе 
ў апублікаваных крыніцах згадкі пра яе сустракаць не даводзілася). 4 
жніўня 1946 году падчас яе ліквідацыі загінуў міліцыянт Браслаўскага 
раённага аддзела НКВД 35-гадовы Іван Мінаў (ураджэнец Шаркаўш-
чынскага раёну, былы савецкі партызан).

У 2006 годзе ў будынку Полацкага ГАУС зьявілася мемарыяльная 
шыльда з надпісам: “Вечная слава палеглым у барацьбе з ворагамі 
нашай Радзімы… Коштам жыцьця выканалі Прысягу”. Аднак датаў 
гібелі згаданых чатырох асобаў няма.

У будынку УУС Гомельскага аблвыканкама зьмешчаны сьпіс суп-
рацоўнікаў, якія “загінулі пры выкананьні службовых абавязкаў” за 
амаль 80 гадоў. Першы ў сьпісе — начальнік “губернскага” вышуку 
нехта Г. М. Міхайлоўскі. Яго забілі ў траўні 1924 году. У паваеннае 
дзесяцігодзьдзе загінулі маёр міліцыі С. Р. Латушка (у лютым 1947-га) і 
старшы лейтэнант міліцыі 38-гадовы Д. А. Агаранка (10 красавіка 1948-
га). Імем апошняга, начальніка 4-га аддзяленьня міліцыі г. Гомеля, 

*Проводимая работа по увековечению памяти сотрудников органов внутренних 
дел и военнослужащих внутренних войск МВД Республики Беларусь, погибших 
при исполнении служебного и воинского долга // mvd.gov.by/files/doski.doc

які загінуў “пры затрыманьні небясьпечнага злачынцы”, названая 
адна з гарадзкіх вуліц. 

У будынку Ваўкавыскага ГРАУС маецца надпіс: “Вечная слава 
супрацоўнікам Ваўкавыскага аддзела міліцыі, палеглым у барацьбе з 
ворагамі нашай Радзімы… Будзьце вартыя памяці палеглых!”. У сь-
пісе 10 чалавек, але пра тое, калі яны загінулі, не паведамляецца.

Падобны надпіс з заклікам быць вартымі памяці зьмешчаны і ў 
Воранаўскім РАУС (відавочна, што на Гарадзеншчыне гэта рабілася 
па адной інструкцыі). Адзінае адрозьненьне — згадваецца, што пяць 
чалавек загінулі ў 1940-1953 гг.

У Лідзкім ГРАУС зьмешчаны сьпіс з 11 чалавек, якія загінулі “ў 
барацьбе з ворагамі нашай Радзімы” ў 1941-1951 гадах. У Іўеўскім 
РАУС такіх толькі 7 чалавек, якія загінулі ў 1945-1953 гг. У Навагруд-
зкім ГРАУС ушанаваная памяць чатырох супрацоўнікаў, якія загінулі 
ў 1941-1949 гг.

У Мастоўскім РАУС ёсьць надпіс пра загінулага, верагодна, у 1946 
годзе аператыўнага ўпаўнаважанага Мастоўскага аддзела міліцыі 
Андрэя Шаройку. 

У Астравецкім РАУС зьмешчаны сьпіс палеглых “у барацьбе за 
свабоду нашай Радзімы” з 9 чалавек. Большасьць загінулі ў 1944-45 
гг. І толькі адзін у 1948 годзе. 

У Смаргонскім РАУС ушанаваная памяць трох чалавек, якія загінулі 
ў 1944-46 гг., у Шчучынскім РАУС — чатырох чалавек, якія загінулі ў 
1946-1954 гг.* 

У будынку Сьвіслацкага РАУС зьмешчаны надпіс: “Вечная слава 
работнікам міліцыі, якія загінулі падчас выкананьня службовага 
абавязку. С. л-нт Зайцаў П. В., л-т Багамолаў М. С., уч[астковы] 
упаўн[аважаны] Кунец В. І., міліцыянт Бардзіян В. У., Мялешка І. І.”. 
Верагодна, усе яны загінулі 2 ліпеня 1945 году ў баі з “ляснымі брата-
мі”. Аднак у данясеньні, зьмешчаным у рубрыцы “Дакумэнты” ў гэтым 
нумары “БР”, згадваецца, што разам з начальнікам райаддзяленьня 
НКВД Зайцавым загінулі яшчэ 5 чалавек. 

На будынку Слонімскага ГРАУС зьмешчаная інфармацыя пра 
аднаго загінулага міліцыянта — Аляксандра Міхальчыка. 25 сьнежня 
1945 году ён быў забіты падчас ліквідацыі групы “лясных братоў”.

У Гродзенскім РАУС ушанаваная памяць 10 чалавек, а сярод іх і 
начальніка райаддзела капітана Д. Кузьняцова. 

Ці не самы вялікі сьпіс загінулых міліцыянтаў — 93 чалавекі — зь-

*У барацьбе з “бандфармаваньнямі” загінулі Аляксей Кажэўнікаў, Міхаіл 
Ганчароў, Сьцяпан Жаркоў і Ўладзімір Арлоў. Новая мэмарыяльная дошка была 
адчыненая ў ліпені 2009-га. Гл.: Алова А. Память сердца // Милицейский вестник 
(Гродно), 2009, 9 ліпеня.

мешчаны ў будынку УУС Берасьцейскага аблвыканкаму. Праўда, 
ніякай дадатковай інфармацыі пра гэтых людзей няма. 

У Брэсцкім РАУС зьмешчаны надпіс пра малодшага лейтэнанта 
міліцыі Васіля Курыленку, які “загінуў пры выкананьні службовых 
абавязкаў” 12 лютага 1953 году.

У Баранавіцкім РАУС ушанаваная памяць чатырох чалавек, якія 
загінулі ў 1941-45 гг., у тым ліку і ў “барацьбе з бандытызмам”. Ся-
род іх — падпалкоўнік Шпакаў, больш падрабязна пра яго гібель — у 
рубрыцы “Дакумэнты”. Там жа можна больш падрабязна даведацца 
пра гібель супрацоўніка Камянецкай міліцыі Яўхуты, памяць якога 
ўшанаваная ў Камянецкім РАУС.

У будынку Іванаўскага РАУС згадваюцца 10 чалавек, загінулыя 
“пры выкананьні службовых абавязкаў”. Большасьць былі забітыя ў 
1944-50 гг.

Надпіс на будынку Лунінецкага РАУС вельмі дакладны: “загінулым 
на тэрыторыі Лунінецкага раёну ў 1944-1949 гг. пры абароне са-
вецкай дзяржавы”. У сьпісе 6 чалавек, але сярод іх — маёр, капітан 
і два малодшых лейтэнанты. 

Інфармацыя па Мінскай вобласьці няпоўная. Па многіх аддзелах 
у тэксьце зьмешчаныя толькі сьпісы загінулых без ніякай суправад-
жальнай інфармацыі. Затое ў некаторых раёнах згадваецца ня толькі 
пра загінулых міліцыянтах, але і пра тых, што “зьніклі бяз вестак”. 
Адзначаецца, што агулам у Мінскай вобласьці былі прызнаныя зьнік-
лымі бяз вестак 42 чалавекі, толькі 4 зь іх згадваюцца ў мемарыяльных 
шыльдах. 

На будынку Валожынскага РАУС у красавіку 1968 году была 
ўсталяваная мэмарыяльная шыльда з прозьвішчамі 16 загінулых 
супрацоўнікаў аддзела міліцыі.* 

У будынку УУС Магілёўскага аблвыканкаму ўстаноўленыя дзьве 
мемарыяльныя дошкі са сьпісамі міліцыянтаў, якія загінулі “пры выка-
наньні службовага абавязку”, “ у барацьбе з ворагамі сацыялістычнай 
Айчыны”. Агулам там 17 прозьвішчаў, даты гібелі не падаюцца.

У Горацкім РАУС ушанаваная памяць участковага ўпаўнаважа-
нага Мікалая Каробкіна, які ў 1946 г. “загінуў  у барацьбе з ворагамі 
сацыялістычнай Радзімы”. 

Ва ўсходніх абласьцях, побач з загінулымі ў паваенны час, згадва-
юцца і тыя, хто палёг у 1920-х, калі сялянства актыўна супраціўлялася 
савецкай уладзе. На будынку Краснапольскага РАУС (Магілёўская 
вобл.) ёсьць надпіс: “Тут, у Краснапольлі, у лістападзе 1920 году, 
адбіваючы ўварваньне контррэвалюцыйнай банды, па-геройску загі-
нулі начальнік раённай міліцыі Савекін Аляксандр Іванавіч і міліцыянт 

*Воложинский РОВД // http://uvd-mo.gov.by/ru-go-rovd/volozin/

ПАВЕДАМЛЕНЬНІ

Карасёў Іван Трафімавіч. Слава героям, што загінулі ў барацьбе за 
ўладу Саветаў!”.

Відавочна, што на мемарыяльных шыльдах у будынках аддзелаў 
і ўпраўленьняў міліцыі ўшанаваная памяць далёка ня ўсіх загінулых 
супрацоўнікаў. Паводле якога прынцыпу адбіраліся прозьвішчы, не-
вядома. Магчыма, камусьці падалося, што сьпісы ў дзесяткі загінулых 
міліцыянтаў з пазначэньнем гадоў іх сьмерці могуць сьведчыць пра 
зацяты супраціў савецкай уладзе ў раёне. 

Характэрна, што ўсе шыльды, надпісы выкананыя на рускай 
мове.

Віктар Панасеня

“Загінулыя ў барацьбе з 
антысавецкім узброеным 

падпольлем” 
КДБ Беларусі ў апошнія гады правёў 

значную працу па аднаўленьні імёнаў 
сваіх супрацоўнікаў, якія загінулі падчас 
Другой сусьветнай вайны і ў паваенны 
час. Як вынік — выхад адмысловага 
біяграфічнага даведніка.*

У кнізе ёсьць невялікі разьдзел “Со-
трудники НКГБ — МГБ Белорусской 
ССР, погибшие в борьбе с антисовет-
ским вооруженным подпольем (1944 
— 1956 гг.)» (б. 175-182). Там зьмешча-
ныя кароткія біяграмы 39 афіцэраў — ад 
малодшага лейтэнанта да падпалкоўніка 
(апошніх у сьпісе два, абодва загінулі 
вясной 1953-га). 

Варта адзначыць, што сярод 39 
загінулых афіцэраў 24 (больш за 61%) 
— ураджэнцы Расеі, 10 чалавек (больш 

за 25%) нарадзіліся ў Беларусі (але “заходнікаў” сярод іх няма).
Ці поўны гэта сьпіс загінулых афіцэраў МГБ? Нават калі лічыць 

толькі афіцэраў тэрытарыяльных органаў МГБ БССР, то наўрад ці.** 
Аднак былі ж яшчэ і спэцыяльныя аддзелы МГБ (і рэспубліканскага, і 
саюзнага падпарадкаваньня), якія панесьлі значна большыя страты, 
бо ўдзельнічалі ў шматлікіх баях з “ляснымі братамі”, у тым ліку з 
атрадамі, падрыхтаванымі нямецкімі спэцслужбамі. 

Цікава, што калі ў сьпісе загінулых падчас вайны знайшлося 
месца для сяржантаў і нават шэраговых, дык у сьпісе загінулых па 
вайне іх няма. Магчыма, яшчэ не сабраная і не сыстэматызаваная 
інфармацыя, а магчыма, што іх колькасьць падалася складальніку 
дастаткова вялікай.

Неспадзяванка чакае ўважлівага чытача пры азнаямленьні з 

РЭЦЭНЗІІ

*Память в сердце стучит… : биографический справочник / сост. А. Г. Зельский. 
— Минск: Литература и Искусство, 2009. — 200 б.
**Калі некаторыя аперацыі, падчас якіх загінулі афіцэры МГБ, застаюцца 
сакрэтнымі дагэтуль, можна дапусьціць, што ня ўсе прозьвішчы патрапілі ў 
згаданы сьпіс. Інакш месца працы, дата і месца гібелі можа дапамагчы ўстанавіць 
абставіны, падчас якіх адбыўся бой.

разьдзелам “Сотрудники органов государственной безопасности, 
погибшие или пропавшие без вести в годы Великой Отечественной 
войны” (б. 7-174). У ім больш за паўсотні толькі афіцэраў МГБ, “Сь-
мершу”, якія загінулі ў канцы 1944-га — у 1945 гадах. Пры мінімальнай 
інфармацыі нельга дакладна сказаць, пры якіх абставінах яны загінулі: 
падарваліся на міне, патрапілі ў аўтакатастрофу, палявалі на нямецкіх 
акружэнцаў ці дэсантнікаў. Нават у такім выпадку застаецца пэўны 
адсотак тых, хто мог загінуць у баях з “ляснымі братамі”. 

Большасьць афіцэраў “Сьмершу” і НКГБ загінулі ў 1945 годзе (36 
чалавек, 12 зь іх — у студзені 1945-га). Сярод “сьмершаўцаў” — два 
падпалкоўнікі, пяць маёраў, 16 капітанаў, 10 старэйшых лейтэнантаў, 
4 лейтэнанты, 2 малодшых лейтэнанты. Дарэчы, падаўляючая баль-
шыня загінулых “сьмершаўцаў” — расіяне, некалькі ўкраінцаў, бурат, 
татарын, казах і беларус з Магілёўшчыны.

Паколькі “Сьмерш” лавіў шпіёнаў і дывэрсантаў, зьвернем увагу 
на афіцэраў НКГБ, якія непасрэдна змагаліся супраць антысавецкага 
падпольля. 

У сьпісе пазначаны Аляксандар Астафьеў, капітан, начальнік 
Мёрскага раённага аддзела НКГБ Полацкай вобл. Ён загінуў 20 
красавіка 1945 г. (б. 14-15). Летам 1945-га загінуў Мікалай Бажэнка, 
лейтэнант дзяржбясьпекі, ст. аперупаўнаважаны Шклоўскага раённага 
аддзела НКГБ Магілёўскай вобл. (б. 22). Прапаў бяз вестак у каст-
рычніку 1944 году Дзьмітрый Бандарэнка, капітан дзяржбясьпекі, 
начальнік аддзяленьня 4-га ўпраўленьня НКГБ БССР (б. 23). “Пры 
выкананьні службовых абавязкаў” 25 траўня 1945 г. загінуў Міхаіл 
Ганшын, лейтэнант дзяржбясьпекі, ст. аперупаўнаважаны Юраціш-
каўскага раённага аддзела НКГБ Маладзечанскай вобл. (б. 37).

Быў прызнаны загінулым загадам НКГБ БССР ад 29 кастрычніка 
1945 году Пётр Грыгор’еў, ст. лейтэнант, начальнік Быценьскага 
раённага аддзела НКГБ Баранавіцкай вобл. Пазнакі, што ён загінуў 
на пачатку вайны (як у шэрагу падобных выпадкаў), няма (б. 45). 28 
красавіка 1945 г. у Мінскай вобласці загінуў Фёдар Дрэмаў, лейтэ-
нант дзяржбясьпекі, ст. аперупаўнаважаны Радашковіцкага раённага 
аддзела  НКГБ Маладзечанскай вобл. (б. 54).

Загадам НКГБ БССР ад 7 ліпеня 1945 г. быў прызнаны загіну-
лым “пры выкананьні службовых абавязкаў” Іван Лагачоў, капітан, 
“начальнік аддзяленьня па барацьбе з антысавецкімі элементамі ў 
вёсцы Слонімскага ГА НКГБ” (б. 100). 15 траўня 1945 г. “пры выкана-
ньні службовых абавязкаў” загінуў Міхаіл Пурычка, капітан, шафёр 
НКГБ БССР (б. 135). 22 верасьня 1944 г. зьнік бяз вестак у Палескай 
вобласьці ст. лейтэнант дзяржбясьпекі Міхаіл Саўчанка (б. 141). 22 
красавіка 1945 г. загінуў капітан, ст. упаўнаважаны аддзела “Б” НКГБ 
БССР Іван Старыкаў (б. 148). 

Апошняй ахвярай у сьпісе аказаўся Сідар Сарокін з Гомельшчыны, 
аперупаўнаважаны асобага аддзела НКВД 153-й стралковай дывізіі. 
Ён загінуў 3 жніўня 1947 году (б. 148). Дзіўна, чаму наагул Сарокіна 
ўключылі ў гэты сьпіс?

Як бачым, усе гэтыя людзі мусілі б быць у сьпісе тых, хто загінуў у 
барацьбе з антысавецкім падпольлем. Але выпадкова ці не, іх “сха-
валі” сярод соцень прозьвішчаў. Нібыта, і прысутнічаюць у кнізе, але ў 
вочы звычайнаму чытачу не кідаюцца. Зрэшты, гэта права складаль-
ніка, якім прынцыпам кіравацца. Для нас важна, што абнародаваная 
чарговая (хоць і невялікая) порцыя раней невядомай інфармацыі. 
Адзначым, што спробы складаньня сьпісаў загінулых афіцэраў МГБ 
БССР рабіліся і раней, але ў іх было яшчэ меней персаналіяў.***

Віктар Каранец

Грызьня калябарантаў пад 
кіраўніцтвам нямецкага 

гаўляйтэра 
“Беларусь пад нямецкай акупацыяй. 1941 — 1944”. Дакумэнталь-

ны фільм у трох частках (працягласьць кожнай — 30 хвілін). Рэжысёр 
— Антон Цялежнікаў. 1 серыя “Надзея на зьмены”. Прэм’ера на 
тэлеканале “Белсат” 9 кастрычніка 2009 г.; 2 серыя “Паміж молатам 
і кавадлам”. Прэм’ера — 16 кастрычніка; 3 серыя “Разьвітаньне з 
мітамі”. Прэм’ера — 23 кастрычніка.

Слушнае меркаваньне выказаў вядомы мастак Алесь Пушкін на 
адным з форумаў, прысьвечаным гэтай стужцы: “Пра гэту вайну нам 
нагадваюць і нагадваюць, бо, відаць, некаму так падабаецца ўсё 
ваяваць і ваяваць, трубіць і трубіць пра ворагаў, перамогу, ахвяры 
— тым самым правакаваць і правакаваць нас на змаганьне саміх з 
сабой найперш... Бо не зь немцамі ж мы у Бабры тым дыскутуем 
пра гэту жахлівую вайну, а самі з сабой спрачаемся, сварымся, не-
навідзім.... Вядома, фільм выкліча бурную рэакцыю. На жаль, паць-
вердзіцца тое, што мы яшчэ ваюем... Лепей было б, каб яго млява 
абмяркоўвалі, проста не заўважылі, хоць аўтару было б крыху і 
прыкра, але мне б было вельмі радасна — гэта дыягназ грамадзтва 
— мы выздараўліваем ад вайны”.* 

Магчыма, і варта было б прамаўчаць, але нядаўна цалкам пагляд-

РЭЦЭНЗІІ

***Гл.: Вестник КГБ Республики Беларусь. Спецвыпуск. — Минск, 1997, б. 40.

зеў гэты фільм. Адразу ж 
узьнікла пытаньне: пра што 
хлопцы зрабілі фільм? Пра 
разборкі калябарантаў на 
невялікай частцы акупа-
ванай немцамі тэрыторыі 
Беларусі ды пра “памяр-
коўнага” гаўляйтэра Кубэ і 
ягоны “беларускі праект”? 
Вы думаеце, яны хаця 
б згадалі пра беларускі 
нацыянальны Супраціў? 
Не! Адзінае, што колькі 
слоў сказалі пра арганіза-
цыю Вацлава Іваноўскага 

і Янкі Станкевіча, якая вяла перамовы з палякамі, якія скончыліся 
нічым… 

Вы ўяўляеце, украінцы здымаюць фільм пра Ўкраіну пад нямецкай 
акупацыяй і ня згадваюць пра УПА і бандэраўскую АУН, прыгадваючы 
толькі АУН Мельніка і УПА (УНРА) Т. Бульбы-Бараўца. Распавяда-
юць пра валтузьню калябарантаў, пра гаўляйтэра Коха… Вядома, 
абсурд. Рэжысёр, магчыма, скажа, што пра Супраціў ішла гаворка ў 
папярэднім фільме (вырабленым паводле кнігі “Беларускі Супраціў”). 
Ну тады варта было б адаслаць гледачоў да прагляду той стужкі, чаго 
зроблена не было. 

Рэжысёр узяў за аснову для новага фільма кнігу заслужанага 
гісторыка Юрыя Туронка “Беларусь пад нямецкай акупацыяй”, а са-
мога яе аўтара выкарыстаў у якасьці “галоўнага экспэрта”. Але часам 
агідна было глядзець, зь якім “захапленьнем” Туронак расказваў пра 
“добрага” Кубэ, якога “кепскія” эсэсаўцы прыбралі “беларускімі рукамі” 
(не забываецца і дзіўная ўсьмешка Туронка падчас расповеду пра 
дзесяткі-сотні тысяч ахвяраў — рэжысёр мусіў бы гэта заўважыць 
і выразаць, але чамусьці не зрабіў). Гэта мы ўжо праходзілі. Двац-
цаць гадоў таму Туронак ужо запускаў у беларускі вызвольны рух 
гэтую сваю вэрсію пра Кубэ, як прыхільніка адбудовы беларускай 
дзяржаўнасьці. І адначасова ён прамаўчаў пра існаваньне беларус-
кага нацыянальнага руху Супраціву, прапанаваўшы толькі “эрзац” 
— згадку пра “прапольскую” Партыю (Арганізацыю) беларускіх нацы-
яналістаў. Як паказаў час, гэтая праца прынесла адну толькі шкоду. 
Дзеячы беларускага вызвольнага руху ў канцы 1980-х — у пачатку 

*http://www.belsat.eu/forum/viewtopic.php?t=323&sid=9b63128ed7cce386b5324
3262a56e2af

1990-х публічна згадвалі пра “добрага” Кубэ, што пасьля напоўніцу 
скарыстала дзяржпрапаганда. А ў той час трэба было ўголас казаць 
пра такіх беларускіх герояў Супраціву, як ксёндз Вінцэнт Гадлеўскі. 
Але ў Туронка была іншая мэта і ён яе дасягнуў.

Дык дзеля чаго быў зроблены гэты фільм? Магу дапусьціць, што 
для захаваньня для гісторыі сьведчаньняў удзельнікаў тых падзе-
яў, большасьць зь якіх апынуліся ў Польшчы, Бельгіі, Нямеччыне, 
Ангельшчыне. Магчыма, каб пахваліцца рэдкімі дакумэнтальнымі 
кадрамі, здабытымі з розных крыніцаў. Ну і, вядома, дзеля таго, каб 
вярнуць і памножыць патрачаныя на выраб фільма сродкі. А вось для 
беларускай моладзі гэты фільм не дае НІЧОГА! Няма ў ім гераічных 
прыкладаў змаганьня за незалежнасьць Беларусі. Хіба толькі зга-
далі маёра Віталя Мікулу, якога “быццам бы” зьнішчылі немцы. Не 
гаворыцца ня толькі пра нацыянальнае падпольле, але і пра спробы 
стварэньня нацыянальнага партызанскага руху. А якой жахлівай 
мовай чытаецца тэкст!..

Карацей, з фільма вынікае, што беларусы калі і змагаліся супраць 
нямецкіх акупантаў, дык у шэрагах савецкай партызанкі, ну можа яшчэ 
ў польскай Арміі Краёвай. А ў гэты час калябаранты стваралі аргані-
зацыі, развучвалі песьні, фармавалі войска, ня маючы ні ўніформаў, 
ні зброі… А трэба было паказаць, што побач з легальнай дзейнасьцю 
беларускага вызвольнага руху існавала яшчэ і нелегальная, якая 
ўплывала на першую. І гэта не была нейкая “імітацыя”, гэта быў сап-
раўдны рух Супраціву, зь якім летам-восеньню 1942-га вялі перамовы 
прадстаўнікі Масквы. 

Мне падаецца, што калісьці дачакаемся сур’ёзных і карысных для 
маладых беларусаў дакумэнтальных фільмаў пра апошнюю вайну, 
але зробяць іх хутчэй дзяржаўныя тэлеканалы, а не аматары-“пар-
тызаны”.

Сяргей Ёрш

Змітрок Бядуля

Прыфрантавы рубеж на Беларусі 

(Нататкі і ўражэньні)

Імя класіка беларускай літаратуры 
габрэйскага паходжаньня Зьмітрука Бядулі 
(Самуіла Плаўніка, 1886 — 1941) збольшага 
вядомае нам па школьнай праграме, у якую 
ўключаныя яго лепшыя творы, напісаныя 
за савецкім часам. Аднак па-за ўвагай літа-
ратуразнаўцаў і дасьледчыкаў застаецца 
даволі значны перыяд творчасьці пісьмень-
ніка — 1917-1920 гады. Нават сучасныя 
энцыклапедыі і хрэстаматыі абмінаюць 
той час. Замоўчваецца яго літаратурная 
і публіцыстычная спадчына, якая ў той час 
зьявілася на старонках беларускіх незалеж-
ніцкіх газэт: “Беларусь”, “Вольная Беларусь”, “Беларускі Шлях”, “Не-
залежная Беларусь”. І гэта не выпадкова. Літаральна ўсе артыкулы, 
фельетоны і вершы мелі яскравую прабеларускую пазыцыю. Варта 
перачытаць такія творы, як “Прытчы беларускіх сялян аб бальшаві-
ках”, “У гадаўшчыну рэвалюцыі”, “У Большэвізіі”, “Там...”, “Казку аб 
“соцыялістах “ у Росіі”, каб зразумець, якіх поглядаў прытрымліваўся 
паэт у дачыненьні да Кастрычніцкай рэвалюцыі і бальшавікоў.

Асаблівую ўвагу заслугоўваюць малавядомыя ўспаміны Зьмітрука 
Бядулі “Прыфрантавы рубеж на Беларусі”, надрукаваныя ў газэце 
“Вольная Беларусь” ў 1918 годзе. Цяжка зразумець, чаму да цяпе-
рашняга часу яны так і не былі перадрукаваныя. Нічога падобнага ў 
нашай літаратуры і мэмуарыстыцы сустракаць не даводзілася. Ва 
ўспамінах — паўсядзённасьць жыцьця беларусаў за часамі Першай 
сусьветнай вайны! Як сказаў сам аўтар, гэта быў пачатак канца 
“старога, спакойнага жыцьця...”. 

Успаміны Бядулі даюць версію таго, адкуль і калі ў нашым “наіў-
на-патрыярхальным”, самабытным і традыцыйным грамадзтве ў 
шырокіх межах зьявілася разбэшчанасьць, пошасьць, прадажніцтва 
і прыстасаванства. “Уражэньні” выклікаюць пачуцьцё жаху, якога 
так і ня змог пазбавіцца аўтар. Пасьля іх прачытаньня зусім інакш 
пачынаеш ставіцца да тых падзей і ацэнкі вайны ўвогуле.

Як пісаў Зьмітрок Бядуля, “разьвязаліся рукі чалавека ад вузлоў 
закону і страху, сумленьне адыйшло, як лёгкі пылок, і запанаваў 

чалавек-зьвер… Рабіліся такія падзеі, да каторых ніякая фантазія 
ні дайшла-б”…

Успаміны перадрукоўваюцца з захаваньнем асаблівасьцяў пра-
вапісу арыгіналу.

Андрэй Барткевіч

І
Гэта было каля трох гадоў таму назад. У ночнай цішы беларускіх 

вёсак пачуліся першыя глухія і далёкія гарматныя стрэлы. Далёкія 
зарніцы пажарышч фарбавалі ночнае небо.

Людзі слухалі і глядзелі на гэта, поўныя зацікаўленасьці і трывогі. 
Людзі адчувалі і дагадываліся, што на іх надыходзіць нешта новае, 
страшное і немінучае. Людзі пакорліва чакалі той чорнай сілы, якая 
мелася зварушыць, перавярнуць і ператварыць увесь лад іх старога, 
стакойнага жыцця…

Я тады быў у вёсцы і добра памятую гэты настрой. Такі настрой 
бывае ў простых сялян на полі ў часі зацьмення сонца.

Блізіліся гарматныя выстралы-грымоты. Пыхало агнём ад блізкіх 
пажарышч. Зямля дрыжэла і паветро завалаклося порахам, ёдкім 
дымам. Вясковыя людзі пачалі хавацца па лясох ад налётаў казацкіх 
бандаў і нямецкіх разведчыкаў. Ніспакой і трывога расьлі ў селян з 
мінюты на мінюту. Тыднямі спалі ні раздзеваючыся, па чароду, стары 
і малыя.

На ціхіх гасьцінцах, ні бачыўшых ніколі сьвету і людзей, загручалі 
вялізорныя абозы, пасыпаліся дзесяткамі тысяч ўзброеныя салдаты, 
зараўлі аўтамабілі, пужаючы пякельнымі пражэктарамі-вачыма глухія 
вёскі. Пад небам пачалі клекатаць каршуны-аэрапляны, нібы сталёвы 
заварожаны вырай, нібы вешчуны нечаго нібывалаго, жудаснаго… А 
хваля ўцякачоў жывой лавінай гвалтоўна рынулася з роднай зямелькі, 
плыла ніпрытомная ды ўцякала с-пад агня на чужыну, азначаючы свой 
шлях, абапал гасцінцу, крыжамі па сьвежых могілках…

За бежанцамі салдаты гналі вялізныя стады рэквізованых жывёлін, 
якія падымалі цэлыя воблакі пылу па дарозі і жудасна-дзіка раўлі…

Гэта было у час прарыва немцамі фронту каля Баранавіч, Маладэ-
чна і Смаргоні. Людзі вясковыя былі тады болей усяго перапалоханы 
тым, што іх лавілі на акопныя работы.

Памалу фронт устанавіўся. Жыццё ў прыфрантавым рубяжы закі-
пело ўсіленным футурычным тэмпам. Наплыў чужых людзей розных 
эляментаў і рознаго стану, — як з войска, з палоннікаў, з бежанцоў, з 
дарожных атрадаў, с саюза гарадоў і земскаго, с “Северо-Помощи”, 
свайго роду часовае перасяленьне народаў, — меў за гэтыя тры гады 
вельмі вялікі ўплыў на Беларусь, а на прыфрантавым рубяжы пера-
мяніў увесь бытавы ўклад жыцця, ажно і пазнаць трудна. Мейсцовы 

быт вёсак, мястэчак і мест пераіначыўся, прыняў зусім новую акрасу 
ў сваіх эканамічных і маральных стасунках.

Згінуло і выйшла дымам парахавым усё ранейшае, самабытнае 
і традыцыйнае. Наіўна-патрыярхальную псыхалёгію массаў зьмяніў 
дзікі і ніведамы псыхоз.

Ад старога жыцця асталіся адны ўспаміны. Адны глухія одгукі 
падводных званіц…

***
Мне як раз здарылося палажыць колькі часу у прыфрантавой 

паласе на Віленшчыне і Міншчыне у восень 1915 г., а потым быў у 
раз’ездзі цэлы месяц па валасьцёх Вілейскаго павету у восянь 1917 
г. за гэты час вельмі пуката вызначылася розьніца жыцьця. Чародзей-
ная мэтамарфоза — ні тыя людзі, ні тая прырода. С кожнага кутка, с 
кожнага чалавека веіць новай “культурай”.

Дарогі нібыто папраўлены “дарожнымі атрадамі”. Зроблены на-
сыпі. Ні шкадавалі мейсцамі самаго найлепшаго лесу на гэту справу. 
Бывае кавалкамі на гасьцінцу памосты с самых тоўстых бярвеньняў. 
Масты, тэлеграфныя слупы, але ва ўсей гэтай працы, дзе патрачаны 
безмерныя народныя багацці, відаць нігрунтованасьць, сьпешнасьць, 
часовасьць.

Зроблена на “покуль што”, на адбыцьцё павіннасьці. Здаецца табе, 
што “дарожнікі” наумысьне напсавалі — на самых высокіх цяперашніх 
насыпах езда горшая, як на ранейшых первабытных дарогах… Усюды 

Галоўная вуліца г. Смаргоні. Красавік 1917 г.

парскае на цябе гразь і чуць душы не вытрасае, як пападаеш на кучу 
каменняў, або у глыбокую калюгу.

За тое, калі глянеш па бакох, дзе раней гулі цёмныя бары і пушчы, 
дык робіцца сумна — адны пустэльні асталіся, толькі блішчаць белыя 
круглыя абрубкі пнёў, нібы вялізарныя грыбы… Мейсцамі выкапаны 
сярод поля яміны. Гэта капалі пясок, хаця пясок гэты памагае, нібы 
кашаль у хваробе, адно толькі, што гразь прыбавілася. Сумуюць 
старыкі і жалюцца.

Усюды па тракту з Мінска да Даўгінава (каля 84 вёрст) спатыка-
юцца каламагі і розныя павозкі нітутэйшаго фасону, — усё купленыя 
ад бежанцоў розных губэрняў. А людзі па вёсках і мястэчках усе, ад 
малаго да вялікаго, з ног да галавы, у вопратках “зашчытнага” коля-
ру. (Паміж іншым, уся Расія адзета цяпер у зашчытны коляр фэсону 
“галіфэ”) так і мазолюць вочы на кожным кроку ватоўкі — “хвухваячкі”, 
бінты і “амэрыканкі”. Я бачыў у аднэй вёсцы старога дзеда у казацкіх 
штанах с чырвонымі лампасамі. Праўда, і свае падкпіналі над ім, 
называючы яго “казаком”.

І колькі не было змаганьняў па гэтай часьці, каб ні скуплівалі 
салдацкаго абмундзіраваньня па гарадох, мястэчках і вёсках, пры 
старым і пры новым рэжыму, адбіралі купляныя рэчы, арыштовывалі, 
штрафавалі і нічога ні памагае. Увесь край “от имщика до перваго 
поэта”, адзеты у “зашчытку” і сьмяюцца усе над усімі строгімі законамі 
ваеннаго часу “зашчытным” сьмехам, бо другога выхаду німа.

У моладзі па вёсках найвысшым шыкам лічыцца пярсцёнкі фабры-
кацыі аўстрыяцкіх палонных. У кожнай зухаватай дзяўчыны можна 
убачыць на пальчыку 3-4 штукі гэтых пярсьцёнкаў.

У гаспадынь замест гаршкоў — салдацкія кацялкі, а замест шклянак 
— блешанкі ад кансэрваў: “кансэрвачкі”.

А мова якая. Божухна Ты! Праўдзівае Вавілёнскае столпатварэ-
ньне. Тут і польска-ломжынская акцэнтацыя ад бежанцоў. І нямецкія 
словы ад палонных, і латышскія і вялікарускія ад “дарожнікаў”. Ства-
рыўся такі багаты лексікон слоў, што проста валасы дыбам. Большая 
частка гэтых слоў і выразаў да друку ні падыходзяць. Яны дадаюцца 
да любой гутаркі, як перац, ці соль да стравы. Імі перасыпано кожнае, 
апаведанне селяніна, нібы гарох коляровымі пацеркамі. Вось нікато-
рыя словы я даю: “псякрэв”, “холера”, “як Бога кохам” і г.д. А гэта “як 
Бога кохам” часта дадаюцца да ядрэнных ніцэнзурных прамоваў так 
спрытна, што і сьмех і злосьць бярэ. Як гэта тут дзіўна добра прыш-
чапілося краснамоўство польскаго нізу…

А песьні пяюцца усюды салдацкія, новаго калібру. Глаўным чы-
нам заваевала сымпатыю адна песьня, абляцеўшая мэтэорам усю 
Расію. Мой хурман, з якім я ехаў з Менска да Даўгінава, усю дарогу 
гэту песьню сьпеваў:

УСПАМІНЫ

“По улицам ходила большая крокодила,
Оно, оно зелёная была.
В зубах она держала большое одеяло, —
Она, она голодная была.”
І нібы доўбняй убіваў фурман гэту песьню у мае мазгі. Ён прыму-

шаў мяне  думаць аб ёй усю дарогу. Я дзіву даўся: чаму гэта такая 
дурацкая песьня, безсмысьленны набор слоў абхапіў усю Расію. 
Нават інтэлігентныя людзі яе сьпеваюць. Ва ўсім, відаць, вінавато 
цяперашняе нісуразнае жыццё…

Праўдзівы футурызм…
Аднак ёсьць у гэтай песьні і сімволіка: ці ні ўся Расія падобна 

цяпер да зялёнай галоднай кракадылы, якая ходзіць па вуліцах у 
“зашчытным” коляру ды “одеяло” у зубах сваіх трымае і рвець зубамі 
на шматы ад голаду нават тое, што і для яды ні гадзіцца? Ці ні усё 
нішчыцца тут без толку на кожным кроку?

Толькі на неколькі хвілін фурман ні бубніў над маім вухам сваёй 
кракадылай. Гэта было тады, як у яго укралі пугу на стаянцы. Фурман 
быў устрывожаны ўсёй душой. Жартачкі казаць: 

— “Мой конік без пугі, халера, гэта тое самае, што паравоз, псякрэв, 
без машыніста. Як Бога кохам!” — у вельмі трагічнай позі тлумачыў 
мне сваё бузвыходнае становішча фурман.

Але, як раз, воддаль дарогі, на лузі, пад хмызьняком пасьвілася 
скацінка, а ля крушні сядзело трое пастушкоў, 6-7 летнія хлопчыкі. Мы 
з фурманом падышлі да іх на ратунак. Фурман падскочыў да аднаго с 
пастушкоў таргаваць пугу, а другія два, у салдацкіх шапках блінах, у 
“хвухваячках” пачалі займацца мною, падскаківаючы з аднэй нагі на 
другую: бо ногі ў іх былі босыя, чырвоныя, як буркі і патрэсканыя ад 
сіверу. Адзень быў васенні, досіць халодны.

Адзін з хлопчыкаў сьпеваў мне, як певень, а другі, брэхаў па-саба-
чаму. А павінен я казаць праўду, што у іх выходзіло досіць артыстыч-
на, і я ім даў неколькі паперовых пятакоў. Блакітныя вочкі маленькіх 
артыстаў заблішчлі ад ніспадзеўнаго гонарару, і яны уздумалі зусім 
запалоніць мяне сваім мастацтвам і давай сьпеваць:

“По улицам ходила…”
Толькі раззявіліся хлопчыкі, і я махнуў ад іх у другі бок на уцёкі. 

Вот куды дабралася сучасная “культура”!
Селяне па вёсках ловяць рыбу ручнымі бомбамі: яны глушаць 

рыбу, а потым бяруць рукамі сколькі угодна. Без нішчасных выпадкаў, 
разумеіцца, ні абыходзіцца.

У м. Сосінках (Віл. пав.) нейкі абібока знайшоў такую “бутэлячку”, 
з двума колцамі, на агародзе. Цацка яму вельмі спадабалася, цац-
каўся-цацкаўся, круцючы гэтыя колцы, покуль “бутэлячка” загудзела 
як пчала “з-з-з-з!” Абібока спужаўся, выпусьціў з рук “нічыстую сілу”. 

Бубухнуло і … ад абібокі асталіся “рожки да ножки”. Яшчэ у дадатак 
раніло 8 чалавек, а дзьве фурманкі з мукою разбіло у трэскі.

Дзеці забаўляюцца патронамі ад вінтовак. Гэта ужо лічыцца 
дзяціннай забавай. А патроны у большай часьці ні пустыя. Дзеці іх 
разбіваюць малаткамі, кладуць у вогнішчо, каб “бухалі”, і, разумеіцца, 
без “перапудаў” тут не абыходзіцца.

ІІ
Промыслы, промыслы і промыслы. Куды ні павернішся, дзе ні 

глянеш, — усюды цябе спатыкае чалавечая безмерная смага да 
нажывы, да лёгкіх грошай: салдаты-артэльшчыкі прадаюць за без-
цэнкі крадзяныя боты, палаткі, абмундзіроўку. Кожны казак мае у 
сваім пакоўным сядле цэлыя магазыны розных награбованых рэчаў 
— чагаркі, сярэбраныя лыжкі, відэльцы,плышавыя коўдры, абрусы і 
ручнікі. Часамі прадаюць нават самавары, скрыпкі, швэйныя машыны, 
дамскія польты і дзіцячыя абуткі.

Вясковыя бабы-салдаткі прадаюць нікаторыя рэчы с сваіх пайкоў, 
якіх яны ні ужываюць, напрыклад, цукер і гарбату. На гэта ёсьць спэ-
цыяльныя скупшчыкі, каторыя разьезджваюць па вёсках і скупліваюць 
у селян “ніпатрэбныя” прадукты.

Цукер ідзе на гарэлку і на цукеркі.
С таго часу, як забаранілі цукерням у Мінску рабіць цукеркі, ад-

крылася цукерня у глухім лесі, на Даўгінаўскім тракту, неколькі вёрст 

ад заст. Здарэнне. Там працавалі і ў дзень і ў ночы, потым вывозілі ў 
розныя гарады і на фронт “монпасье”.

Мястачковыя і селяне вазілі з Мінску пшоную муку, соль і газу (тады 
як забаронена было вывазіць) і прадавалі па вёсках і мястэчках за 
шалёныя грошы.

Па мястэчках (ні гледзячы на пазнейшыя пагромы казакаў пры 
адступленнях і наступленнях) кіпело гандлёвае жыццё. Залажылі 
крамы ні толькі быўшыя гандляры і крамнікі, але, нават, шаўцы, краў-
цы, кавалі, вучыцелі і ўсе тыя, у каторых былі такія-сякія “здыровыя 
клёпкі” у галаве. Гандаль закружыў усім галовы.

Прамысловасьць гэту разьвівалі блізасьць пазыцыі, інтэнданцкае 
дабро, інтэнданцкія спрытныя чыноўнікі. У гэтай прамысловасьці ад-
крываецца цэлая оргія крадзенаго безлічанаго “казённаго” дабра.

Інтэнданты без усяго сораму прадавалі за малыя грошы розным 
купцам цукер, крупы, муку, падошву, боты, абмундзіроўку, бялізну, 
мыло, масло і др., — тавары на соткі тысяч руб. вартасьці. 

Гэтых купцоў называлі “інтэндантамі”. Іх склады зрабіліся багацей-
шыя за праўдзіва інтэнданцкія. Потым інтэнданцкія чыноўнікі куплялі у 
дастаўшчыкоў-падрадчыкаў гэтыя самыя тавары і другі, і трэці раз… 
А тавары, як заварожаныя, усё верталіся назад… гэткім спосабам 
інтэнданцкія тавары на паперах перабывалі на усіх пазыцыях, а на 
ужыванне салдатам вельмі мала пападаліся.

Прадукты плавалі проста, без усякай мэты, як “по синим волнам 
океана корабль одинокий…”

Інжэнеры, якія будавалі розныя баракі і масты, купляючы лесу 
на 100 р., выдавалі распіскі на 1000 р., а грошы дзялілі папалам з 
гаспадаром.

Фуражыры да такога безстыдцтва дайшлі у гэтым кірунку па вёсках, 
што заходзілі да нізнаёмых людзей, каб ім пісалі карткі на нібы-то 
адтрыманыя грошы за сено і авёс.

У Вілейцы (Віленскай губ.) быў такі выпадак. У аднаго ваеннаго 
дастаўшчыка афіцэр прынімаў авёс пад вагу. Гэты самы афіцэр ра-
біў з ім розныя комбінацыі. Пры гэтым як раз быў чужы афіцэр. Той 
прыкмеціў, што дастаўшчык фальшывіць вагу і сказаў гэта афіцэру-
прыёмшчыку. Афіцэр-прыёмшчык добра гэта і раней ведаў, але, каб 
выйсьці с такога ніцікаваго становішча, даў дастаўшчыку неколькі 
зычных аплявух-пашчэчынаў. Дастаўшчык чуць ні аблізываючыся 
міргнуў афіцэру — свайму хаўрусьніку, што ён добра зразумеў яго 
хітрыкі і ні крыўдзіцца на яго. Неколькі дзён хадзіў дастаўшчык з 
апухлым тварам, але прыняў за добрае, бо гэта вымагала “стратэгія”. 
І рабіў ён далей свае апэрацыі з інтэндантамі.

Кралі усе, хто толькі мог. Па мястэчках і гарадох (Вілейка, Даўгі-
ново, Крайск, Куранец, Вязынь, Ілія, Радашковічы і др.) так само па 

ваколічных вёсках усе падробна гэта апаведаюць.
А калі часам пападаліся нікаторыя з “вольных” і выкруціцца нельга 

было, то камэнданты па мястэчках ужывалі “бярозавую кашу”. За куп-
ляныя у артэльшчыкаў бочкі з маслам, палаткі, боты і г.д. селян секлі 
розгамі самым патрыярхальным спосабам, аж дыміло… а зладзеяў 
высшаго калібру выкуплялі з бяды асобы “з уплывам” с прыгожаго 
полу.

Кожнае мястэчко мае сваю хадатайку, “полкавую даму”, каторая у 
добрых, інтымных зносінах з “высшым начальствам”; разьезджаюць 
з гэтым начальствам на аўтамабілях, пырскаюцца дарагімі парфу-
мэрыямі і ядуць шакаладкі. Чуць ні што тыдзень меняюць усё новыя 
каракулявыя польты, начэпліваюць на сябе золато і шоўк. Гэтыя 
сучасныя гэтэры, нібы густы плюшч, аплялі увесь фронт, высасыва-
ючы сокі; гэта тыя Юдыфы, што ні абманываюць сваіх Гэліфэрнаў і 
галоў ім не адсекаюць, а толькі закручваюць. Большая частка гэтых 
фаварытак у сачаснай вайне — с сёстраў міласэрдзя. Яны лічуцца 
вялікімі збавіцулькамі розных, а па большай часьці нісумленных, 
людзей. І тыя людзі глядзяць на іх са шчырай павагай, як на вялікіх, 
магічных жрыц…

Знаў я асобіста адну такую фаворытку у м. N. Бацька яе — вялікі 
ваенны падрадчык, муж у палоні, а яна — інструктар “па інтэнданцкім 
справам”. Разьезджвае па ўсяму фронту і прыфрантавых гарадох с 
цэлай сьвітай сваіх паклоннікаў, ад пагонаў прапоршчыка да генэ-
ралавых чырвоных лампасаў. Яна хваліцца у цэлым районі. Ні мала 
яны, як акула тая, глынула казённых грошай.

Яе маленькі сынок, у чаркескай формі, і то хваліўся мне, што усе 
афіцэры маму яго цалуюць… Праўда, хваліўся ён мне і другімі сваімі 
энцыклопэдычнымі адукацыямі. Напрыклад, ведае ён усе ваенныя 
чыны і іх тытулы. Ведае ён клічкі усіх сабак у цэлай ваколіцы.

І паміж усім гэтым хаосам зьдзівіўся я, калі спаткаў у беларускай 
вёсцы палонніка-аўстрыяка славяніна, каторы так-само гандляваў. 
Абарваны, абросшы барадой, ён прадаваў ілюміневыя пярсцёнкі і 
Хрыста… Ні так прадаваў Хрыста, як Юда, на мукі. Але ніжывога, 
з альховаго дрэва вырэзанаго, таннымі малявідламі размазанаго, 
нізграбнаго, з крывымі палачкамі, замест ног, с тварам нейкаго раз-
бойніка…

Старыя бабы ахвотна куплялі і ківалі галовамі… На вялікім ган-
длёвым рынку крадзенаго народнаго дабра, над рэчкамі чалавечай 
крыві палонныя людзі “прадавалі Хрыста”. А ўвакол іх кішэлі палоннікі 
Молоха, рабы нажывы.

Ніпрытомны залаты каскад бушаваў, скакаў, пераліваўся з рук у 
рукі, як у чортавай калысцы. Апекуны народу пад рознымі фірмамі, 
пад хітра-мудрымі ярлыкамі вялікіх патрыятычных дзеячоў, свабод-

на няньчыліся з грашыма — праўдзівым сьвядэцтвам на кроў і пот 
мазолістых народных рук.

І часта, як у хамэльонаў, меняліся коляры грашавых знакаў: роз-
накалібэрныя маркі, ваенныя пазыкі, пазыкі волі, “керанкі” і г.д.

І часта, як на кінодраме, меняліся ідэі у кіраўнікоў массамі. А глаў-
ная ідэя, — сьвятая сьвятых кожнаго, — была адна: вялікая смага да 
нажывы, нібіўка кішэняў… Залаты хмель закружыў усім галовы.

Аж страшна, аж жудасна робіцца, як абхопіць у думках увесь гэты 
кашмарны абраз. А усё на народны рахунак — яго плечы павінны за 
усё гэта адпаведаць.

Вайна — гэта тое чароўнае зелле, што перакідывае людзей у 
зьвяроў і ў шчэ шмат чаго горшаго.

Увесь лёгкі слой ранейшай культуры зыходзіць, як яечная скарлупі-
на, і астаецца адзін голы страшны Адам з воўчымі клыкамі…

ІІІ
С пачатку вайны манаполькі былі скасаваны і вельмі строгія кары 

былі паложаны на тых людзей, якія пробавалі займацца прадажай 
гарэлкі. Як старыя генэральшы, у сумнай задуменні стаялі манаполькі. 
Сьцежачкі да дзьвярэй зарасталі травой, с паміж шчэлін дашчатых 
ганкаў выскаківалі сабаччыя грабы і сьвінныя яблычкі. Вецяр зрываў 
блішаныя вывескі і грозна гудзеў аб новым жыцці. А верабейчыкі 
скакалі па вялікіх кучах пабітых шкалікаў і апаведалі адзін аднаму 
бывальшчыны кірмашных і сьвяточных дзён пры манапольцы, калі 

Крэва.  1916 г.

тут кіпело селянскае жыццё і гладыятарскія бойкі вясковых жрацоў 
Бахуса весялілі торжышчы…

Часам, у нядзелю, які нібудзь абібока ад вялікай, шматгодовай 
прывычкі падойдзе да ганку манаполькі, ударыцца лабацінай аб слуп 
і тады толькі схамянецца, што ні туды заехаў: плюне тры разы, шчыра 
вылаіць сваю цягу да горы праклятай і, як лунатык, або васенняя муха, 
пойдзе далей брысьці сумны, ніздаволены…

Праўда, на жагнанні з гэтай манаполькай людзі проста купаліся ў 
гарэлцы, бо “шырокая натура” вялікарускай ўласьці, посьля разма-
шыстаго прыказу аб скасаванні манаполяк, нішчыла гарэлку па бра-
варох. Пры наступленню немцаў у Віленшчыне і Міншчыне бочкамі 
вазілі гарэлку с падвалоў у рэчкі у сажалкі і вылівалі. Паверх вады у 
сажалках стаяў спірытус і людзі набіралі гладышамі, вёдрамі, цэбрамі, 
насілі да хаты, пілі на мейсцы с сажалак і — моро ім было па калено. 
Гэткім спосабам людзі жагналіся з манаполькай…

Потым сьціхло на неколькі месяцаў — людзі баяліся, і гэты строгі 
указ, як адважны рыцар, забіў нібы то “зялёнаго зьмея”. Быўшыя вы-
півайлы, якія асталіся па вёсках, узяліся за свае гаспадаркі, зруйна-
ваныя за час пьянства і зусім добра паправіліся за неколькі месяцоў. 
Людзі цешыліся тым, што вось першую карысьць ад гэтай вайны ужо 
бачуць прад вачыма, — экс-пьяніцы дабудовывалі свае хаты, ёсьць 
і конік і кароўка; некаторыя нават досіць ўзбагацелі, а ўсё дзеля таго, 
што выпіўкі ні было. Настаў рай, людзям думалося, што на заўсёды 
выйшлі з алькагольнаго палону.

Але відаць, што гэты “зялёны зьмей” — шматгаловы, як тая ка-
зачная гідра, якой ніякім спосабам ні зьнішчыць — замест адсечанай 
аднэй галавы адрастаюць тры новыя… Блізасьць фронту, блізасьць 
безшабашнаго афіцэрства, гарцаванне па вёсках “вольнаго казацтва”, 
з набітымі кішэнямі награбаваных грошай, тварылі гэтыя галовы “зя-
лёнаго зьмея” па ўсей прыфрантавой паласе.

І вось па вёсках памалу пачалі адкрывацца браваркі, каторыя 
разрасталіся вельмі шыбка і дайшло да таго, што амаль у кожнай 
вёсцы было гэткіх браваркоў па некалькі, ні лічучы таго, што апрача 
самагонкі, пілі розныя дэнатураты, адэкалёны, палітуру, ханжу, бражку 
і другія атрутныя сурагаты.

Ад 5-ці руб. за кварту дайшло да 20-25-ці руб. Тут ужо быўшыя 
пьяніцы пачулі смак ні ў самай гарэлцы, а ў выручаных за яе шалё-
ныя грашах… Замест батракоў-шкалячнікаў яны парабіліся панамі-
вінакурамі.

Жыто за апошнія часы ўздаражало гэтак (25 руб. пуд) толькі дзеля 
таго, што яго скуплівалі вінакуры на гарэлку. Скуплівалі яны і цукер і 
вельмі шмат дражджэй на гэта самае.

Плешчаніцкая воласьць (Барысаўскі пав.) славіцца сваёй гарэлкай. 

Там ёсьць неколькі вёсак (дзе жывуць старообрадцы), каторыя гэтым 
толькі і займаюцца ўвесь час вайны. С пазыцыі туды панаехало шмат 
дэзэртыраў. Усе яны былі перэадзетыя у афіцэрскія вопраткі, добра 
ўзброеныя, разьезджалі на шыкарных парках, рэзаліся ў карты і гналі 
гарэлку. Цэлыя фортэцыі яны ўстраівалі проціў улады, што часам, 
пасьля ніаднакратных даносаў, патрапляла туды. У самым найгоршым 
выпадку гэтыя вінакурнікі стрэлялі, і цэлыя атрады стражнікаў ад іх 
уцекалі. Але па большай часьці канчаліся мірна: “прэдстаўнікі закону” 
упіваліся да ўпадку і с чым прыехалі, с тым і паехалі. А з валасным 
начальством заўсёды былі у добрых стасунках. Нават і ў часе рэва-
люцыі прывазілі валасным камісарам акуратна сваю дань — неколькі 
бутэляк гарэлкі і — баста.

Агэнтурай па адпраўцы гарэлкі на фронт, у Мінск, у Маскву і г.д., 
займаліся дэзэртыры. Іх спрыт даходзіў да віртуознасьці. Яны вазілі 
гарэлку у бутэльках, — як квас, у блішаных бідонах, — як малако, у 
блішаных гарсэтах, якія надзевалі на сябе. У гэтакім пустым гарсэці 
можна зьмясьціць 5 кварт сьпірытусу. Гарадавікам давалі гарэлкі ні 
шкадуючы, і яны мякчэлі, а “высшее начальство” так само ні ўстаяло 
проціў спакусы. У Мінску гарадавікі былі самымі найлепшымі агентамі 
пры перавозцы гарэлкі.

Вельмі арыгінальныя былі агэнты-дэзэртыры. Дзеля таго, каб іх ні 
пазнавалі і каб выгледаць старымі, яны запускалі сабе бароды. Ведаю 
аднаго такога з м. Даўгінава 25-ці летняго дзяцюка, каторы запусціў 
сябе бараду і ваколічныя вёскі, знаючыя яго бацьку, называлі яго 
“старыком”, бо ён быў вельмі падобен да бацькі свайго. Быўшыя раней 
барадатымі ужо галіліся, нават і вусы галілі, а ўсё так само дзеля таго, 
каб іх ні пазнавалі. Усіх такіх тыпаў называлі: “зайцамі”.

Яны былі місіянэрамі гэтаго бальзаму па ўсяму фронту і ваколіцах. 
На пазыцыю дык цэлымі бочкамі вазілі гарэлку. Часам гэтыя самыя 
агенты адзін у аднаго адбіралі грошы. Яны гэтаго ні баяліся рабіць, бо 
ведалі, што ўсё роўна самагоншчык пабаіцца суду жаліцца. Агентурай 
займаліся яшчэ і некаторыя з местачковых “калекаў” — белабілетнікаў 
і “анёлы”.

Кожная ваколіца мела сваіх “калек”. У адным мейсцы усе бела-
білетнікі — аднавокія. У другім — глухія. У трэцім — кульгавыя. У 
чацьвёртым — удушлівыя. “Районыя” такія калецтвы тлумачуцца 
тым, што кожная ваколіца мела свайго інструктара, якога небудзь 
дохтара, фэльдшара, або проста аматора, каторы адгэблёвываў сваіх 
белабілетнікаў пад свой ярлык.

Хто больш умеў калечыць, той і больш грошы зарабляў — і больш 
пашаны меў. А хто больш быў пакалечаны, той больш быў “абезпеча-
ны”, што яго ні возьмуць у салдаты і быў ён шчасьліў і гардзіўся сваім 
дэфэктам… Гэта “калецтво”быў вялікі козыр і ў залётах — сьмела за 

гэткаго можна было выходзіць замуж.
“Анёлы” — гэта ўжо нікаторыя с самых адважных і спрытных “ка-

лек”. Яны эксплуатавалі сваё калецтво і зараблялі на гэтым вялікія 
грошы. Яны станавіліся на прызыў за чужых здаровых людзей, пад 
чужымі імёнамі, іх бракавалі і яны атрымоўвалі белыя білеты для 
чужых. За кожны такі сэанс “анёл” меў 500-1000 рублёў. Во гэтыя ўсе 
асобы, вышэй паіменаваныя, і займаліся прадажай гарэлкі.

***

З вёскі N. (Вілейскі пав.) паехаў дзед Язэп на пазыцію з гарэлкай. 
Каб цяплей было, дзед Язэп часта грэўся самагонкай і, разумеіцца, 
напіўся. Тады дзед Язэп абвязаўся лейцамі каб ні зваліцца і прылёг 
на санях троху задрэмаць бо каняга дарогу сам добра ведаў. Дзед 
храпянуў трошку і хутка праснуўся, аж ён ужо ні на санях, а… носіцца 
па чыстаму сьнежнаму полю. Ён ачухаўся толькі на раніцу, калі гор 
троху вышаў з галавы. А як павіднело, дзед агледзіўся, што саней 
німа, сам ён прывязаны да лейцаў і конь круціць яго у круг на выгане 
роднай вёскі. Выявілося, што ён абвязаўся толькі аднэй левай лей-
цай, дык конь кіраваўся ўвесь час на лево, ак у зачарованым крузе. 
Акрутні перарваліся і сані стаялі ніпадалёку… чуць ні ўся вёска вы-
ляцела глядзець на дзіў, як дзеда Язэпа чэрці круцюць. Гэта вестка 
разнеслася па ўсей ваколіцы. С таго часу дзед Язэп перастаў быць 
вінакурам…

А “зялёны зьмей” усё болей і болей абхопліваў край, абкручываўся 
у неколькі столак увакруг. А чэрці круцілі людзей у вялікім заваро-
жаным крузе, цягалі, заморывалі і ніякія замовы “караў строгіх” ні 
памагалі. А можна сьмела казаць, што ні было гэтых караў, бо ўсім 
— ад каго гэта залежыло — тыцкалі у вочы бутэлькай з жыжай і гэта 
заўсёды памагало..

Было мала тутэйшаго хмелю, дык німа ведама якім чынам, у ліста-
падзі 1917 г. вандраваў у гэтым краю “Гаўрыла” з васьмі цыстэрнамі 
гарэлкі. Груціўся гэты поезд на чыгуначнай ветцы Гродзянка, Вірэйцы 
(Ігуменскі пав.). Па ваколічных мейсцох,дзеля гэткаго знаменітаго 
госьця настрой быў вельмі  трывожны — чакалі пагромаў… Варта-
валі гарэлку 50 салдатаў. Яны часта стрэлялі у паветро і падмігівалі 
людзям, каб ні баяліся. Як пчолы за мёдам, сыпалі з бліскіх вёсак 
мужчыны, кабеты і дзеці з рознымі пасудзінамі.

Удалося разбіць пару цыстэрнаў на ст.Лапічы. Хто хацеў — набіраў 
сабе гарэлку бутэлькамі, вёдрамі да хаты, а хто хацеў — выпіваў на 
мейсцы. Пілі і падалі пьяныя…

Гэтыя самыя цыстэрны стаялі тады неколькі дзён у Мінску на 
Александроўскай лініі. Салдаты стрэлялі у цыстэрны, прабівалі дзіркі 

і гарэлка фантанамі біла ў верх. “Доблестно” ваевалі салдаты за гэту 
“здабычу” паміж сабою. Скарб пераходзіў з рук у рукі і неколькі ваякаў 
“лягло касьцьмі” на мейсцы…

***

З наплывам “атрадаў”, абозаў, адпачываючых вайсковых часьцей 
і прымусовай работай кабет у акопах у 1915-1916 гг. зьявілася на 
вёсках распушчанасьць. Пачаліся пошэсныя венэрычныя хваробы, 
ад якіх паміралі нават і малыя дзеці. Вялікія разрухі рабіліся ў ся-
мейным жыцьцю. Салдаткі ўжываліся з “атраднікамі”, с палоннікамі, 
с “саюзнікамі”. Пры адыходу якой небудзь вайсковай часьці, дарож-
наго атраду, ні палоннікаў-рабочых плачы і прычытыванні глушылі 
вёскі. Плакалі па сваіх разгадованых і падзеленых дабром і грашмі 
каханых-палюбоўніках.

Галасілі па гэткіх “мужох”, якія астаўлялі ім на памятку сынка ці 
дачушку (нізаконных разумеіцца). Горка лямэнтавалі па тых, што 
пакідалі іх на ўзьвей вецяр, забіраючы і дзявочую чэсьць і пасаг, і 
астаўлялі іх асьмеяных, абманутых.

Плакаў увесь жаноцкі род, пачынаючы ад 40 летніх замужніх 
“салдатак” і канчаючы пятнаццацілетнімі дзяўчынкамі-падросткамі. 
Часам матка з дачкою сварыліся за нейкаго лабатроса, каторы у іх 
карміўся.

А мужы і бацькі у салдатах, на фронтах, па розных гарадох і 
мястэчках мелі, сваім чынам, так сама каханак. Мужчыны у гэтым 
кірунку даходзілі да такой віртуознасьці спецыялістаў, што жаніліся 
пад чужымі дакумэнтамі па некалькі разоў.

Гэта было свайго роду прафэсіяй: дастане пасаг у адным мейсцы, 
у другім, у трэцім, а потым дзяўбе семячкі, рэжыць у карты, соткамі 
кідаючы і ніякіх!

Курьёзныя штукі разказываюць аб такіх гастралёрах. Аднаго разу, 
напрыклад, “жаніх” украў нявесту, разумеіцца, з грашмі ды з усім яе 
меннем. Нявесту, с прычыны “нілегальнасьці”, ён адправіў на вакзал 
у мяшку. Паставіў гэты мяшок на вакзале у кутку, а сам з грашамі і з 
яе рэчамі фурт — і паехаў. “Прашчэвай” на векі!

Другім разам сядзелі ў вагоне дзьве кабеткі і плакалі “у рэк ваві-
лонскіх” — адна — у адным, другая — у другім кутку. Слова за слова 
— і яны разгутарыліся, аказываецца, што адна шукае свайго абман-
шчыка-мужа і другая так сама шукае свайго мужа, каторы пакінуў 
яе. Як разгаварыліся яны болей пдробна аб сваіх “доўгажаданых”, 
як пачалі адна перад адной малеваць прыметы гэтых “халернікаў”, 
аказалося, што абедзьве яны шукаюць аднаго і таго самаго чалавека. 
Гэта, мабыць, быў адзін с такіх “жаніхоў-прамыслоўцаў”.

Гэткім спосабам звычаі зрабіліся праз меру вольнымі і рознымі 
праўдамі і ніпраўдамі, разам з другімі мешанінамі, рабілася і самая 
горшая мешаніна — зьмесь крыві… А на усе гэтакія падзеі глядзелі і 
дзеці рознаго ўзросту. Перад імі ніхто ні хаваўся. Часам яны спрычы-
няліся да гэткіх романтычных спраў, памагаючы рознымі спосабамі 
вялікім. Пры гэтакай атмосферы гадаваліся за час вайны вясковыя 
дзеці і можна зразумець, што ўбіралі ў сябе іх прыімчывыя, кволыя, 
маладыя душы…

Школ нідзе не было — усе школы спыніліся ад самаго пачатку 
вайны. Па усей прыфрантавой Беларусі можна было спатыкаць такія 
абразкі ідыліі:

Водаль ад вёскі, на ўзгорку, на выгане стаіць народная школа. 
Школьныя інваліды-скамейкі разломаныя, пакалечаныя стаяць і лежа-
ць на дзядзінцу. Ля хлева, у лужыне, стаяць і лежаць сьляды граматна-
сьці, — разарваныя школьныя падручнікі. Лепшыя кніжкі са школьнай 
бібліятэкі забралі гаспадары на “цыгаркі”. Паркан, цэліком уросшы 
у зямлю, згніў і паваліўся. Маладыя дрэўцы паломаны. Пасуцца на 
дзядзінцы гусі, а босыя пастушкі с сукаватымі палкамі вылаўліваюць 
з гразнай люжыны  плывучую навуку — астаткі хрэстаматыі, лісты з 
малюнкамі. Чытаць ім ні ўмагату — ўсяго адну зімку вучыліся. Потым 
вучыцель пашоў на вайну і нешта адтуль ні вярнуўся…

Стануць дзеці на падмуроўцы да паглядаюць праз вакно у глыб 
пакояў: пустата, пыл, павуццё… і ні можа утрымацца малы галапуп, 
каб ні сьвіснуць, што аж рэхо покатам коціцца па ўсіх пакоях.

Гулка, зычна і забаўна.

УСПАМІНЫ

Смаргонь. Царква. 1917 г.

А на сьценах дрыжыць ад ветрыка ласкуты мапаў гэографічных. 
А на бруднай падлозі валяюцца блешанкі ад кансэрваў, бутэлькі ад 
шампанскаго… Шмат вясёласьці, шмат руху, шмат вялікіх разгулаў 
бачылі  гэтыя школьныя пакоі за час вайны: шайкі казакаў часам тут 
гульні свае ладзілі. Афіцэры з сёстрамі тут балевалі. Браваркі часам 
уладжываліся. “Пітацельныя пункты” розных “Земсаюзаў” і “Северо-
Помащей” тут гнёзды свае мелі. Колькі часу тут быў і шпіталь земса-
юзны. Праўда, стогнаў і плачу ні чуваць было. Бо бывало ўсяго два 
або тры хворых. За тое было шумна: шмат служачых — з 27 чалавек 
і 12 каней — гэта ні іголачка якая.

А вясковыя людзі мелі пры гэтым самабытныя заработкі. Гэта 
бывало тады, калі спадзеваліся і чакалі рэвізыі. Тады доктар, бывала, 
склічэ чалавек дваццаць вясковых абібокаў. Апране іх у шпітальныя 
халаты, укладзе на сьвежанькія “койкі”, корміць іх два або тры дні па 
праграме шпітальнай дыэты (белы хлеб, яйкі, масло, малако і катлет-
кі), а у дадатак яшчэ без грашовога гонарару ні адпусьціць “хворых” 
са шпіталю…

Вось гэтакія камэдыі памятае нішчасная школа…
А польскія школкі с навучыцелькамі с Крулества польскаго расьлі, 

як грыбы. Нават і праваслаўныя дзеці вучыліся там.
— Ніхай хаця па-польску вучацца, калі другіх школ і вучыцялёў 

німа! — апраўдываліся бацькі.
Хто пільна прыглядаўся да школьнай справы на Беларусі за час 

вайны, бачыў перад сваімі вачыма падобныя зьявішчы.
Дзеля поўнаго нагляду калецтва дзіцячай душы варта яшчэ ус-

помніць і а большэвіцкай эры. Аб узрослых людзях я ўжо гаварыць ні 
буду — чалавек-зьвер прачнуўся ў іх адразу, як мэтэорам праляцеў 
па нашым краю лёзунг: “Рэж! Бяры!” Але малыя дзеці пры пагромах 
па мястэчках і маёнтках хадзілі з мешкамі, с торбачкамі, на “палеван-
не”. Што можа прывіцца да душы дзіцяці, бачучы зьвярыныя падзеі 
свайго роднаго бацькі?

Ужо пасьля маёнткаў і мястэчак ішлі вёска на вёску, адзін на аднаго, 
адбіраць награбаванае. Потым гэтыя тавары адпраўляліся ў Менск, 
у Маскву і ў другія цэнтральныя месты Расіі рознымі “таварышамі” ў 
салдацкіх шынелях. Па усіх глухіх куткох пачаліся дзікія ўбіўствы, ад 
якіх дубам валасы станавіліся, якія аддаюць дзікімі казкамі глыбокай 
старасьвеччыны. Для прыкладу дадаю такую гісторыю-казку (праўд-
зівае здарэнне) з Менскай губ. названня вёскі ні помню:

Трывожыцца троху Ігналя Лугавы, бо завуць яго “буржуем-бага-
тыром”.

Клічка заўсёды кародзіць чэлавека, нібы перац у носе, бо клічкі 
звычайна даюць кплівыя, паводле фізычных, або душэўных нідахват. 
Удараецца клічка вострым канцом кія ў самае балючае мейсцо, і, 

звычайная рэч, што “чужая болька — людзям сьмех”.
Ігналю “багатыра” лічылі раней за добраго, гарапашнаго чалавека, 

каторы сваім потам і крывёю ныжыў добрую гаспадарку. У тым часе, 
калі другія мужыкі прапівалі свае грошы.

Але вось бальшавікі запанавалі ў нашым краю, клічка “багатыр” ста-
ло ўжо — “буржуй”, а “буржуй” — чалавек самай горшай пароды…

Дзеля гэтаго Ігналя, маючы гэткую брыдкую славу “багатыра”, 
зусім справядліва баяўся.

Але вось яму трэба было ехаць на цэлую пору у млын, бо млын 
быў за вёрст двадцаць ад яго сялібы і ён, выезджаючы, заехаў па 
дарозе у вёску N. да дзядзькі Антона, каторы яго заўсёды адстаіваў, 
маючы прывілею “камітэтчыка”.

Дзядзька Антон абецаўся даведацца вечарам жонкі Ігналі і гляд-
зець за парадкам. Вось, пасьля гэтай прэдсьцярожнасьці, Ігналія 
спакойна паехаў у млын.

Ноч была марозьлівая, месячная. Ігналіха палажыла спаць сваіх 
дзяцей, пагасіла лямпу і сама легла. Але ёй неяк ні спалося і яна часта 
выходзіла на дзядзінец паглядзець, ці усюды ціха, ці хлеў і сьвіран 
добра замкнуты.

Раптам з-за вугла выскачыло трое людзей у салдацкіх шынэлях с 
чорнымі маскамі на тварах і, ўрэпіўшыся ў Ігналіху, навялі яе ў хату.

Усёўшы ў хату, вынялі рэвальверы і запатрэбавалі грошай. 
Аднеківанне Ігналіхі ні памагло, бо прыставілі ёй халодную рульку 

УСПАМІНЫ

Замосьце, Вялейшчына. 1917 г.

рэвальвера да скроні, аж покуль яна ні паказала на куфар, дзе ле-
жалі грошы. Ад пачатку Ігналіхі і шума ў хаці ўзбудзілася старшая, 
трынадцацігадовая дачка Ігналіхі.

Урэшці разбойнікі ўзламалі куфар і дасталі грошы. Вышоўшы 
с хаты, яны раздумаліся, што варта яшчэ агледзіць гаспадарку ў 
сьвірні.

Ліхтарня была пры іх, а с ключом выйшла Ігналёва дачка. Уб-
раўшыся ў сьвіран, яны пачалі аблізывацца на тоўстае сало, коўбасу 
і вэнгаліну, што вісела у вярху. І ўсе трое палезлі ў верх на арудах, 
прыставіўшы драбіны.

Дзяўчына была досіць шустрая, выскачыла спрытна са сьвірну, 
ляпнула дзьвярмі і замкнула на замок… дзьверы і дах былі моцныя у 
добраго гаспадара, і зладзеі-разбойнікі асталіся ў пастцы.

Дзяўчынка ўскочыла ў хату ды ўсё маці сваёй расказала. — Ляці 
хутчэй у вёску да дзядзькі Антона, ніхай ён прыдзе сюды з людзьмі, 
— сказала маці.

Дзяўчынка пусьцілася бягом. На дарозе нідалёка ад вёскі стаялі 
два салдаты, нібы на варце.

— Куды бяжыш, дзяўчына?
— Так і так, — і яна ім усё разсказала.
— Дык нашто табе, дзеткі, бегчы ў вёску, ідзём назад. Мы з імі 

расправімся.
Вярнуліся на дзядзінец.
Ну, цяпер — кажуць салдаты — трэба іх выпусьціць, бо гэта на-

шыя таварышы, — і давай барабаніць у вакно, трымаючы дзяўчынку. 
Ігналіха пачула ды ўжо ўцяміла ў чым рэч.

—  Ні пушчу! — крычыць яна.
— Дык мы забьём тваю дачку.
— Бійце яе адну, чым нас усіх…
Пачуўся дзікі, нічалавечы крык і салдат кінуў ёй у вакно адрэзанае 

вухо яе нішчаснае дачкі.
Гэта ні памагло.
Кінулі ёй у вакно адрэзаную руку яе дачкі — так само ні памагло.
Тады яны кінулі труп дзяўчынкі і выбілі вакно. Адзін пачаў лезьці, 

але разьярэнная Ігналіха адрубіла яму тапаром галаву.
Галава ўпала ў хату, а тулаво — за вакно. Другі салдат уцёк. 

На раніцу вярнуўся гаспадар. Два трупы знайшоў ён на дзядзінцу 
— сваёй дачкі і нейкаго салдата. Пачаў ён стукацца ў хату, аж жонка 
яго крычыць дзікім голасам, што ні пусьціць і выкінула праз вакно вухо, 
руку сваёй дачкі і галаву салдата. Пры гэтым Ігналіха дзіка рагатала 
— яна зварьяцела…

Ігналь паклікаў людзей і пайшоў з імі ў сьвіран. Там тры зладзеі 
віселі на вяроўках. Усе яны былі суседзі з бліскай вёскі.

Паміж імі быў і дзядзька Антон…
Нібы агнёвыя, безлітасныя рыцары сьмерці, пранясьліся большэ-

вікі ў нашым краю.
Развязаліся рукі чалавека ад вузлоў закону і страху, сумленне 

адыйшло, як лёгкі пылок, і запанаваў чалавек-звер…
Рабіліся такія падзеі, да каторых ніякая фантазія ні дайшла-б.
І страшна тое, што людзі да ўсяго гэтаго прывыклі і так хладна-

кроўна глядзелі на уселякія такія дзікасьці. Хладнакроўна закапывалі 
пры “самасудах” жывых людзей (факт такі быў у аднэй вёсцы за 
Даўгінавам, Вілейскага пав.). Хладнакроўна тлумачылі “дэкрэты” па 
свойму. Хладнакроўна ўстраівалі па гасьцінцах палеваньні на муку і 
хлеб і на розныя другія тавары.

Гэта ўсё лічылося самымі звычайнымі рэчамі.
Ні пужаюць нас акопы і яміны, пакрыўшыя нашу зямлю – гэта 

хутка можна будзе паправіць. Патроны і кулі падбяруць. Лес с часам 
адрасьце. Магілкі забудуцца, але тое, што за час вайны парабілося 
с чалавечай душой, каторая азьвярэла-адзічэла да свайго первабыт-
наго кшталту, тое, што дзеці пакалечыліся, маючы гэткае кашмарнае 
выхаванне за час вайны ў прыфрантовым рубяжы; тое, што ўсё нашае 
пакаленьнне зрабілося такім нэрвозным, ніпрытомным, разшрубова-
ным — гэта мы доўга будзем памятаць…

С часам і гэта згладзіцца.
І прыдзе некалі гісторык і будзе апаведаць аб дзеях за час цяпе-

рашняй вайны, як аб самых жудасных казках.

Вольная Беларусь, 1918, №8, 9,13, 22-23.

УСПАМІНЫ

Як атаман Дзяргач ашукаў 
нямецкую выведку 

Атаман Дзяргач альбо Вячаслаў Адамовіч-малодшы — загадкавая 
постаць у гісторыі Беларускага Супраціву. Дзякуючы дасьледаваньням 
Ніны Стужынскай, ягоная біяграфія распрацаваная, аднак застаецца 
невядомым лёс кіраўніка кансьпірацыйнай антыбальшавіцкай баявой 
арганізацыі “Беларуская сялянская партыя “Зялёны Дуб”, дагэтуль не 
апублікаваны яго здымак. 

У міжваенны час атаман Дзяргач жыў у Данцыгу, служыў псалом-
шчыкам у праваслаўнай царкве. Удзельнікі “Зялёнага дуба” яшчэ ў 
1930-х падтрымлівалі паміж сабой сувязь, супрацоўнічалі з расейскай 
манархічнай эмігранцкай арганізацыяй “Брацтва рускай праўды”. Акцыі 
ў СССР у гэты час практычна ўжо былі спыненыя. У атамана Дзергача 
на гэтыя мэты не было сродкаў, апошнія ягоныя баявікі ўладкаваліся 
ў краінах свайго пражываньня, і толькі асобныя людзі пераходзілі 
нелегальна на тэрыторыю савецкай Беларусі, спрабуючы аднавіць 
там падпольныя структуры.  

Якраз у 1930-х гадах здарыўся скандал, які мог паўплываць на лёс 
атамана Дзергача. Паводле ўспамінаў афіцэра абвера Оскара Райле, 
“царкоўны стараста”, “старшыня данцыгскай філіі “Зялёнага дуба” ў 
другой палове 1930-х нейкі час забясьпечваў нямецкую вайсковую 
выведку дэзынфармацыяй пра сытуацыю ў СССР. Абвер гэта выкрыў 
пасьля праведзенай праверкі. Райле ня піша, якія наступствы мела 
гэтая гісторыя для атамана Дзергача. Дагэтуль існавала вэрсія, што 
ён дзесьці ў 1939-40 гг. патрапіў у рукі савецкіх спэцслужбаў. Цяпер жа 
можна разглядаць вэрсію, што зьнікненьне Вячаслава Адамовіча-ма-
лодшага ў 1939-м магло быць арганізаванае нямецкімі спэцслужбамі, 
як акцыя помсты. Тым больш, восеньню 1939-га ў рукі абвера патрапілі 
архівы польскіх спэцслужбаў, у якіх былі дакумэнты пра супрацоўніцтва 
беларускага дзеяча ў 1920-х з польскай “двуйкай”.

Падаем урывак з кнігі Оскара Райле паводле выданьня: Райле 
О[скар]. Тайная война. Секретные операции абвера на Западе и 
Востоке (1921-1945) — Москва: Центрполиграф, 2002; http://militera.
lib.ru/research/reile/index.html

Глава 2.
1935-1939 годы. Адмірал Канарыс і структура нямецкай вайс-

ковай выведкі і контрвыведкі пад яго кіраўніцтвам. Становішча 
на тайным Усходнім фронце ў гэты перыяд

[…]
Паколькі выведка ў Савецкім Саюзе была зьвязаная з такімі 

вялікімі цяжкасьцямі, абвер увесь час шукаў новыя, лепшыя шляхі 

да сакрэтных аб’ектаў у Савецкім Саюзе, якія яго цікавілі. Праўда, 
нярэдка яны аказваліся зусім недаступнымі, іншы раз гэта прыводзіла 
да дэзынфармацыі. 

Аднойчы супрацоўнік I сэктару аддзела абвера па Ўсходняй Прусіі 
ўстанавіў кантакт з адной групай рускіх эмігрантаў у Данцыгу, якая 
называлася “Зялёны дуб”. У яе ўваходзілі некалькі чалавек, якія яшчэ 
добра памяталі сваю радзіму і быццам бы праз сяброў у Прыбалтый-
скіх краінах мелі перапіску з савецкімі афіцэрамі. Да ўстанаўленьня 
пэрспэктыўнага кантакту ў Савецкім Саюзе, здавалася, было руку 
працягнуць. Таму кіраўніка эмігранцкай групы завербавалі ў інфарма-
тары і пасьля падрабязнага інструктажу, як найбольш рацыянальна 
дзейнічаць, ужылі супраць Савецкага Саюзу.

Не прайшло шмат часу, як завербаваныя рускія эмігранты прадас-
тавілі першую справаздачу пра вайсковае і палітычнае становішча ў 
краіне. Акрамя таго, яны даносілі, быццам праз сваіх сяброў у Пры-
балтыцы наладзілі рабочы кантакт з вышэйшымі афіцэрамі Чырвонай 
арміі, якія былі ў апазыцыі да Сталіна і былі гатовыя да дывэрсійнай 
дзейнасьці ў Савецкім Саюзе. Пры гэтым завербаваныя рускія эміг-
ранты называлі некаторыя імёны вядомых былых царскіх афіцэраў.

Першыя сумневы ў праўдзівасьці прадстаўнікоў “Зялёнага дубу” 
ўзьніклі, калі яны не захацелі паказаць, як зьдзяйсьняюцца іх кантакты 
з Савецкім Саюзам праз сяброў у Прыбалтыцы. Калі задзейнічаныя 
афіцэры абвера выказалі сваё незадавальненьне гэтым, старшыня 
эмігранцкай групы, царкоўны стараста рускай калёніі ў Данцыгу, 
спаслаўся на кіраўніцтва аб’яднанай арганізацыі “Зялёны дуб”, якое 
знаходзілася ў Бухарэсьце.

Абвер вырашыў да канца дасьледаваць гэтую справу. Адзін суп-
рацоўнік I сэктару, які гаварыў і пісаў па-руску, паведаміў пра сябе 
кіраўніку “Зялёнага дуба” як пра сябра данцыгскай эмігранцкай групы. 
Афіцэр абвера сапраўды сустрэўся ў Бухарэсьце з “шэфам” рускіх 
эмігрантаў і атрымаў ад яго цэлы стос дакладаў, сярод якіх былі 
справаздачы і па савецкіх агульнавайсковых злучэньнях, і пра групы 
Супраціўленьня ў Чырвонай арміі. Пра апошніх данцыгская філія 
“Зялёнага дуба” ўжо давала некаторыя зьвесткі.

І вось, аддзел абвера ва Ўсходняй Прусіі даў матэрыял для пра-
веркі і водгуку ў аддзяленьне “Замежныя арміі Ўсходу” генэральнага 
штабу. Напружана чакалі ацэнкі. Яна не прымусіла сябе чакаць і сьвед-
чыла: “Той жа самы матэрыял ужо прадавала адна руская эмігранцкая 
група з філіямі ў Парыжы і Брусэлі, а менавіта: кіраўніку пададдзела 
абвера ў Кёльне. Прапанаваныя данясеньні сфабрыкаваныя”.

Далейшае расьсьледаваньне паказала, што старшыня данцыгс-
кага філіяла “Зялёнага дуба”, царкоўны стараста, належыў да групы 
эмігрантаў, якая хаця і была раскіданая па розных буйных эўрапейскіх 

гарадах, але ў цеснай супрацы сыстэматычна апрацоўвала ўсе дас-
тупныя ім газэты для фабрыкацыі “сакрэтных” справаздачаў.

Такім чынам, раскрыўся клясічны прыклад інфармацыйнага ашу-
канства. Адна і тая ж руская эмігранцкая арганізацыі прадавала ў 
Бухарэсьце, Данцыгу, Брусэлі і Парыжы нібыта атрыманыя ад сяброў 
у Савецкім Саюзе данясеньні, якія на самой справе часткова высмок-
тваліся з пальца, часткова браліся з адкрытай прэсы. 

Публікуецца ў перакладзе з расейскай паводле наступнай крыніцы:
http://militera.lib.ru/research/reile/02.html

Іван Апет 
3 ліпеня 2010 году на Барысаўш-

чыне памёр на 88-м годзе жыцьця Іван 
Апет, удзельнік беларускага вайско-
вага руху часоў Другой сусьветнай 
вайны і вязень ГУЛАГу. 

Ён нарадзіўся 18 чэрвеня 1923 
году ў Барысаўскім раёне. У 1943-м 
быў мабілізаваны ў антыпартызан-
скую фармацыю “Ягд-каманда”, уд-
зельнічаў у баявых аперацыях. Разам 
зь немцамі не адступаў, застаўся і быў 
мабілізаваны ў Чырвоную Армію, пат-
рапіў у штрафную роту. Быў паранены 
ва Ўсходняй Прусіі, меў узнагароду, 
лекаваўся, пасьля служыў у Бабруй-

ску, Горадні, дзе ў красавіку 1946-га і быў арыштаваны. Спачатку ён 
знаходзіўся ў турме пад Барысавам, дзе быў асуджаны на сьмяротнае 
пакараньне. Дзесьці летам 1946-га яго перавялі ў менскую “амэры-
канку”. Там, у камеры сьмяротнікаў, ён пазнаёміўся з маёрам БКА 
Ўсеваладам Родзькам, які быў асуджаны на пакараньне сьмерцю 
ваенным трыбуналам войскаў МВД “Беларускай вайсковай акругі” 
22 траўня 1946 г.1 

Сьмяротнае пакараньне Івану Апету замянілі на 20 гадоў зьня-
воленьня, якія ён адбываў на Варкуце. Там ён пазнаёміўся з Янкам 
Геніюшам, у пачатку 1950-х браў удзел у паўстаньні палітвязьняў, якое 
было жорстка падаўленае. На волю Апет выйшаў у 1956 годзе, праз 
тры гады разам з жонкай вярнуўся ў Беларусь, жыў на Барысаўшчы-
не. “Загартоўка”, атрыманая ім у “амэрыканцы” і ў ГУЛАГу, размовы з 
Родзькам і Геніюшам, адклалі адбітак на ўсё жыцьцё — ён да апошніх 
сваіх дзён заставаўся шчырым і адданым беларускім патрыётам. 

Івана Апета пахавалі 4 ліпеня на вясковых могілках каля Барысава. 
Разьвітацца зь ім прыйшлі ня толькі сваякі, але і сябры-былыя вязьні 
ГУЛАГу, а таксама актывісты грамадзкіх і палітычных арганізацый 
Барысаўшчыны.

1 Из плана 4-го отдела НКГБ БССР по организации агентурно-оперативной и 
разведывательно-диверсионной работы в (оккупированных районах Минской 
и Витебской областей БССР) от 29 июня 1943 г. // Органы государственной 
безопасности СССР в годы Великой отечественной войне. — Том 4. Кніга 1: 
“Секреты операции “Цитадель” (1 января — 30 июня 1943). — Москва: “Русь”, 
2003; http://mozohin.ru/article/a-156.html

ЗГАДКІ

Некралёгі:
Апет Іван Цімафеевіч. Памяці патрыёта // http://represii-by.info/index.

php?newsid=1188
In memoriam. Іван Апет // http://nn.by/?c=ar&i=40673
Вянок памяці: Іван Апет // http://www.svaboda.org/content/

article/2093526.html
Іван Апет // http://andorac.livejournal.com/381698.html

***
Існуе некалькі запісаных кароткіх успамінаў Івана Апета пра зна-

ходжаньне ў 1946 г. у камеры сьмяротнікаў менскай “амэрыканкі”. 
Яны важныя, бо Апет сядзеў у адной камеры з Усеваладам Родзь-
кам, кіраўніком Беларускай Незалежніцкай Партыі. Вось што запісаў 
барысаўчанін Раман Завадзкі:

“Як акрыяў, накіравалі ў Бабруйск у 208 запасны полк, затым — у 
Горадню, дзе служыў да 18 красавіка 1946. У той дзень да параду 
рыхтаваліся. Старшына й кажа: “Апет, выйсьці з шыхту!” Я адразу 
скеміў, у чым справа. бо ня першага ўжо так хапалі. А афіцэр у форме 
“асабіста” пытае: “Кім пры немцах быў?” Выйшлі аўтаматчыкі, з 
двох бакоў сталі. Вось так і арыштавалі. 

Адвезьлі затым мяне ў Печы ў турму, якой цяпер няма. Тут ля 
яе й судзілі. Вышэйшую меру далі. Адвезьлі ў Менск у сутарэньні 
“амэрыканкі”. Са мною сядзеў, напрыклад, машыніст цягніка, якога 
абвіначвалі ў крушэньні на ўчастку Ворша-Віцебск, а таксама Ўсева-
лад Родзька зь Віцебску, які батальёнам камандаваў. Ён казаў, што 
мяне расстраляюць. Падчас допытаў нас не катавалі, ворганы ўжо 
ўсё ведалі. Бо я ж з дому ўзяты, не аднекуль. Вязьні міжсобку амаль 
не размаўлялі, бо ў тады кожны сваё меў… Крыху пазьней перавялі ў 
агульную камэру. Аднак не расстралялі мяне, бо з Масквы прыйшоў 
адказ — 20 гадоў катаргі ў Варкуце”.2

У верасьні 2006-га Іван Апет даслаў ліст на Радыё Свабода, які 
быў зачытаны ў эфіры Валянцінам Жданко:

“Гэтулькі гадоў мінула, а і цяпер час ад часу вельмі ярка ўспа-
мінаюцца твары тых, хто сустрэўся на маёй пакутнай дарозе. У 
1946 годзе ў Менскай турме ў камэры сьмяротнікаў разам са мной 
сядзеў Усевалад Радзько. Ён быў старэйшы за мяне на некалькі га-
доў (Родзька 1920 году нараджэньня — БР). У камэры сьмяротнікаў 
нас было васьмёра. Ён вылучаўся тым, што быў вельмі энэргічны, 
бадзёры, падтрымліваў усіх. Перастукваўся па ўсёй турме. Ведаў 
усе апошнія навіны: каго за што пасадзілі, прозьвішчы, нават імёны 
па бацьку. Шмат чаго расказваў.

2 http://represii-by.info/index.php?newsid=1188

Падчас вайны ён быў камандзірам падпольшчыкаў. Надзеі ён ня 
меў. Так і казаў: “Мяне расстраляюць, ні на які тэрмін не заменяць”. 
Пакуль буду жыць, будзе гучаць у мяне ў вушах гэты голас. Недзе ў 
Курапатах яго і расстралялі. Калі бываю там, заўсёды кладу кветкі. 
Лічу, што на яго магілу…*

Што да мяне, то мне пашанцавала: замянілі сьмяротны прысуд 
дваццацьцю гадамі катаргі. Працаваў на шахтах Варкуты”.3  

*Усевалад Родзька ня быў расстраляны паводле прысуду 1946 году. 
Праўдападобна, было вырашана захаваць яму жыцьцё ў разьліку на правядзеньне 
разнастайных аператыўных гульняў з заходнімі разьведвальнымі і эміграцыйнымі 
цэнтрамі. Пра тое, што яго бачылі ў сыбірскім канцлягеры ў сярэдзіне 1950-х, 
“БР” пісаў у наступнай публікацыі: Рамановіч Н. Родзька меў забарону вяртацца 
на Радзіму // Беларускі Рэзыстанс, 2007, № 1 (4), б. 96-101.
3 “Міліцыя ў нас не чапае толькі тых, хто п’е й не прыносіць карысьці грамадзтву” 
// Радыё Свабода, 2006, 25 верасьня; http://origin.svaboda.org/content/tran-
script/774037.html

ЗГАДКІ

Алесь Змагар*

Алесь у разьведцы 

(Абразок із Слуцкага Паўстаньня) 

Уладзік, які знаходзіўся на дапамож-
най варце пры Цараўскім гасьцінцы, 
раптам загрукацеў дзьвярыма і віхрам 
уварваўся ў хату. 

— Бацька! Вораг ў Цароўцах.
— У Цароўцах?
— Але.
Хлопчык часта дыхаў, відаць хутка 

сьпяшаўся.
— І шмат іх?
— Ня ведаю. Было ўжо шэра… Не 

падлічыць: мо’ 30, а мо’ й 50.
— Дык мо’ дарэмная трывога? Мо’ 

гэта нашыя?
— Якія нашыя? Па лаянцы чуваць 

— маскалі.
— Што-ж рабіць? — Зьлякалася маці. — Дзе з табою дзецца? 

Хведар задумаўся. Глыбокая складка перарэзала лоб.
— Бацька! — азваўся Алесь. — я зьбегаю ў Цароўцы. Мо’ што 

даведаюся ды й назад. Чакайце праз гадзіны тры.
— Ну, што-ж, сынку!.. З Богам! — перахрысьціў Хведар. — Але-ж 

глядзі сьцеражыся.
— Будзьце ўпэўненыя. Ня здарыцца нічога.
Рыпнулі дзьверы і Алесева постаць лёгка нырнула ў глыбокую 

цемру асеньняй беларускай ночы. Азірнуўся: хоць вока выкаль. Ні-
чога ня відаць. Пасьля сьвятла здавалася, што трапіў у цемравую 
чорную прорву.

— А дзе-ж Сівак? — занепакоіўся Алесь і голасна працягла сь-
віснуў. З выгана данеслася лёгкае іржаньне, шпаркі тупат конскіх 
капытоў, і праз хвіліну Сівак стаяў каля Алеся.

Алесь Змагар (сапр. Аляксандар Яцэвіч, 1903 — 1990-я) — паэт, празаік, дзеяч 
беларускага вызвольнага руху. У 1920 г. удзельнічаў у Слуцкім антыбальшавіцкім 
паўстаньні, а пасьля — у партызанскім руху (атрад атамана Трухана). У 1944 г. 
выехаў на Захад, жыў у Нямеччыне, Францыі, ЗША. У 1960-1980-х гг. ачольваў 

— Сівак! Дружок мой верны! Сівачок! — песьціў яго Алесь па 
аксамітна-кволай храпе, ляскаў па пругкай шыі, і выняўшы з кішэні 
скарыначку хлеба, падаў свайму любімцу.

Конь, здавалася, разумеў Алеся і мякка шавелячы губамі, асьця-
рожна ўзяў скарыначку і зараз-жа захрумстаў, а ў знак свае бязхітрас-
нае ўдзячнасьці, лёгка цёрся сваею галавою аб Алесяў плячук.

— Сівак! Мой даражэнькі! Харошы, верны Сівачок! Ізноў паедзем. 
Алесь хуценька падышоў да плоту, зьняў некалькі ануч і спрытна 
абгарнуў капыты.

— На ўсялякі выпадак. Каб не парушыць начное цішыні.
Ехаў нацянькі і цераз мінут 15 бліскучай стужкай засерабрылася 

спакойна-прыгожая рэчка Случ. Плаўна, свабодна каціліся хвалі, 
плюхалі ў бераг, зьлягонечку пырскалі, журчэлі, бруіліся ў вольны 
прасьцяг.

— Чакай! Вось тут чакай!
Алесь пагладзіў Сівака і падаўся ў чарот. Няпрыкметным ценем 

зачарнелася лёгкая чайка. Недалёка яе, нязграбна прытуліўшыся 
да чароту, тырчэў калок. Азірнуўшыся наўкола, Алесь пачаў прыслу-
хоўвацца. Ні гуку. Цішыня. Толькі з Цараўцаў калі-ні-калі даносіўся 
гоман чужынцаў.

Моцным штуршком Алесь адапхнуў ад берага чайку і яна хутка 
паплыла па ціхай, мяккай раўніне, і толькі ззаду ад карны, паволі і 
нудна хвалюючыся, плыла доўгая цёмная пляма.

Вось і на другім баку. Назіркам перабег да агародаў. Зноў прыслу-
хаўся. Спакойна. Дзе разорамі, а дзе канаўкаю Алесь дапоўз да па-
поўскага саду. Прыслухаўся яшчэ раз. Ціха шавеляцца сухія лісточкі, і 
праз іхны лёгкі шолах гулка адбіваюцца мерныя крокі пастаўленага на 
варту чужынца. Толькі паблісківае мэталёвая зброя, ды злосна ляскае 
закрануты няўдалаю рукою затвор. Пільна сочыць за яго кажным кро-
кам Алесь, чакае спрыяльнае хвіліны. Вось вартавы завярнуў у другі 
бок. Вось дайшоў да сярэдзіны двара. Хвіліна і Алесь на валасным 
плоце. З плоту пералез на ігрушу і прымасьціўся на шырокай галінцы, 
захованай у густым цяню ад даху, якая канцом сваім спускалася аж да 
самага вакна валасной управы. У пакойчыку гарэў агонь. Алесь крыху 
нахіліўся і зазірнуў у сярэдзіну. Аброслыя з бандыцкім выразам твару, 
сядзелі 5-ра бальшавікоў і пазіралі на карту. Курылі бесьперастанку, 
недакуркі кідалі на падлогу, потым на іх харкалі і расьціралі брудны-
мі нагамі. На падлогу кідалі і лупіны ад яблыкаў і гуркоў, і заўсёды 
чысьценькі пакойчык стаў падобны на сьвінух. Маркотна пазіралі із 
сьцяны коса павешаныя, нікому не патрэбныя малюнкі нейкага люсага 
і гарбаносага жыдка.

— Пэўна, Ленін і Троцкі, — падумаў Алесь, — найгоршыя ворагі 
беларускага народу.

Тым часам расчыніліся дзьверы і зайшоў яшчэ адзін. Пачалася 
нарада.

ЛІТАРАТУРА

А л е с ь  х а ц е ў 
падсунуцца бліжэй, 
але галінка раптам 
нахілілася і зьлёг-
ку дакранулася да 
шыбы. Зьлякана 
затахкала Алесява 
сэрца. Аднак ніхто 
нічога не заўважыў. 

— Сяньня ўначы 
быць гатовымі да 
выступу, — пачаў 
гарбаносы з чорнымі 
кучаравымі вала-
самі.

— Пэўна, камі-
сар, — падумаў Алесь і з усяе моцы напрудзіў слух.

— У першую — пад’ём. У палове другой — выступ. У два — атачыць 
Лясішчы. Мужчынаў заарыштаваць… — тут голас камісара перайшоў 
у шэпт, і Алесь, каб не прамінуць ні аднаго слова, крыху захіліўся на-
перад. Моцна захісталася галінка і загрукацела па шыбе. У пакойчыку 
заварушыліся, хтосьці падыйшоў да самага вакна і пачаў узірацца. 
Шырока расплыўся па шкле і без таго расплюснуты мангольскі нос. 
Алесь зірнуў яшчэ раз. Ды ня было ўжо часу прыглядацца. Спрытна 
сасьлізнуўшы з дрэва ён хутка перамахнуў плот і старанна хаваю-
чыся ў цяню дрэў, шпарка закрочыў у канец вуліцы. Не даходзячы 
колькі дамоў, Алесь сьцеражліва пералез у нечый сад і накіраваўся ў 
бок поплава. Хутка перабягае ад куста да куста. І раптам пад нагамі 
хрусь. Аж здрыгануўся, прысеў. І потым сплюнуў. Перапалохаўся 
сухой галінкі. Ізноў бяжыць. А сэрца ў грудзёх тах-тах-тах-тах, ледзь 
ня выскачыць.

— Хутчэй! Хутчэй! Каб папярэдзіць. На мосьцік. Так бліжэй.
Ды толькі штось бліснула пад мосьцікам. Пэўна хтось з вартавых 

прыкурваў. Нібы кошка, Алесь шмыгнуў у канаву. Прыслухаўся. 
Прыглушаны гугнявы голас данёсься з-пад мосту. Яму ў адказ штось 
хрыпацеў другі.

— Ну і слава Богу! — падумаў Алесь — не напароўся. Бог захаваў 
ад няшчасьця. Дзе праўда, там і Бог.

Ціха прадзіраўся Алесь да чароту. Ні адзін каменьчык не забраз-
гацеў, ні адзін сучок не храбуснуў.

Нарэшце і чайка. Пераехаў. Спакойна пасецца Сівак, цярпліва 
чакае свайго гаспадара.

— Сівак! Мой верны друг! Мы будзем на час, мы папярэдзім 
сяброў!

“Каласкі”, часапіс для дзяцей — месячны дадатак да газэты 
“Бацькаўшчына” (Мюнхэн), 1952, № 9. Лістапад, б. 2-3.

У. Случанскі*

Пётр Фёдаравіч ня верыць
На ўспамін аб “Чорным кату” ён заўсёды весела ўсьміхаўся:
— Чэпуха! — і сапраўды, ці варта зварочваць увагу на плёткі? Вы-

думалі нейкае пугала “Чорны кот”, і носяцца з ім як з пісанай торбай. 
Для дзяцей хіба гэта страшна, ды і то толькі для “окцябрат”. Ніякі 
піонер, ці камсамолец, а тым болей ён — высокі ўрадовец партыі, не 
баіцца. Выдумкі, плёткі, містыка. А калі кажуць: “Вайсковы транспарт 
узарвалі… Старшыню сельсавета забілі… На турму налёт зрабілі… 
Ці яшчэ там нешта? Проста дывэрсанты чужаземныя, а цёмны народ 
і ў перапалох, байкі выдумляе. Чэпуха!

Нядаўна начальнік участка міліцыі запрапанаваў пісталет. Кажа: 
“Так, на ўсякі выпадак…” Але Пётр Фёдаравіч катэгарычна адмовіўся. 
Зразумела, пісталет можна было ўзяць і палажыць пад падушку, ці 
нават у кішэню. Але гэтым, калі-б даведаліся саслужыўцы, выклікалі 
б паніку. А малады аграном Косьця Пратасеня ва ўпор спытаў бы: 
“Што, таварыш сакратар, паверылі і вы, нарэшце, у гэту хатнюю жы-
вёліну?” Як тады даводзіць, што гэта так сабе, непаверыўшы, проста 
для адчэпнага. Не, і не! Ніякіх пісталетаў ня трэба!

***
На паседжаньні райкаму партыі абмяркоўваліся ізноў тыя самыя 

пытаньні: Павялічыць адпраўку “дабраахвотнікаў” на падняцьцё цалін-
ных зямель у Казахстане. І правядзеньне шырэйшай і эфэктыўнейшай 
барацьбы з сабатажам і гультайствам у раённых калгасах, саўгасах 
і гарадзкіх прадпрыемствах.

Пётр Фёдаравіч, засядаючы за прэзыдыяльным сталом, назіраў 
сабраўшыхся. Дзівіла адсутнасьць энтузыязму, сацыялістычнага 
ўздыму, патрыятызму. Паражаюча кідаліся ў вочы абыякавасьць і не-
ахвота… А з Цэнтру ціснулі… Ды так ціснулі, што аж мароз пад скурай 
прадзіраў, а тут сядзяць як істуканы, быццам іх і не касаецца, вось і 
працуй… Ну, але на гэта яшчэ існуюць сродкі, і ён іх ведае, няраз ужо 
прыходзілася вось гэтак “падаграваць”… Што-ж, падагрэем!..

Толькі, здаецца, Косьця яшчэ перажывае напружаньне моманту і 
гарыць запалам сапраўднага камуніста. Далёка пойдзе гэты малады 

аграном, калі толькі заўчасна не астыне. Партыя любіць такіх, і ад-
чыняе ім шырокія магчымасьці — так сказаць: “Дарогу ў будучыню”. 
А вось гэта настаўніца Яніна Марчук, дык зусім не зразумела чаго 
ўступіла ў партыю: Нейкая бесталач! Начапіла гэтыя акуляры, устала 
і з разумным выглядам гаворыць, а што, каб спытаў яе, дык, напэўна, 
сама ня ведае. Лічбамі нам у нос тыча. Працэнты падлічвае, калі 
партыя даўно ўсё аблічыла… Ды і рэшта такія самыя… Гутарылі, 
спрачаліся, прапанавалі, а ніякіх вартасных пастаноў ня вынесьлі 
— значыць, дырэктывы Цэнтру і надалей будуць нявыкананыя, і саба-
таж ня прыпыняны… Не! Тут трэба шукаць выхад! Трэба падагрэць!

***
Вечарам Пётр Фёдаравіч рашыў зайсьці ў памешканьне “ДОСАР-

Му”. Цікава, ды і трэба паглядзець як моладзь рыхтуецца да абароны 
Радзімы. Ёсьць весткі, што справы ідуць нядрэнна…

У спартовай залі застаў усё таго-ж Косьцю. Неўгамонны гэта ча-
лавек. Пасьля цэлага дня напружанай працы ў калгасах і стомліва 
доўгага паседжаньня райкаму, яму ахвота, вось зараз, выкручвацца 
на кольцах і скакаць на брусях. Ладна ён збудаваны: праз спартовую 
майку прыгожа вымалёўваюцца ўпругія мускулы, шырокія грудзі, мо-
цныя ногі. І шэрыя вясёлыя вочы пад спатнелым чубам.

— Таварыш сакратар, — саскочыў Косьця з турніка. — Як-бы гэта 
нам пабольш “мелкакаліберак” дастаць? Ахвотнікаў да стральбы 
шмат, а інвентару бракуе. Хадземце, пабачыце! — і падхапіўшы 
Пятра Фёдаравіча пад руку, амаль бягом пацягнуў да стрэльбішча. 
Там, пад кіраўніцтвам дэмабілізаванага з арміі капітана Росьціслава 
Карчагі досармаўцы рыхтаваліся да здачы зачотаў па стрэльбе. За-

няткі былі ў поўным разгары. На шасьці падсьцілках ляжалі хлопцы, 
выслухоўваючы тлумачэньне капітана. У кожнага на локце спачывала 
дробнакаліберная стрэльба. А за кожным стралком стаяла калейка 
па некалькі чалавек.

— Бачыце, Пётр Фёдаравіч, і людзі ёсьць, і мейсца на мішэні шмат, 
а страляць няма з чаго. Націсьніце дзе трэба! А?

Пётр Фёдаравіч паціснуў плячыма і нічога не сказаў.
— Альбо ў фехтавальным гуртку, — працягваў Косьця — шпагі 

ёсьць, масак толькі дзьве пары, вось ізноў прастой атрымоўваецца… 
Як ня верыце, хадзем, пабачыце самі…

Пакінуўшы памешканьне “ДОСАРМу”, сакратар райкаму ў задуме 
выйшаў на Кастрычніцкі сквер. Ужо сьцямнела. Горад рыхтаваўся 
да сну. Цішыня прыгожага веснавога вечара наводзіла на роздум. 
Прысеўшы на лавачку пад кустом акацыі Пётр Фёдаравіч усьміхнуўся 
з гораччу, успомніўшы просьбы Косьці. “Зараз трэба неяк моладзь 
мабілізаваць у Казахстан, а не аб такіх драбніцах бедаваць як мелка-
каліберкі ды фехтавальныя маскі...”. Насупраць велічна вырысоўваўся 
на фоне неба помнік І. В. Сталіну. Залажыўшы руку за борт шынелі, 
вялікі правадыр працоўных углядаўся ў будучыню... За ім цямнела 
паласа дому МВД. Пётр Фёдаравіч прыстальна ўглядаўся ў напа-
леонаўскую постаць “родного и любимого”, як-бы чакаючы, што ён, 
“вялікі і мудры”, натхніць, падскажа выхад са стварыўшагася тупіка. 
Нават крыўдна зрабілася, што свае ж камуністы так аблаялі і сплямілі 
памяць “айца народаў”... Відаць шчыра верыў сакратар райкаму ў 
веліч і мудрасьць свайго правадыра, бо геній “натхніцеля і тварца” 
указаў правідловы шлях...

Пётр Фёдаравіч пасьпешна ўскочыў з лаўкі і насьцярожна азір-
нуўшыся, хутка закрочыў да цёмнага будынку за сьпіной “сонца 
перамог”.

***
Прайшоў тыдзень.
На чарговым паседжаньні райкаму адсутнічаў адзін таварыш... А 

ў памешканьні “ДОСАРМу” ўжо трэці дзень зачынены дзьверы і на іх 
бялее абвестка: “Зачынена на карантын”.

На паседжаньні выступіў сам сакратар:
—Таварышы! Ворганы савецкай разьведкі выкрылі між намі ворага 

народу! Настаўніца Яніна Марчук аказалася платным агентам чужа-
земных падпальшчыкаў вайны. Яна пралезла ў шэрагі нашай вялікай 
камуністычнай партыі па заданьню сваіх чужаземных заправіл, усячас-
кі сабатавала пастановы партыі. Вы, таварышы, напэўна памятаеце яе 
выступленьне на апошнім нашым паседжаньні, дзе гэта авантурніца 
заявіла: “Мы, маўляў, павінны выконваць дырэктывы і ўказаньні ЦК 

партыі, і павінны арганізаваць адпраўку моладзі ў калгасы Казахстану, 
але з другога боку, гэта моладзь патрэбна і тут. У нашай рэспубліцы 
заўсёды не выконваюць пляны пасеўных і ўборачных кампаніяў”… 
і гэтак далей і г. д. Прыводзіла нам дадзеныярозных статыстык і 
справаздач. Вы разумееце, таварышы, што яна хацела сказаць? Яна 
хацела недапусьціць да выкананьня грандыёзных плянаў перабудовы 
нашай краіны. Яна па заданьню чужаземнай контрразьведкі імкнулася 
падарваць нашу веру ў мудрую палітыку партыі і ўраду…

Косьця слухаў з гарачымі вачыма. Ён нецярпліва ёрзаў на сваім 
мейсцы, і калі сакратар скончыў, падскочыў з крыкам:

— Хай жыве нядрамлючае вока МВД на службе працоўнаму на-
роду! Я прапаную павялічыць і нашу бдзіцельнасьць ды дысціпліну, 
каб ворганам бясьпекі аблегчыць працу. Ура, таварышы, нашым 
героям з МВД!

— Ура-а-а! — пракацілася па залі, але чуваць у ім было нейкую 
нерашучасьць, вяласьць і нават страх.

—Таварышы! — ізноў абазваўся Пётр Фёдаравіч. — Гэта яшчэ ня 
ўсё. Варожая агентура пранікла і ў іншыя галіны нашага сацыяліс-
тычнага грамадзтва. Вораг ня сьпіць і шкодзіць, дзе толькі магчыма. 
Найболей ён стараецца падарваць магутнасьць нашай радзімы. І 
вось, у нашым мясцовым “ДОСАРМе” зьвіў гняздо другі агент імпэ-
рыялістычнага капіталізму. Той, каго мы ведалі як капітана Карчагу, 
аказаўся зьлейшым ворагам савецкай улады. Будучы доўгі час 
кіраўніком такой арганізацыі, як Добраахвотнае Таварыства Спры-
яньня Арміі, ён сыстэматычна зрываў заданьне баявой падрыхтоўкі 
моладзі. Ён усімі спосабамі заманьваў савецкую моладзь у памешка-
ньне “ДОСАРМу” і прымушаў яе прастойваць у бязконцых калейках, 
наўмысна не набываючы патрэбнага інвэнтару, і гэтым зрываў працу 
і заданьні таварыства. Вось таварыш Кастусь Пратасеня сам указаў 
мне на недахоп стрэльбаў і фехтавальных масак. Але я не зьвярнуў 
на гэта спачатку ўвагі і гэтым, таварышы, праявіў непрабачальную 
халатнасьць. Затое ворганы МВД хутка выкрылі чужаземнага агента, 
і за гэта ім слава!

— Правідлова таварышч сакратар сказаў, — ізноў ускочыў Косьця. 
— Вораг прашыўся ў ва ўсе галіны нашага жыцьця. Ён нават бывае 
там, дзе мы меней усяго спадзяёмся. І з гэтым трэба змагацца. Вось 
на прыкладзе з Карчагай, кажа мне: “Ты-бы, Косьця, Пятра Фёда-
равіча папрасіў, можа з яго дапамогай як-небудзь і дабіліся б пат-
рэбных рэчаў”, а яно з ім унь як… Ізноў я прапаную павялічыць нашу 
бдзіцельнасьць да максымуму. Сьмерць ворагам Бацькаўшчыны! 
Сьмерць здраднікам!

Паседжаньне зацягнулася вельмі доўга. Нецярплівага Косьцю Пётр 
Фёдаравіч адпусьціў раней, бо яго прысутнасьць была неабходна на 

сходзе камсамолу.
Ужо зусім сьцямнела, калі стомлены сакратар райкаму выйшаў на 

вуліцу. Тускла сьвяцілі ліхтары. З чыгуначнай станцыі даносіліся рэдкія 
гудкі цягнікоў. Дзесь каля скверу брахаў сабака. Падхапіўшы пад паху 
туга набіты партфэль, чамусьці стараючыся ня ступіць на злучэньні. 
Мінуў цёмныя дзьверы “ДОСАРМу” з бялеючай на ёй абвесткай і 
выйшаў да помніка Сталіну. Правадыр усё так жа, як і тыдзень таму, 
урачыста і самаўпэўнена ўглядаўся ў даль… Адсюль да дому як рукой 
падаць. Але ісьці ў душныя пакоі чамусьці не хацелася. Прыемна было 
вось так, павольна ісьці па вуліцы, бязмэтна адлічваючы квадраты 
ходніка, і дыхаць мягкім халодным паветрам веснавога вечару. У 
сквэры раздаваўся вясёлы хохат моладзі… “Як усё ж такі радасна 
жыць на сьвеце, працаваць, адпачываць, весяліцца. А вось Карчага 
і Яніна Марчук зараз…” — Пётр Фёдаравіч зьёжыўся ад гэтай думкі і 
адразу папраставаў дахаты.

Мягка шчалкнуў французскі замок за сьпіной. Не запальваючы 
сьвятла ў прыхожай, Пётр Фёдаравіч прайшоў у свой кабінет і ма-
шынальна павярнуў уключацель. Мягкае сьвятло з-пад зялёнага 
абажура заліў пакой і… Пётр Фёдаравіч замёр ад неспадзеўкі: за яго 
пісьмовым сталом сядзела чатыры незнаёмых чалавекі. Аднаго з іх, 
таго, што ў поўвайсковым адзеньні, зьдзіўлены сакратар ужо дзесьці 
бачыў. Але дзе?

Наступіла ціша. Людзі насьцярожана вывучалі адзін другога. Але 
аправіўшыся пасьля першага спалоху, першым рухам сакратара 
было падацца назад у прыхожую, а адтуль на вуліцу — надта ж зло-
сна выглядаюць гэтыя пахмурныя засяроджаныя твары. Але з тылу 
раздаўся глухі голас:

— Ні руху! Ні нуку!
Мільганула думка аб пісталету, які прапанаваў начальнік міліцыі, 

але цяпер ужо запозна, ды і ці ўправіўся б ужыць яго…
Нарэшце адазваўся напоўвайсковец:
— Сядайце! Палажыце ваш партфэль на стол! Але бяз рэзкіх 

рухаў!..
Пры першых гуках яго голасу Пётр Фёдаравіч успомніў, дзе яго 

бачыў: тэхнарук Першамайскага МТС. Былы маёр танкавых войск. 
Узнагароджаны ардэнамі Леніна і Суворава, ды мэдалямі “За баявыя 
заслугі”, “За адвагу” і “За штурм Бэрліну”.

На душы зрабілася неяк лягчэй, але загад выканаў пасьпешна, 
стараючыся не нервавацца і рабіць плаўныя рухі. Адчуваў, што нехта 
стаіць за ім, але абярнуцца баяўся.

Так прайшло некалькі доўгіх хвілін. Здавалася, што ўдары маятніка 
гадзіньніка аддаюцца гарматнымі стрэламі ў напружаным мазгу.

— Скажыце, калі ласка, — нарэшце адважыўся Пётр Фёдаравіч. 

ЛІТАРАТУРА

— Што гэта за камэдыя? Хто вы?
— Не сьпяшайцеся, хутка даведаецеся!
— Я дамагаюся! — зусім асьмялеў Пётр Фёдаравіч. — У маёй 

кватэры і мной камандуюць. Хто вы? Адказвайце, бо я клікну міліцыю, 
— і ён пацягнуўся да ручкі тэлефону.

— Сядзіце спакойна! — сурова спыніў яго тэхнарук МТС. — І 
маўчыце!

— Але, як грамадзянін Савецкага Саюзу, я дамагаюся, каб мне 
вытлумачылі, у чым справа!

— У такім разе, — падняўся з-за стала адзін з незнаёмых, — я вас 
абвяшчаю арыштаваным! Вы вораг народу!

— Хто? Я? Я сумленны працаўнік партыі…
— Вы прыслужнік чужаземнага акупанта! Вы забойца і правакатар! 

Вы агент МВД!
— Агент МВД? — зьдзівіўся. — Дык хто-ж вы будзеце?
— Вам ужо сказана, сядзіце і маўчыце!
Пётр Фёдаравіч замоўк і нерашуча азірнуўся, нібыта шукаючы 

спачуцьця. Але замест гэтага яго нос упёрся ў чорны ствол пісталету. 
Пагляд, здавалася, пранік у чорнае вочка ствала і на момант убачыў 
там белы касьцісты твар Сьмерці. Сьмерці такой, якой калісьці ў 
дзяцінстве яго страшыла бабка. Няведама чаго адразу ўспомнілася 
родная вёска, шэрая бацькоўская хата з пясочнай завалінай, і сухая 
груша на панадворку… Доўга ня мог адарваць Пётр Фёдаравіч пагляду 
ад гэтай маленькай чорнай дзірачкі… Доўга ўслухоўваўся ў нясьцерп-
нае буханьне гадзіньніка… І раптам, як збаўленьне, прыйшла думка: 
“Страшаць! Хочуць, каб паверыў у Чорнага Ката…”.

— Таварышы! — строга павярнуўся ён да маўклівай чацьвёркі за 
сталом. Досыць ужо гэтай гульні! Усёроўна не пераканаеце мяне! 
Чорны Кот не існуе!

Усе ўсьміхнуліся. Усьміхнуўся з палёгкай і Пётр Фёдаравіч…
У гэты момант раздаўся ўпэўнены стук у дзьверы, і знаёмы голас 

гукнуў:
— Ёсьць хто жывы?
— Косьця! — зусім узрадаваўся Пётр Фёдаравіч. — Ну зразуме-

ла, гэта яго штучкі. Дам я яму цяпер перцу на паседжаньні райкаму. 
Хуліганства!

Але ня гледзячы на відавочнасьць жарту, зьдзіўленаму сакратару 
не дазволілі ўстаць і адчыніць дзьверы. За яго гэта зрабіў тэхнарук 
МТС.

Косьця проста ўвайшоў у пакой і прывітаўся кіўком галавы з пры-
сутнымі ды спытаў:

— Усе на месцы?
— … — моўчкі пахіліліся галовы ў знак згоды.

— У такім разе пачнём! — ён заняў крэсла пасярэдзіне стала, 
якраз супроць Пятра Фёдаравіча, і дастаўшы з нагруднай кішэні 
паперку, падняў вочы на арыштаванага. У іх адбівалася нязломная 
рашучасьць, пагарда, гнеў і сіла ўлады, нават і сьледу не засталося ад 
так знаёмай лёгкадушнай запальчывасьці і маладой нецярплівасьці. 
Здавалася, што гэта сядзіць грозны і строгі судзьдзя, абцяжараны 
доўгагадовым вопытам.

— Пётр Фёдаравіч Савёнак! — пачаў ён. — Вы знаходзіцеся ў руках 
Асобнага Аддзелу Беларускай Краёвай Абароны, шырэй ведамага 
як “Чорнага Ката”, і абвінавачваецеся ў нацыянальнай здрадзе, у 
прыслужніцтве расейска-камуністычнаму акупанту, у пісаньні даносаў 
на нявінных грамадзян. Менавіта: на мінулым тыдні па вашаму даносу 
былі арыштаваны вораганамі МВД гаспадар Р. Качарга і настаўніца 
Я. Марчук. Абвінавачваецеся ў высылцы беларускай моладзі ў Ка-
захстан. Што маеце сказаць у сваю абарону?

— А каго вы прадстаўляеце, таварыш Пратасеня? — пацікавіўся 
Пётр Фёдаравіч, і надалей падазраючы жарт. Ён ня мог сабе ўявіць, 
што так проста мог папасьці ў рукі “Чорнага Ката”.

— Я, — прагучаў упэўнены адказ, — зьяўляюся Ўпаўнаважаным 
Краёвага Прадстаўніцтва Беларускай Цэнтральнай Рады, і маю го-
нар старшынстваваць на гэтым паседжаньні Палявога Суда Асобага 
Аддзелу БКА. Цяпер, думаю, што ўсё зразумела. Адказвайце на 
пастаўленыя вам абвінавачваньні.

Пётр Фёдаравіч Савёнак, сакратар райкаму КПБ, бездапаможна 
згорбіўся на стуле. Што тут адказаць, чым апраўдвацца? Загадамі 
зьверху? А яго прыватная ініцыятыва? Косьця-ж аб ёй добра ведае. 
І ён зразумеў нарэшце ўсю бязвартаснасьць свайго жыцьця. Убачыў, 
куды завёў яго дробны партыйны кар’ерызм, і ўсеахопны паралізу-
ючы страх агарнуў яго душу. Словы апраўданьня застралі ў горле. 
Захацелася крычаць, плакаць, клікаць на дапамогу, прасіць літасьці, 
абяцаць… Як праз сон даносіліся словы абвінаваўцаў, але нічога з 
іх не зразумеў бедны сакратар райкаму. Ачнуўся ён толькі тады, як 
Косьцін голас прагудзеў у вушох калакольным звонам:

— Прысуд прывесьці ў выкананьне безадкладна!.. Сьмерць вора-
гам Бацькаўшчыны! Сьмерць здраднікам!

Зараз Пётр Фёдаравіч зразумеў, аб якіх ворагах і здрадніках гава-
рыў Косьця на паседжаньні райкаму, і ледзь не абамлеў. Адубеўшымі 
рукамі ён узяў працягнутую кімсьці шклянку вады. Пахапліва выпіў… 
Думкі шалёнай завірухай праносіліся ў галаве. Ня верылася, не хаце-
лася верыць, што вось зараз канец з куляй у карку. Хацелася жыць, 
працаваць, спадзявацца… а на дварэ такая прыгожая веснавая ноч… 
Можа, усёж-такі, гэта жарт?.. Але які ён жудасна жорсткі…

— Жыць, жыць хачу… — прашапацеў ён сінеючымі вуснамі.

ЛІТАРАТУРА

— Качарга таксама хацеў жыць! — раздаўся, як лясканьне пугі, 
голас Косьці. — У яго трое дзяцей засталося і калека-жонка.

Дрантвеючы сакратар райкаму ссунуўся на падлогу. Адчуваў як 
млеюць ногі, шуміць у галаве, робіцца цёмна ў вачох… Здалося, нібы 
нехта падхапіў пад рукі і ізноў пасадзіў на крэсла, абапёр аб стол і 
падсунуў паперку…

— Атрута, — здагадаўся Пётр Фёдаравіч. — Значыць, атруцілі і 
страляць не будуць… У вадзе была…

Яму захацелася маліцца, прасіць прабачэньня ў Бога за ўсе гады 
антырэлігійнай дзейнасьці, за ўсё, за ўсё, за Качаргу, за… — але 
паплыло, закруцілася ў галаве, пераблыталіся думкі, і канула ў не-
праглядную жудасную цемру…

1956 г., Мэльбурн.

Перадрукоўваецца паводле публікацыі ў часопісе Беларускага Вы-
звольнага Фронту  “Барацьба” (Штутгарт, Заходняя Нямеччына), 
1957, № 6-7 (22-23), кастрычнік-лістапад, б. 11-15. 

Пра тое, як НКВД прадухіліла 
зьнішчэньне мастоў на 

Барысаўшчыне і ў Стаўбцах
У гістарычнай даведцы пра 76-ы стралковы полк НКВД СССР 

па ахове чыгункі паведамляецца, што ў студзені 1937-га “гарнізон 
аўтадарожнага моста праз р. Беразіна каля мяст. Чарняўка БССР 
ліквідаваў крымінальную банду, зьнішчыў галавара банды і затрымаў 
2 удзельнікаў банды, прадухіліў дывэрсію па зьнішчэньні маста”.1

Цікава, што ў 1940 годзе той жа полк адзначыўся ў падобнай 
сытуацыі. У даведцы чытаем далей: “Гарнізон чыгуначнага моста 
каля чыг. ст. Стаўбцы прадухіліў падрыў маста”.2 На жаль, дэталі 
не падаюцца.

Ігар Паўлавец, Калінінград

АД  РЭДАКЦЫІ:
Калі пра апошнюю акцыю, якую згадвае наш чытач, нічога невя-

дома, дык апісаньне першай мы адшукалі ў кнізе Юрыя Кур’яновіча 
“Белорусский уголовный розыск. Воспоминания. Очерки. Пуб-
лицистика” (Минск, [2003?]). Паводле аўтара, у студзені 1937 году ў 
Барысаўскім раёне была ліквідавана “грабежніцкая група”. Яе склад: 
Прохар Піліпавіч Тарасевіч, 1892 г.н., былы унцер-афіцэр царскай 
арміі, селянін-серадняк, аднаасобнік. У сакавіку 1934 г. яго затрым-
лівалі як “безпашпартнага”, але Тарасевіч аказаў узброены супраціў 
участковаму Вінаградаву. 2 красавіка 1934-га яго затрымалі і 4 ліпеня 
1935 г. “тройкай” НКВД БССР асудзілі на 3 гады папраўча-працоўных 
лягероў. 7 верасьня 1935-га Прохар Тарасевіч зьдзейсьніў уцёкі з 
лягера ды вярнуўся ў родныя мясьціны, дзе “займаўся крадзяжамі на 
тэрыторыі Барысаўскага і Бярэзінскага раёнаў, узброены двума вінто-
вачнымі абрэзамі”. Да Тарасевіча далучылася некалькі чалавек:

Анісім Шобік, Віктар Умец (альбо Умецкі) і Мікола Собаль. Яго 
група хавалася на хутары Леванава Адзіціцкага сельсавету ў Якава 
Бярэзкі. 

17 студзеня 1937 году падчас ліквідацыі групы Тарасевіч у баю 
загінуў. Тады былі арыштаваныя Антон Шарко і Анісім Шобік, Мікола 
Собаль, Якаў Бярозка, Сьцяпан Карпенка. Віктар Умец здолеў уцякчы. 
(б. 122-123).

1 76 стрелковый полк войск НКВД СССР по охране железных дорог // www.
soldat.ru/files/f/polki_nkvd_76_135.doc
2 Тамсама.

ПОШТА

Дык хто ж, усё-такі, быў апошнім 
беларускім партызанам?

У вёсцы Лугі, што на Пастаўшчыне, некалі было 36 двароў і жыло 
блізу (ці болей) 150 чалавек. Калі раніцой зьбіраліся на працу, то, 
зразумела, у адзін аўтобус усе не зьмяшчаліся. Цяпер тут жыве 
ўсяго пяць чалавек. Маркотная карціна! Відовішча — як у амэрыкан-
скіх фільмах, якія паказваюць катастрафічныя наступствы тарнада. 
Бадай цяжка знайсьці тут цалюткую хату, хіба толькі тую, дзе яшчэ 
цепліцца жыцьцё. Дамы стаяць без дахаў — адны кроквы тырчаць. 
Павыманыя вокны, зьдзёртая шалёўка. Уся пустуючая вёска пайшла 
на разрабаваньне — на будматэрыялы. Прыязджай — бяры! Старыя, 
у два-тры абдымы, дрэвы, якія некалі паваліла бура, нават на дровы 
— ніхто не пілуе. Так і ляжаць. На дзялках, дзе колісь расьлі буракі 
і бульба — у вышыню чалавечага росту зарасьнікі дзядоўніку. Гэта 
наш беларускі кактус.

Аднак у вёску Лугі аўтар гэтых радкоў завітаў не дзеля таго, каб 
занатаваць жахлівую, і ў той жа час, маляўнічую карціну Апакаліпсісу. 
Лугі — партызанская вёска! Не гартайце кнігі “Памяць”. Там пра гэта 
не напісана. Так! Цяпер бы іх назвалі б баявікамі!

Нагоду завітаць у гэтыя мясьціны нам даў адзін, ужо дужа пава-
жанага веку, глыбачанін. Па яго словах, недзе ў пачатку 1960-ых гг., 
ён асабіста, з брыгадай, быў накіраваны ў лясны масіў, што паміж 
Пятровічамі і Сяргеевічамі, нарыхтоўваць для прадпрыемства леса-
матэрыял. Ляснік паказаў там напаўспарахнелыя бліндажы і зямлянкі 
колішняй партызанскай базы. І сказаў, што тут рускіх салдат парты-
заны паклалі шмат. Аднойчы здабычай партызанаў стаўся, нават, 
супрацоўнік мясцовага адзьдзяленьня НКУС. Чэкіста ўзялі ў палон. 
Распранулі, прывязалі да дрэва… За ноч яго “зьелі” камары. А простых 
людзей партызаны не чапалі.

У Пятровічах і Сяргеевічах мы мала чаго знайшлі… Банальная 
прычына: хто штосьці ведаў — ужо памёр, у пенсіянерах цяпер тыя, 
хто ў 1945-50-ыя гг. быў у 10-гадовым узросьце. Аднак, прозьвішчаў 
дзесятак партызанаў нам назвалі. Сярод якіх былі, нават жанчыны. 
Дакладней, у партызаны пайшоў муж з жонкай. Між тым паўсюдна 
раілі: “Ды вы паедзьце ў Лугі. Там, амаль уся вёска, пайшла ў лес!”

У Лугах, перад домам, на лаўцы, сядзеў паважанага ўзросту муж-
чына. Як сталася — пільнаваў курэй, якія пасьвіліся на панадворку 
каля хлеву. Чаму пільнаваў? Гэта ж ня Менск! Лугі! У небе шмат 
каршуноў… Ён назваўся Юзікам.

– Савецкая ўласьць ня скора да нас прыйшла, — кажа Юзік.
– А ці шмат вашых аднавяскоўцаў пайшло ў лес, у партыза-

ны? — пытаем.



147

ДАЙДЖЭСТ

– Мала хто ў Лугах ас-
таўся. Большасьць была 
там, у лесе…

– У партызанаў усюды 
былі свае людзі. Пай-
шоў нехта ў Дунілавічы, 
напрыклад, да зубнога 
лекара — партызаны ўжо 
ведаюць. Уночы прых-
одзяць: “Дзе і чаго быў? 
З кім сустракаўся? Каго 
бачыў?”

– Напэўна, можна 
назваць хоць прыблізную колькасць партызанаў, якіх бы сёньня 
назвалі б баявікамі?

– Чалавек пяцьдзесят. Ня меней…
– Хто быў камандзірам атрада? Жыхар? Каралёнак?
– Ня Жыхар і не Каралёнак. Наш, тутэйшы — Кабылінскі. Яго на-

зывалі “генералам”. Я ж яму потым, праз шмат гадоў, казаў: “Які ты 
“генерал”? Ты — просты рабочы!

– Якія акалічнасьці спрычыніліся да таго, што людзі пайшлі ў 
лес, у партызаны, і сталі змагацца з савецкай уладай?

– Я адкажу вам, як адказаў некалі аднаму рускаму на астаноўцы 
ў Празароках. Ён пытаецца ў мяне: “Не магу поняць: почэму эта ў 
Западнай Беларусіі есьць такая уліца 17 Сенцябра? Вот был в Глубо-
кам, Шаркавшчызне, Паставах… Везьдзе — уліца 17 Сенцябра! Што 
эта за дата?” Дык я яму аб’ясьніў: “17 сенцябра нас асвабадзілі — ад 
коняў, ад зямлі … ад усяго! Вось, што гэта для нас за дата!” І ён мяне 
поняў… Немцы Лугі спалілі, а саветы, потым — пастралялі.

– Ці далёка ад Вашай вёскі была партызанская база? — пытаем 
у дзеда (ён жа нас назваў унукамі).

– Узыйдзем, зараз, на пагурак, пакажу… Вось тут, унізе, — балота, 
якое раней лічылася непраходным. Яно цяпер асушанае меліарацы-
яй. Далей, кіламетры праз два, — лес. І рэчка там працякае. Далей 
— бачыце: лес узвышаецца? Тое месца завуць — Востраў. Сухое 
месца сярод непраходных балотаў. Там і была база.

– Распавядзіце як была зьліквідаваная саветамі партызанс-
кая база.

– Іх маглі б ўзяць соннымі, — працягвае Юзік, — але не атрыма-
лася… А было гэта так. На досьвітку, з боку Гараватак, ішоў ланцуг 
пастаўскіх міліцыянтаў. Ад нас, ад Лугоў — дунілавіцкія міліцыянты. З 
трэцяга боку мусілі ісьці мядзельскія міліцыянты. Плянавалася стацца 
так, каб кальцо вакол Вострава замкнулася. Аднак, чамусьці, мядзель-

скія міліцыянты спазь-
ніліся. Не пасьпелі ў 
дамоўлены час пачаць 
агульную з пастаўскай 
і дунілавіцкай міліцыяй 
апэрацыю.

– А можа мядзель-
скія міліцыянты самі 
сабе сказалі: “Іхнія 
бандыты — няхай 
самі зь імі і разьбіра-
юцца. Нам навошта 
пад кулі лезьці?”— 
пажартаваў аўтар гэ-
тых радкоў.

– Хто яго ведае… 
Але атрымалася так, што часавы ў лягеры ўбачыў міліцыянтаў і стр-
эліў… Пачаўся адыход партызанаў з лягера. Адыходзіць можна было 
толькі ў тым накірунку, які не быў замкнёны мядзельскай міліцыяй. 
Камандзір партызанаў Кабылінскі быў прыціснуты да возера. Хавац-
ца не было куды… Ён залёг у дрыгве, абклаўся з галавой чаротам і 
асакой. Яго не знайшлі. Ён мне потым сам распавядаў: “Ляжу замас-
каваны і чую, як недалёка адзін міліцыянт кажа: “Наверное, утонул 
бандит?”

– Хтосьці з партызанаў выратаваўся? Шмат узялі ў палон?
– Восем чалавек узялі… Астатнія зышлі… Толькі таму, што мяд-

зельскія міліцыянты не пасьпелі своечасова замкнуць кола вакол Вос-
трава. Быў я потым там, на тым Востраве. Хадзіў паглядзець. Бачыў 
зямлянкі, шалашы… З нашай жа вёскі жонкі некаторых партызанаў, 
уночы, хадзілі на Востраў да сваіх мужоў.

– Усё ж, цікава, які гэта быў год?
– Вайна ў нас ужо скончылася. Яшчэ год вайна была на Захадзе… 

Адбылося гэта позьняй восеньню — добра памятаю.
– Значыць, гэта было за месяц-паўтара да новага 1946 

года?
– Так атрымліваецца.
– Партызанскі лягер на Востраве больш не аднаўляўся?
– Не. Разышліся: хто па два, хто па тры… Дзейнічалі малымі гру-

памі. Аж да 1950-ых гадоў.
– Які лёс “генерала” Кабылінскага?
– Некаторым удалося перайсьці савецка-польскую мяжу, Кабы-

лінскаму — не! Далі дзесяць гадоў. Адправілі на Поўнач. Многіх, якія 
шмат не насьлядзілі, потым амніставалі. Вярнуліся дадому.

Вяртаючыся ў Глыбокае, заехалі ў грыбное месца. Праўда, у 
паветры цяпер не дождж, а сьнег. Сакавік. Грыбное яно ўлетку і 

ўвосень. Але нас цікавілі не баравікі, а самотная ў бары лесьнічоўка, 
пабудаваная яшчэ палякамі. Вялікі 1-паверхавы драўляны будынак з 
высокім мансардавым дахам — на гары, над возерам. Лесьнічоўка, а 
выглядае, як мініятурны барочны палац! Культура ў палякаў была!

Згадалася, што тамтэйшы насельнік, колішні ляснік, а цяпер пэнсія-
нер, нам, грыбнікам, колісь распавядаў пра нейкіх бандытаў. Трэба 
яшчэ раз спраўдзіць…

– Памятаецца, Вы колісь пра нейкіх бандытаў згадвалі.
– Былі! Пайшоў я, аднойчы, пасьля дажджу, за грыбамі. Сустрэў 

іх у лесе. Сядзелі ля вогнішча. Трое. Адзін з аўтаматам, двое — з 
вінтоўкамі. Аднак мяне адпусьцілі.

– Які гэта быў год?
– Магу памыліцца: год туды-сюды. Здаецца — 1959-ты.
Да палёту Гагарына ў космас заставалася нейкіх тры гады! А на 

памежжы Глыбоцкага і Пастаўскага раёнаў яшчэ савецкай улады не 
было. Ва ўсякім разе — у гэтым лясным масіве. Дык хто ж, усё-такі, 
быў апошнім беларускім партызанам?

Перадрук зьдзейсьнены паводле наступнай публікацыі: Тумаш 
Падгорны. Партызанская вёска // westki.info

“А потым… сказалі, што ў нас ёсьць 
толькі адзін цэнтар — або вы з намі, 

або вы будзеце супраць нас”  
Вытрымкі з інтэрвію Эўрарадыё беларускага гісторыка Кузьмы 

Казака:
– Традыцыйнай да сёньняшняга часу безумоўна зьяўляецца парты-

занская тэма. У гэтым годзе ў Беларусі нават была праведзена першая 
навуковая міжнародная канферэнцыя аб беларускіх партызанах. То 
бок на Беларусь ужо пачынаюць глядзець, як на суб’ект падзеяў 2-й 
сусьветнай вайны. Уяўляеце, амаль да сёньняшняга часу пра Бела-
русь не казалі, як пра суб’ект. Казалі пра Савецкі саюз — савецкія 
салдаты, савецкія партызаны… А тут пачалі заяўляць пра тое, што 
на тэрыторыі Беларусі былі выключныя падзеі, і бяз веданьня вайны 
ў Беларусі, немагчыма ведаць вайну ў Эўропе.

– Як правільна называць антыфашысцкае супраціўленьне 
ў Беларусі падчас нямецкай акупацыі: беларускім, савецкім ці 
беларускім савецкім? Паводле якіх крытэрыяў яно вызначаецца: 
складу ўдзельнікаў, кіраўніцтва ці тэрыторыі дзеяньня?

– Раней казалі толькі “савецкі партызанскі рух”, “савецкія ахвяры”. 
А сёньня мы маем іншы, нацыянальны падыход. І калі сёньня мы 
кажам пра партызанскі рух, то на тэрыторыі Беларусі быў і беларускі 
партызанскі рух, і ўкраінскі партызанскі рух, і польскі… Былі і такія 
фармаваньні, якія кіраваліся не мясцовымі інтарэсамі, а з цэнтру. Гэта 
можна назваць савецкім партызанскім рухам. Была яшчэ невялікая, 
кволая “беларуская незалежніцкая партызанка”.

– То бок падзяляецца паводле складу ўдзельнікаў?
– Ня толькі. Калі польскія партызаны прыходзілі ў хату і казалі, што 

іменем закона вы павінны змагацца і ўваходзіць у гэта фарміравань-
не, то, натуральна, туды ўваходзілі. Тое ж самае можна назіраць і ва 
ўкраінскім партызанскім руху — там было вельмі шмат беларусаў, 
хоць мы і называем яго ўкраінскім.

Таму, у большасьці гэта зьвязана са структурай кіраваньня такімі 
фарміраваньнямі. Да 1943 году былі атрады, якія не падпарадкоўвалі-
ся нікому. Былі вельмі сьмелыя хлопцы, якія не баяліся нічога і маглі 
арганізаваць такі супраціў. А потым пачалося выпраўленьне гэтага 
хаосу, сказалі, што ў нас ёсьць толькі адзін цэнтар — або вы з намі, 
або вы будзеце супраць нас. 

– Ці было ў той час антыфашысцкае супраціўленьне, якое 
можна было б назваць беларускім нацыянальным?

– Тое, што мы раней называлі чыста савецкім партызанскім рухам, 
я б назваў беларускім, таму што больш за 80% ― гэта былі мясцо-

выя хлопцы. Раней казалі, што арганізатарам усяго зьяўлялася адна 
кіруючая сіла, партыя. Але абсалютная большасьць хлопцаў ішла ў 
партызаны, таму што ў іх кагосьці зьнішчылі. Гэта людзі, якія хацелі 
помсьціць. 

– І ўжо пазьней зьяўляецца сіла, якая пачала з гэтага хаосу рабіць 
адпаведныя структуры. Але першы этап стварэньня такіх фармава-
ньняў быў якраз стыхійным. 

[…]
– У апошнія гады неаднаразова даводзілася чуць, што падчас 

нямецкай акупацыі ў Беларусі назіраліся элементы грамадзянс-
кай вайны. Ці сапраўды тады быў раскол у беларускім грамад-
зтве?

– Да сёньняшняга часу такія хвалі ўзьнікаюць. Было вялікае зь-
нішчэньне. І калі брат пабачыў, што зрабілі зь яго сястрой, сын, калі 
паглядзеў, што зрабілі зь яго бацькамі, паверце, ён быў такім самым 
жорсткім як тыя немцы і паліцаі. Калі была барацьба, то яна закранала 
ўсе бакі — частка нашых мясцовых хлопцаў была ў паліцыі. А з той 
самай вёскі частка была ў партызанах. 

Але казаць, што гэта была грамадзянская вайна, мне падаецца, 
нельга. Таму што абсалютная большасьць тых, хто пайшоў да немцаў 
— гэта было не добраахвотна, прымусова. Я працую ў архіве і бачыў, 
якія прыходзілі паперы да маладога хлопца, які жыве, напрыклад, 

у Вілейскім раёне. Там напісана, што калі ён не зьявіцца ў жандар-
мерыю, то ва ўмовах ваеннага часу ён будзе расстраляны, будуць 
расстраляныя ўсе ў яго сям’і, а яго маёмасьць будзе канфіскаваная. 
І, вядома, яго маці будзе плакаць і скажа: “Іван, ідзі, у цябе ж дзьве 
сястры ёсьць! А што будзе з намі, калі ты ня пойдзеш?”

Усё ж такі, калі ў нас можна сказаць, што гэта была грамадзянская 
вайна, то ў іншых увогуле трэба будзе сказаць, што калябарацыя пера-
магала. Усё ж такі 374 тысячы было ў лесе. 400 тысяч сапраўды было 
так званым рэзервам. У нас яшчэ акрамя гэтага былі нацыянальныя 
партызанскія рухі, такія як яўрэйскі партызанскі рух. Тыя яўрэі, хто 
выжыў, у раёне Налібоцкай пушчы арганізавалі вялікія партызанскія 
брыгады. І сёньня пра іх здымаюцца стужкі ў Галівудзе, пішуцца кніжкі. 
І гэта ўсё пра Беларусь. Нідзе такога не было.

Тыя страты, якія былі нанесеныя нямецкаму боку (500 тысяч), 
якраз і былі вынікам дзейнасьці партызанскіх сілаў. Украіна ў 5 разоў 
большая за нас, а там не было такой колькасьці партызанаў і баявых 
дзеяньняў, што былі на тэрыторыі Беларусі. Я падлічыў колькі было 
паліцэйскіх гарнізонаў — 2,5 тысячы. На 1300 зь іх партызаны нападалі 
ці ліквідавалі іх. Гэта вельмі высокая актыўнасьць.

Перадрукоўваецца паводле наступнай крыніцы: http://www.
euroradio.fm/by/1267/reports/49846/

За 36 гадоў бальшавікі рэпрэсавалі 
ў Беларусі да 1,65 млн чалавек 

Ад 1 мільёны 340 тысячаў да 1 мільёны 650 тысячаў чалавек было 
рэпрэсавана бальшавікамі ў Беларусі ў 1917-1953 гг. Такія лічбы 
назваў гісторык Ігар Кузьняцоў на круглым стале “Камуністычныя 
рэпрэсіі ў Беларусі ў 1920-1950-х гадах”, які прайшоў 22-23 красавіка 
2010 году ў Вільні.  

Паводле словаў Кузьняцова, ён падлічыў рэпрэсаваных судовымі 
і пазасудовымі ворганамі савецкай улады ў рознай форме, уключна 
з высылкай і абмежаваньнем у правах. Аднак у названыя лічбы не 
былі ўключаныя рэпрэсаваныя-сямейнікі “здраднікаў радзімы”, а так-
сама пацярпелыя, колькасьць якіх падлічыць немагчыма, інфармуе 
агенцтва БелаПАН. 

У Вільні згадалі пра 
Адольфа Клімовіча

Вечар памяці Адольфа Клімовіча 
(1900 — 1970) прайшоў 8 траўня 2010 
году ў віленскім Доме нацыянальных 
згуртаваньняў. Ён быў праведзены з на-
годы 110-х угодкаў вядомага беларускага 
дзеяча. Як паведамляе сайт westki.info, 
сярод прамоўцаў былі Сяргей Дубавец, 
Людвіка Кардзіс, Міхась Казлоўскі (аў-
тар кнігі “Нашчадак слаўных крывічоў”, 
прысьвечанай Клімовічу). Была аргані-
заваная невялікая выстава асабістых 
рэчаў, фотаздымкаў, дакумэнтаў, кніг з 
бібліятэкі Адольфа Клімовіча. 

Нагадаем, А. Клімовіч быў адным 
з лідэраў Беларускай Хрысьціянскай 
Дэмакратыі. Савецкая дзяржбясьпека 

палявала на яго ад 1944 году, але здолела арыштаваць толькі ў 
1952-м. Клімовіч быў асуджаны на сьмерць, але сканаў Сталін і ў 
красавіку 1953-га расстрэл замянілі на 25 гадоў зьняволеньня. Ужо ў 
1956 г. ён выйшаў на волю, але да канца жыцьця быў пад наглядам 
савецкіх спэцслужбаў.

КРОНІКА

У 2011 годзе можа быць адкрыты 
Музей беларускай дзяржаўнасьці 
У траўні сёлета стала вядома, што ў 2011 годзе можа быць адкрыты 

Музей беларускай дзяржаўнасьці. Пра гэта заявіў намесьнік міністра 
культуры Тадэвуш Стружэцкі. Над рэалізацыяй праекту працуюць 
Міністэрства культуры і Нацыянальны гістарычны музэй Беларусі, 
адзначае БЕЛТА.

Выйшла новая кніга 
Надзеі Дземідовіч

12 траўня ў Менску адбылася 
прэзентацыя новай кнігі ветэ-
рана беларускага вызвольнага 
руху Надзеі Дземідовіч. “Мы 
марылі дома спаткацца” — так 
называецца кніга шчырых і 
патрыятычных вершаў. Калі 
першыя дзьве кнігі Дземідовіч 
выйшлі ў Беларусі, дык трэцяя 
— ва Ўкраіне.

Нагадаем, што Надзея 
Дземідовіч падчас нямецкай акупацыі брала ўдзел у дзейнасьці 
СБМ у Слоніме. Падчас арыштаў эсбээмаўцаў НКВДыстамі ў сьнежні 
1944 году перайшла на нелегальнае становішча, была арыштаваная 
толькі ў 1949 г. Вытрымала бесчалавечныя катаваньні ў турме МГБ, 
гады за калючым дротам у ГУЛАГу. У 1954-м Дземідовіч брала ўдзел 
у Кенгірскім паўстаньні вязьняў.

“Народную волю” папярэдзілі 
за публікацыю ўспамінаў пра 

апошнюю вайну
У пачатку чэрвеня недзяржаўная газэта “Народная воля” атрымала 

папярэджаньне Міністэрства інфармацыі за публікацыю кнігі ўспамі-
наў Ільлі Копыла “Нябышына. Вайна. Акупацыя вачыма падлетка”. 
Чыноўнікі спасылаюцца на заключэньне Інстытуту гісторыі НАН, 
паводле якога шэраг прыведзеных аўтарам фактаў не адпавядаюць 

Р
ад

ы
ё 

С
ва

бо
да



155

сапраўнасьці.
Радыё Свабода цытуе ліст Мінінфармацыі: “Распаўсюд непраўд-

зівай інфармацыі, …якая дыскрэдытуе партызанскі рух у Беларусі, 
дзеяньні Чырвонай Арміі ў пэрыяд Вялікай Айчыннай вайны, стаў 
прычынай правядзеньня грамадзянамі…пікетаў, а таксама новых 
праяваў негатыўнай грамадзкай рэакцыі”.

КРОНІКА

Нагадаем, 75-гадовы афіцэр у адстаўцы Ільля Копыл распавёў у 
сваёй кнізе, якая выйшла маленькім накладам, пра падзеі часоў ня-
мецкай акупацыі ў вёсцы Нябышына Бягомельскага раёну і навакольлі. 
Успаміны ягоныя, сапраўды, вельмі сьмелыя. Зь іх даведмаемся но-
выя факты пра дзейнасьць савецкага партызанскага руху, пра зьдзекі 
савецкіх партызанаў над мясцовым насельніцтвам.

На Беласточчыне прайшоў 
велапрабег у гонар генэрала 

Язэпа Булак-Балаховіча 
12 чэрвеня адбыўся велапрабег з Гайнаўкі ў Белавежу, прысь-

вечаны памяці генэрала Язэпа Булак-Балаховіча. Акцыю зладзіла 
“Беларуская Нацыянальная Памяць”.

Мерапрыемства распачалося ад сядзібы Музея беларускай куль-
туры ў Гайнаўцы, а завяршылася ў Белавежы, дзе пахаваны Язэп 
Булак-Балаховіч. Удзельнікі акцыі ўладкавалі яго магілу. 

Акцыя была прымеркаваная да дня сьмерці генерала, які быў 
забіты ў 1923 годзе ў Белавежскай пушчы бальшавіцкімі агентамі.

Адзначым, што Язэп Булак-Балаховіч — родны брат генерала 
Станіслава Булак-Балаховіча, вядомага ўдзельніка антыбальшавіцкай 
барацьбы ў 1918-1920 гадах (дарэчы, 15 траўня ў Варшаве “Беларус-
кая Нацыянальная Памяць” правяла велапрабег, прымеркаваны да 
70-х угодкаў са дня сьмерці Ст. Булак-Балаховіча). Пад яго кіраўніц-
твам Язэп ваяваў у вайсковых фармацыях.

Пра перасяленьне 20 тысяч 
беларусаў пад Адэсу

Напрыканцы чэрвеня ў Кіеве прэзентавалі мапу “Украіна. Галада-
мор 1932-1933”. На дадатку да яе — “Сьмяротнасць ад галадамору 
(1932-1933)” — пазначаны рух перасяленцаў зь Беларусі ў некаторыя 
вобласьці Ўкраіны, дзе сьмяротнасьць была найбольшай. Толькі зь 
Беларускай ССР у Адэскую вобласьць быў адпраўлены 61 цягнік з 
перасяленцамі (праўдападобна, у іх было перавезена каля 20 тысяч 

чалавек). Яны мусілі вярнуць да жыцця цэлыя вёскі, якія засталіся 
без жыхароў. Раней пра гэты факт нічога не было вядома.

На Вялейшчыне ўшанавалі 
памяць расстраляных 

НКВДыстамі палітвязьняў 
Напрыканцы чэрвеня каля вёскі Касута на Вялейшчыне адбылася 

акцыя ў памяць пра расстраляных у чэрвені 1941-га энкавэдыстамі 
палітвязьняў. Яе арганізавалі сябры Партыі БНФ, Таварыства аховы 
помнікаў. Каля ўсталяваных на месцы расстрэлу спалучаных пра-
васлаўнага і каталіцкага крыжоў было зладжанае набажэнства.

Нагадаем, парэшткі ахвяраў былі знойдзеныя ў 1994-м, іх перапа-
хавалі на могілках у Вялейцы. 

Удзельнікі акцыі таксама наведалі лес каля вёскі Красны Беражок, 
дзе ў 1950-м быў расстраляны вялікі беларускі патрыёт Расьціслаў 
Лапіцкі.

Зэльвенскія ўлады пакуль не 
гатовыя пераназваць вуліцу 

Савецкую ў вуліцу Ларысы Геніюш
Зэльвенскі райвыканкам прадказальна адмовіў у пераназваньні 

вуліцы Савецкай у вуліцу Ларысы Геніюш (1910 — 1983), беларускай 
паэткі, сакратара Рады БНР, шматгадовага вязьня бальшавіцкага ГУ-
ЛАГу. Як паведамляе сайт euroradio.fm, адмову з подпісам намесніка 
кіраўніка зэльвенскага выканкаму па ідэалогіі Семянякі атрымаў на 
свой запыт сябра Партыі БНФ Яўген Скрабутан. Раней ён накіраваў 
лісты ў Міністэрства культуры і Палату прадстаўнікоў з прапановай 
надаць вуліцы Савецкай у Зэльве імя Геніюш (паэтка жыла працяглы 
час у доме на гэтай вуліцы).

“З’яўленне вуліцы, названай у яе гонар, было б добрым падарункам 
для зэльвенцаў, прымеркаваным да 100-х угодак з дня народзінаў 
Ларысы Антонаўны”, — кажа Скрабутан. 

Адзначым, што зэльвенскія ўлады ня могуць прыняць гэтае рашэ-
ньне самастойна, яго можа разьвязаць толькі Менск. А ўлады Беларусі 
да рэабілітацыі Ларысы Геніюш яшчэ не дасьпелі.

Пра беларускі “Катынскі 
сьпіс” кажуць ужо на 

беларускім тэлебачаньні 
Яшчэ ў сакавіку сёлета зьявілася інфармацыя, што польскія і ра-

сейскія гісторыкі пільна шукаюць беларускі “Катынскі сьпіс” з прозьвіш-
чамі 4 тысяч палякаў зь Беларусі, якія былі расстраляныя НКВД. “Там 
зьніклі афіцэры, паліцыянты, функцыянеры Корпусу аховы памежжа, 
кіраўнікі — уся мясцовая эліта”, — сказаў у інтэрвію “Газэце выборчай” 
кіраўнік Федэрацыі Катынскіх сем’яў Анджэй Скомскі.

Як вядома, у Менску заяўляюць, што падобных дакумэнтаў у 
архівах няма. У Маскве ж, нібыта, вяліся пошукі, але вынікаў яны не 
прынесьлі. Гэта дзіўна, бо “ўкраінскі сьпіс” у свой час быў знойдзены 
і апублікаваны. 

Калі раней сытуацыю з “беларускім сьпісам” камэнтаваў амаль вы-
ключна гісторык Ігар Кузьняцоў, ды пісалі пра гэта толькі незалежныя 
СМІ, дык у чэрвені 2010-га пра беларускі “Катынскі сьпіс” загаварыла 
беларускае тэлебачаньне. 29 чэрвеня ў праграме АНТ “Зваротны 
адлік” паказалі фільм “Катынь. Беларускі сьпіс” (рэжысёр — Людміла 
Клінцова, аўтарка тэксту — Тацяна Сухоцкая). 

На дзіва, гаворкі толькі пра “палякаў-асаднікаў” не было. Казалі, 
што ў Катыні было расстраляна шмат рэзервістаў — людзей грамад-
зянскіх прафесій, многія зь якіх нарадзіліся ў Заходняй Беларусі. Быў 
згаданы вядомы беларускі дзеяч, літаратар Францішак Умястоўскі, 
якога расстралялі ў Катыні (пра яго ў мінулым нумары мы друкавалі 
ўспаміны Аляксандра Калодкі: Беларускі Рэзыстанс, 2009, № 2 (7), б. 
147-155). Агулам было сьцьверджана, што сярод 25 тысяч расстра-
ляных польскіх афіцэраў ураджэнцаў Беларусі была траціна. Фінал 
фільму вельмі ўражвае: адзін за адным зьяўляюцца фотаздымкі 
расстраляных у Катыні, называюцца іх імя і прозьвішча, месца на-
раджэньня — заходнебеларускія гарады і мястэчкі… Яшчэ нядаўна 
паказ такога дакумэнтальнага фільму на беларускім тэлебачаньні быў 
немагчымы, цяпер ужо дазваляецца. Цікава, што будзе наступным 
крокам?

У Канадзе адзначылі 100-я ўгодкі з 
дня нараджэньня Аляксея Грыцука 

3 ліпеня ў канадзскім горадзе Кінгстан правінцыі Антарыё сабраліся 
беларусы з Таронта і Атавы. Яны адзначылі 100-я ўгодкі з дня нарад-
жэньня Аляксея Грыцука (1910 — 1976), дзеяча беларускага Супра-

ціву. Падчас нямецкай акупацыі Грыцук быў акруговым школьным 
інспэктарам на Беласточчыне, браў удзел у дзейнасьці Беларускай 
Незалежніцкай Партыі. Летам 1944-га выехаў на Захад. Яго брат Мі-
кола Грыцук застаўся ў родных мясьцінах і ўдзельнічаў у беларускім 
антысавецкім партызанскім руху. 

На эміграцыі Аляксей Грыцук быў кіраўніком Згуртаваньня бела-
русаў Канады, сябрам Рады БНР. 

Магіла Аляксея Грыцука, на пліце выбітая памылковая дата 
нараджэньня — 1911 г. 



161

Гісторыя яшчэ адной 
фальсіфікацыі

Гэты здымак, дзе на па-
вязцы вайскоўца мы бачым 
“Пагоню”, зьяўляецца фаль-
сіфікацыяй. Аўтар яе — бе-
ларускі дзеяч, пісьменьнік, 
вязень бальшавіцкіх кан-
цлягераў Аляксей Аніш-
чык (1912 — 2007, вядомы 
таксама пад псеўданімам 
Андрэй Чэмер). Пішучы кнігу 
пра выпускнікоў Наваград-
зкай беларускай гімназіі1, 
якая існавала ў міжваенны 

час, Анішчык згадаў у ёй і пра Барыса Рагулю. У якасьці ілюстрацый 
зьмясьціў два здымкі: адзін ваенных часоў, другі, верагодна, 1990-х 
гадоў.2 Першы здымак добра вядомы, 
бо ўпершыню быў апублікаваны яшчэ ў 
1964 годзе ў кнізе Васіля Раманоўскага.3 
Праўда, мае ён істотнае адрозьненьне: 
у кнізе “Саўдзельнікі ў злачынствах” на 
фота бачым дваіх вайскоўцаў, прычым 
у аднаго зь іх на руцэ павязка не з “Па-
гоняй”, а са свастыкай…4

У нашай рубрыцы “Фотафакт” мы ўжо 
зьвярталіся да гэтага фота, бо падчас 
яго наступных публікацый здараліся і 
іншыя кур’ёзы. У спецвыпуску “Вестника 
КГБ Республики Беларусь” ад 1997 году 
было напісана, што Б. Рагуля на фота 
зьлева і нават абвялі яго рамкай, але 
гэта быў не Рагуля — Язэп Сажыч…5 

Аднак гэты выпадак з публікацыяй А. 
Анішчыка, які на свастыку наклаў “Паго-
ню”, непараўнальны. Адчынена назвалі 

1 Чэмер А. [Аляксей Анішчык]. Наваградзкая беларуская гімназія. — Вільнюс, 
1997. 
2 Тамсама, б. 67.
3 Раманоўскі В. Саўдзельнікі ў злачынствах. — Мінск: “Беларусь”, 1964.
4 Тамсама, б. 174.
5 Дудаліч С. Памылка ў рамачцы // Беларускі Рэзыстанс, 2005, № 1, б. 140.

ФОТАФАКТ

6 Вольфмаер — штабсляйтэр, адзін з кіраўнікоў нямецкай грамадзянскай 
адміністрацыі на Наваградчыне ў 1941-42 гг., забіты савецкімі партызанамі.

яе фальсіфікацыяй былыя 
швадронаўцы Рагулі Кастусь 
Шышэя і Мікола Рулінскі ў 
Вільні ў пачатку ліпеня 1997-
га. Тады ў сталіцы колішняга 
Вялікага княства Літоўскага 
праходзіла сэсія Эўрапейска-
га сэктару Рады Беларускай 
Народнай Рэспублікі. Стар-
шыня Рады БНР Язэп Сажыч 
(той самы, які на здымку 
зьлева, таксама з павязкай, 
толькі прадбачліва прыхаваў 
яе перад аб’ектывам камеры) 
у Вільню не прыехаў, але 

прыляцеў яго намесьнік Барыс Рагуля. 
Акрамя афіцыйных мерапрыемстваў у праграме візіту Рагулі была 

і сустрэча са сваімі былымі швадронаўцамі, якія жылі на Віленшчыне, 
альбо прыехалі зь Беларусі. У кагосьці зь іх, дарэчы, была версія, што 
сам здымак у кнізе Васіля Раманоўскага — фальсіфікацыя, таму акцыя 
Анішчыка — фальсіфікацыя нумар 2… Пытаньне гэтае хвалявала 
былых паплечнікаў Б. Рагулі, таму яно не магло не прагучаць падчас 
сустрэчы 4 ліпеня 1997 году ў кватэры Кастуся Шышэі ў Вільні (на ёй 
давялося прысутнічаць аўтару гэтых радкоў).

У Барыса Рагулі наконт здымка са свастыкай запытаўся хтосьці 
са швадронаўцаў (ці не Кастусь Шышэя?). Адказ Барыса Рагулі быў 
даволі блытаны, цытую яго словы паводле запісу, зробленага пасьля 
той сустрэчы: “Якраз пачала стварацца самаахова. А немцы хацелі, 
каб мы былі ва ўсім нямецкім, зь нямецкімі знакамі… Я зьняўся з Са-
жычам і занёс гэты здымак Вольфмаеру6, паказаў, што мы ня можам 
быць як немцы, у нас ёсьць Пагоня і бел-чырвона-белы сьцяг…”.

Тлумачэньне зусім не зьняло ўзьніклых пытаньняў. Больш таго, мне 
падалося, яно вельмі зьбянтэжыла швадронаўцаў, якія спадзяваліся 
на шчырасьць свайго былога камандзіра. 

Сяргей Ёрш

P. S. Калі гэты нумар ужо быў падрыхтаваны да друку, згаданы 
вышэй здымак Сажыча і Рагулі апублікаваў часопіс “Аrche” (2010, № 
5 (92), травень). Рэдакцыя падпісала яго так: “Савецкая прапаганда 
пасьля “прырабіла” Рагулю выяву свастыкі на павязцы. На самай 
справе актывіст БНС і СБМ меў павязку з гербам “Пагоня”. (б. 487)

Камэнтары тут будуць лішнія.

Кантактныя адрэсы:
rezystans@gmail.com

rezystans2004@yahoo.com

З нашымі выданьнямі  можна азнаёміцца на 
www.kamunikat.org

